ಕರಾವಳಿ ಕರ್ನಾಟಕದ ಕೋಮುವಾದ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು, ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾರ್ಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡ ಮಹತ್ವದ ಲೇಖಕರನ್ನು, ಕಲಾವಿದರನ್ನು, ವಿಜ್ಞಾನಿಗಳನ್ನು ಹಾಗೂ ಸಾಹಿತ್ಯ ಮತ್ತು ಸಾಹಿತ್ಯೇತರವಾದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಜನರಿಗೆ ತಿಳುವಳಿಕೆ ನೀಡಲು ಪ್ರಸಾರೋಪನ್ಯಾಸಗಳನ್ನು ಮಾಡಿಸುವ ಯೋಜನೆಯನ್ನು ರೂಪಿಸಿಕೊಂಡು ಅದರಂತೆ ಕಾರ್ಯ ನಿರ್ವಹಿಸುತ್ತಿದೆ. ಅತ್ಯಂತ ಸರಳವಾಗಿ ಈ ವಿಷಯಗಳನ್ನು ಕುರಿತು ಪರಿಚಯ ಮಾಡಿಕೊಡುವ ಈ ಉಪನ್ಯಾಸಗಳನ್ನು ಪುಸ್ತಕಗಳ ಮೂಲಕವಾಗಿ ಪ್ರಕಟಿಸುತ್ತಿದೆ. ಈ ಉಪನ್ಯಾಸ ಮಾಲೆ ಮತ್ತು ಅದರ ಉತ್ಪನ್ನಗಳಾದ ಈ ಚಿಕ್ಕ ಹೊತ್ತಿಗೆಗಳು ತುಂಬ ಜನಪ್ರಿಯವಾಗಿವೆ. ಈ ಮಾಲೆಯಲ್ಲಿ ಪ್ರಸ್ತುತ ಪುಸ್ತಕ ಪ್ರಕಟವಾಗುತ್ತಿದೆ.
‘ಕರಾವಳಿ ಕರ್ನಾಟಕದ ಕೋಮುವಾದ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಎಂ.ಚಂದ್ರ ಪೂಜಾರಿ ಮತ್ತು ಶ್ರೀ ನಿತ್ಯಾನಂದ ಬಿ.ಶೆಟ್ಟಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ. ಈ ಪುಸ್ತಕವನ್ನು ಅಂದವಾಗಿ ಪ್ರಕಟಿಸಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್, ಸಹಾಯಕ ನಿರ್ದೇಶಕ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
ಕರಾವಳಿ ಕರ್ನಾಟಕದ ಕೋಮುವಾದ (೧)
ಕರ್ನಾಟಕದ ಕರಾವಳಿ ಜಿಲ್ಲೆಗಳಲ್ಲಿ ಒಂದಾಗಿರುವ ಅವಿಭಜಿತ ದಕ್ಷಿಣ ಕನ್ನಡದಲ್ಲಿ ಅತ್ಯಂತ ತೀವ್ರಗತಿಯಲ್ಲಿ ಬೆಳೆಯುತ್ತಿರುವ ಕೋಮುವಾದದ ಸ್ವರೂಪವನ್ನು ವಿಶ್ಲೇಷಿಸುವುದು ಈ ಅಧ್ಯಯನದ ಮುಖ್ಯ ಉದ್ದೇಶ. ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆ ಕರಾವಳಿ ಪ್ರದೇಶ ಮತ್ತು ಕರಾವಳಿ ಒಳನಾಡನ್ನು ಒಳಗೊಂಡು ರೂಪುಗೊಂಡಿದೆ.[1] ಕರಾವಳಿ ಪ್ರದೇಶವು ಮಂಗಳೂರು, ಉಡುಪಿ, ಕುಂದಾಪುರ ತಾಲೂಕುಗಳನ್ನು ಒಳಗೊಂಡಿದೆಯಾದರೆ ಕರಾವಳಿ ಒಳನಾಡು ಪುತ್ತೂರು, ಸುಳ್ಯ, ಬೆಳ್ತಂಗಡಿ ಕಾರ್ಕಳ ಮತ್ತು ಬಂಟ್ವಾಳ ತಾಲೂಕುಗಳನ್ನು ಒಳಗೊಂಡಿದೆ. ಬಹು ಕಾಲದಿಂದಲೂ ವ್ಯಾಪಾರ ವಹಿವಾಟುಗಳಿಂದಾಗಿ ಇತಿಹಾಸದ ಭಾಗವಾಗಿ ಹೋಗಿರುವ ಕರಾವಳಿಯ ಪಟ್ಟಣಗಳೆಂದರೆ ಮಂಗಳೂರು, ಉಡುಪಿ ಮತ್ತು ಕುಂದಾಪುರ. [2] ಆದರೆ ಕರಾವಳಿಯ ಒಳನಾಡಿನ ತಾಲೂಕುಗಳು ವಾಣಿಜ್ಯವಾಗಿ ಅಂಥ ಬಹು ದೊಡ್ಡ ಪಾತ್ರವನ್ನು ನಿರ್ವಹಿಸಿಲ್ಲವಾದರೂ ಎಂಬತ್ತರ ದಶಕದ ನಂತರ ಈ ಪ್ರದೇಶಗಳೂ ವ್ಯವಹಾರಿಕವಾಗಿ ಬೆಳೆದು ಸ್ವಲ್ಪ ಮಟ್ಟಿಗೆ ಗಟ್ಟಿ ಮುಟ್ಟಾಗಿವೆ. ಹೀಗಿದ್ದರೂ ವ್ಯಾಪಾರ ವಹಿವಾಟುಗಳಲ್ಲಿ ಕರಾವಳಿ ಪ್ರದೇಶದ ತಾಲ್ಲೂಕುಗಳು ಮತ್ತು ಒಳನಾಡಿನ ಈ ತಾಲೂಕುಗಳ ನಡುವೆ ಸಾಕಷ್ಟು ಅಂತರವಿದೆ. ಆದರೆ ಕರ್ನಾಟಕದ ಉಳಿದ ಭಾಗಗಳಿಗೆ ಹೋಲಿಸಿದಲ್ಲಿ ಅವಿಭಾಜ್ಯ ದಕ್ಷಿಣ ಕನ್ನಡ ಅಭಿವೃದ್ಧಿಯ ಬಹುತೇಕ ಸೂಚ್ಯಂಕಗಳ ಪ್ರಕಾರ ಮುಂದಿದೆ. ಮೂಲಭೂತ ಸೌಕರ್ಯಗಳು, ಭೂಮಸೂದೆ ತಂದ ಬದಲಾವಣೆಗಳು, ಕೈಗಾರಿಕೆಗಳು, ಸಾಮಾನ್ಯ ಶಿಕ್ಷಣ ಮತ್ತು ಉನ್ನತ ಶಿಕ್ಷಣವನ್ನು ಕಲ್ಪಿಸುವ ಸಂಸ್ಥೆಗಳ ಸಂಖ್ಯೆಯಲ್ಲಿನ ಅಭೂತಪೂರ್ವ ವಿಸ್ತರಣೆ, ಇಲ್ಲಿ ಹುಟ್ಟ ದೇಶವೆಲ್ಲ ವ್ಯಾಪಿಸಿರುವ ಬ್ಯಾಂಕುಗಳು ಇವೆಲ್ಲವುಗಳನ್ನು ಈ ಪ್ರದೇಶ ಸಾಧಿಸಿದ ಶ್ರೀಮಂತಿಕೆಗೆ ಕೆಲವು ಉದಾಹರಣೆಗಳನ್ನಾಗಿ ಕೊಡಬಹುದು.[3]ಇವೆಲ್ಲ ಅಭಿವೃದ್ಧಿಯ ಸಾಂಪ್ರದಾಯಿಕ ಗುಣಲಕ್ಷಣಗಳು. ಇವನ್ನು ಹೊರತುಪಡಿಸಿದ ಇತರ ಹಲವಾರು ಗುಣಲಕ್ಷಣಗಳೊಂದಿಗೆ ಜಿಲ್ಲೆಯನ್ನು ಗುರುತಿಸಬಹುದಾಗಿದೆ. ಅವುಗಳಲ್ಲಿ ಅತಿಯಾದ ಸ್ವಾಭಿಮಾನ, ನೀತಿ ನಿಯಮಗಳ ಕಟ್ಟುನಿಟ್ಟಿನ ಅನುಸರಣೆ ಮತ್ತು ಇದರಿಂದ ಸಾಧ್ಯವಾದ ಸಂಸ್ಥೆಗಳ ಬೆಳವಣಿಗೆ, ಭಾಷಾ ಸಂಗೋಪನೆ, ಪರಿಸರ ಕಾಳಜಿ ಇತ್ಯಾದಿಗಳು ಪ್ರಮುಖ. ವ್ಯಕ್ತಿಯಾಗಿ ಹಾಗೂ ಸಮಷ್ಠಿಯಾಗಿ ಜಿಲ್ಲೆ ಸ್ವಾಭಿಮಾನವನ್ನು ಹಲವಾರು ಸಂಗತಿಗಳಲ್ಲಿ ಮೆರೆದಿದೆ. ಉದ್ಯೋಗಕ್ಕಾಗಿ ಊರೂರು ಅಲೆದರು ಸ್ವಂತ ಊರಲ್ಲೊಂದು ಸೂರು ಬೇಕೆಂದು ಇಲ್ಲಿಂದ ಹೊರಗೆ ದುಡಿಯುವ ಬಹುತೇಕರು ಬಯಸುತ್ತಾರೆ. ಇದರಿಂದಾಗಿ ಎಷ್ಟೋ ಬಾರಿ ಕೇರಳದ ಹಾಗೆ ಇಲ್ಲಿನ ಆರ್ಥಿಕತೆ ಕೂಡ ಹೊರವಲಸಿಗರ ಆದಾಯದ ಮೇಲೆ ನಿಂತಿದೆ ಎನ್ನುವ ಕಲ್ಪನೆಗೆ ಎಡೆಮಾಡಿಕೊಟ್ಟಿದೆ. ಶಿಕ್ಷಣ, ಆರೋಗ್ಯ, ಹಣಕಾಸು, ಸಾರಿಗೆ ಇತ್ಯಾದಿ ಮೂಲಭೂತ ಸೌಲಭ್ಯಗಳನ್ನು ಸೃಷ್ಟಿಸಲು ಜಿಲ್ಲೆ ಸರಕಾರದ ನೆರವನ್ನು ಕಾದಿಲ್ಲ. ದಶಕಗಳಿಂದಲೇ ಈ ಎಲ್ಲ ಕ್ಷೇತ್ರಗಳಲ್ಲೂ ಇಲ್ಲಿನ ಮೇಲ್ವರ್ಗ ತಕ್ಕಮಟ್ಟಿನ ಸೌಲಭ್ಯಗಳನ್ನು ಸೃಷ್ಟಿಸಿದೆ. ಶಿಕ್ಷಣ, ಆರೋಗ್ಯ ಕ್ಷೇತ್ರಗಳಲ್ಲಿ ಹುಟ್ಟಿಹಾಕಿದ ಸಂಸ್ಥೆಗಳು ಇಂದು ದೇಶ ಮತ್ತು ಪರದೇಶಗಳಲ್ಲೂ ಹಬ್ಬಿವೆ. ಇಲ್ಲಿನ ಬಹುತೇಕರ ಭಾಷೆ ತುಳು. ತುಳು ಭಾಷೆಗೆ ಲಿಪಿಯಿಲ್ಲ. ಅದಕ್ಕೆ ಪ್ರಭುತ್ವದ ಬೆಂಬಲವಿಲ್ಲ. ಹಾಗಿದ್ದರೂ ಅದು ಇಂದು ಕೂಡ ಇಲ್ಲಿನ ಬಹುತೇಕರ ಭಾಷೆಯಾಗಿದೆ. ಇದು ಸಾಧ್ಯವಾಗಿರುವುದು ಜಿಲ್ಲೆಯ ಪ್ರತಿಯೊಬ್ಬರು ಕಾಲದೇಶಗಳ ಮಿತಿಯನ್ನು ಮೀರಿ ತುಳು ಭಾಷೆಯನ್ನು ಬಳಸುತ್ತಿರುವುದರಿಂದ, ರಾಜ್ಯದಲ್ಲಿ ಅತೀ ಹೆಚ್ಚಿನ ಪರಿಸರ ಚಳವಳಿಗಳನ್ನು ನಡೆಸಿದ ಕೀರ್ತಿ ಅವಿಭಜಿತ ದಕ್ಷಿಣ ಕನ್ನಡ ಜಿಲ್ಲೆಗೆ ಸಲ್ಲಬೇಕು. ಸರಕಾರದ ವಿರುದ್ಧ, ಬಹುರಾಷ್ಟ್ರೀಯ ಕಂಪೆನಿಗಳ ವಿರುದ್ಧ, ರಾಷ್ಟ್ರೀಯ ಕಂಪೆನಿಗಳ ವಿರುದ್ಧ ಹೀಗೆ ಜಿಲ್ಲೆಯ ಪರಿಸರಕ್ಕೆ ಧಕ್ಕೆ ತರುವ ಎಲ್ಲರ ವಿರುದ್ಧ ಜಿಲ್ಲೆಯಲ್ಲಿ ವ್ಯಾಪಕ ಪ್ರತಿಭಟನೆಗಳು ನಡೆದಿವೆ. ಹೀಗೆ ಒಂದು ಪ್ರಾದೇಶಿಕ ಬೆಳವಣಿಗೆಗೆ ಮಾದರಿಯಾಗಬಹುದಾದ ಎಲ್ಲ ಗುಣಲಕ್ಷಣಗಳು ಈ ಜಿಲ್ಲೆಯಲ್ಲಿದೆ. ಅದೇ ರೀತಿಯಲ್ಲಿ ಇತ್ತೀಚಿನ ದಿನಗಳಲ್ಲಿ ಈ ಜಿಲ್ಲೆ ಕೋಮುವಾದದ ಬೆಳವಣಿಗೆಗೂ ಮಾದರಿಯಾಗುತ್ತಿದೆ.
ಒಂದು ಅರ್ಥದಲ್ಲಿ ಕೋಮುವಾದವೆಂಬುದು ಈ ಪ್ರದೇಶಕ್ಕೆ ಬಹಳ ಹೊಸದಾದ ಅಥವಾ ಅಪರಿಚಿತವಾದ ಸಂಗತಿಯೇನೂ ಅಲ್ಲ. ಎಪತ್ತರ ದಶಕದ ಆಸುಪಾಸಿನಲ್ಲೇ ಇಲ್ಲಿಯ ಬಂಟ್ವಾಳ ತಾಲೂಕಿನ ಕಲ್ಲಡ್ಕ, ಪುತ್ತೂರು ತಾಲೂಕಿನ ಪುತ್ತೂರುಪೇಟೆ ಹಾಗೂ ಮಂಗಳೂರು ತಾಲೂಕಿನ ಊಳ್ಳಾಲ ಈ ಪ್ರದೇಶಗಳು ಕೋಮು ಸೂಕ್ಷ್ಮ ಪ್ರದೇಶಗಳೆಂದು ಗುರುತಿಸಲ್ಪಟ್ಟಿದ್ದವು. ಆದರೆ ಆ ಕಾಲದ ಕೋಮು ಗಲಭೆಗಳಿಗೂ ಈಗ ಕರಾವಳಿ ಪ್ರದೇಶದಲ್ಲಿ ನಡೆಯುತ್ತಿರುವ ಕೋಮು ಗಲಭೆಗಳಿಗೂ ಗುಣಾತ್ಮಕವಾದ ವ್ಯತ್ಯಾಸಗಳಿವೆ.[4] ಕಳೆದ ಆರೇಳು ವರ್ಷಗಳಿಂದ ಈ ಪ್ರದೇಶದ ಕೋಮು ಸೂಕ್ಷ್ಮ ಸ್ಥಳಗಳು ಮತ್ತು ಹಿಂದು ಮುಸ್ಲಿಮರೊಳಗಿನ ಮತೀಯ ಗಲಭೆಗಳ ಸಂಖ್ಯೆ ಗಾಬರಿ ಹುಟ್ಟಿಸುವಷ್ಟು ವೃದ್ಧಿಯಾಗಿದೆ. ಈಗಾಗಲೇ ಉಲ್ಲೇಖಿಸಿದ್ದ ಪ್ರದೇಶಗಳಷ್ಟೇ ಅಲ್ಲದೆ ಮಂಗಳೂರು ಪಟ್ಟಣ, ಸುರತ್ಕಲ್, ಅದರ ಸಮೀಪದ ಕುಳಾಯಿ, ಕಾಟಿಪಳ್ಳ ಮತ್ತು ದೂರದ ಸುಳ್ಯವೂ ಈಗ ಮತೀಯ ಗಲಭೆಗಳ ಆಡುಂಬೊಲವಾಗಿದೆ. ಇಡೀ ಜಿಲ್ಲೆಯೇ ಕೋಮುಗ್ರಸ್ತವಾಗಿದೆ. ಈ ಕೋಮುಗ್ರಸ್ತ ವಾತಾವರಣದ ಭೀಕರ ಶಕ್ತಿ ಎಷ್ಟಿದೆ ಯೆಂದರೆ ಒಂದು ಅತ್ಯಂತ ಸಣ್ಣ ಮತ್ತು ಕ್ಷುಲ್ಲಕ ಸಂಗತಿಯನ್ನೂ ಅದು ಮತೀಯ ಗಲಭೆಗೆ ಘನ ಗಂಭೀರ ಕಾರಣವನ್ನಾಗಿ ಮಾಡುತ್ತದೆ.
ಪರಿಣಾಮವಾಗಿ ಐದಾರು ಜನರ ಅಮಾನವೀಯ ಹತ್ಯೆ ಮತ್ತು ಲಕ್ಷಾಂತರ ರೂಪಾಯಿಗಳ ಮೌಲ್ಯದ ಆಸ್ತಿ ನಾಶವಾಗುತ್ತದೆ. ಈ ಇಡೀ ವಿದ್ಯಮಾನದ ಹರಡುವಿಕೆ ಇಂದು ಎಷ್ಟು ತೀವ್ರವಾಗಿದೆಯೆಂದರೆ ಅತ್ಯಾಧುನಿಕ ತಂತ್ರಜ್ಞಾನಗಳ ‘ಸೇವೆ’ಯನ್ನು ಬಳಸಿಕೊಂಡು ಕೋಮುಗಲಭೆಗಳಂತಹ ವಿದ್ಯಮಾನಗಳು ಮಿಂಚಿನ ವೇಗದಲ್ಲಿ ಇಡಿಯ ಜಿಲ್ಲೆಯನ್ನು ವ್ಯಾಪಿಸಿಕೊಂಡು ಬಿಡುತ್ತವೆ. ಪರವಿರೋಧದ ಸಭೆಗಳು, ಪರವಿರೋಧದ ಮೆರವಣಿಗೆಗಳು, ಘೋಷಣೆ ಪ್ರತಿಘೋಷಣೆಗಳು ಈ ಸಂದರ್ಭದಲ್ಲಿ ಕಾಣಿಸಿಕೊಂಡು ಈಗಾಗಲೇ ಕೆಟ್ಟಿರುವ ಪರಿಸ್ಥಿತಿಯನ್ನು ಇನ್ನಷ್ಟು ಉದ್ವಿಗ್ನಗೊಳಿಸುತ್ತವೆ. ಮೆರವಣಿಗೆಯಲ್ಲಿ ಪಾಲ್ಗೊಂಡ ಜನರು ಇದ್ದಕ್ಕಿದ್ದಂತೆ ಅಥವಾ ಪೂರ್ವ ಯೋಜಿತವಾಗಿ ಉದ್ರಿಕ್ತರಾಗಿ, ಅನ್ಯ ಧರ್ಮದ ಜನರ ಮೇಲೆ, ಅವರ ಮನೆಗಳ ಮೇಲೆ ಅಂಗಡಿ ಮುಂಗಟ್ಟುಗಳ ಮೇಲೆ ಎರಗಿ ನಾನಾ ಬಗೆಯ ಹಾನಿಯನ್ನುಂಟು ಮಾಡುವುದು ಇಲ್ಲಿ ಮಾಮೂಲಾಗಿ ಬಿಟ್ಟಿದೆ.
ಈ ಮತೀಯ ಗಲಭೆಗಳ ಸಂದರ್ಭದಲ್ಲಿ ಅಥವಾ ಗಲಭೋತ್ತರದ ದಿನಗಳಲ್ಲಿ ಸಾಮಾನ್ಯ ಜನತೆ ಮತ್ತು ಸ್ಥಳೀಯ ಮಾಧ್ಯಮಗಳು ಸದ್ರಿ ಗಲಭೆಗೆ ಕಾರಣವಾದ ಅಂಶಗಳ ಬಗ್ಗೆ, ಯಾವ್ಯಾವ ಜನರು ಗಲಭೆಗಳಲ್ಲಿ ಪಾಲ್ಗೊಂಡಿದ್ದರು ಎನ್ನುವುದರ ಬಗ್ಗೆ, ಗಲಭೆಗಳಲ್ಲಿ ನೊಂದವರ ಬಗ್ಗೆ ಮತ್ತು ಪೊಲೀಸರ ಕಾರ್ಯಾಚರಣೆಯ ವೈಖರಿಯ ಬಗ್ಗೆ ಚರ್ಚೆಗಳನ್ನೂ ನಡೆಸುತ್ತವೆ. ಈ ಎಲ್ಲ ಸಂದರ್ಭಗಳಲ್ಲೂ ತಕ್ಷಣದ ಕಾರಣದ ಕಡೆಗೆ ಗಮನಹರಿಸಲಾಗುತ್ತಿದೆ. ಇವರ ಪ್ರಕಾರ ಬಹುತೇಕ ಮತೀಯ ಗಲಭೆಗಳಿಗೆ ಹೆಣ್ಣು ಮಕ್ಕಳ ವಿಷಯ, ಸಣ್ಣಪುಟ್ಟ ಮನಸ್ತಾಪಗಳು, ಕ್ಷುಲ್ಲಕ ಕಾರಣಕ್ಕೆ ಆರಂಭವಾಗುವ ಜಗಳಗಳು, ಹಬ್ಬ ಹರಿದಿನಗಳಲ್ಲಿ ನಡೆಯುವ ಮೆರವಣಿಗೆ ಸಂದರ್ಭದಲ್ಲಿ ಕಿಡಿಗೇಡಿಗಳು ನಡೆಸುವ ಕಲ್ಲು ತೂರಾಟಗಳು, ಆರಾಧನಾ ಸ್ಥಳಗಳಿಗೆ ಒದಗಿದ ಧಕ್ಕೆ ಅಥವಾ ಅಪಚಾರಗಳು ಇತ್ಯಾದಿಗಳು ಪ್ರಧಾನ ಕಾರಣವಾಗಿರುತ್ತವೆ. ಯಾವುದೋ ಒಂದು ಕೋಮಿಗೆ ಸೇರಿದ ಹೆಣ್ಣು ಮಕ್ಕಳನ್ನು ಮತ್ತೊಂದು ಕೋಮಿಗೆ ಸೇರಿದ ಕಿಡಿಗೇಡಿಗಳು ಚೇಡಿಸುವುದು, ಆಟದ ಮೈದಾನದಲ್ಲಿ ಅಥವಾ ದಿನನಿತ್ಯದ ವ್ಯವಹಾರದಲ್ಲಿ ನಡೆಯುವ ಭಿನ್ನಮತ ದೊಡ್ಡ ಗಲಭೆಯಾಗಿ ಸ್ಫೋಟಗೊಳ್ಳುವುದು, ಮಸೀದಿಲ್ಲಿ ಹಂದಿ ಮಾಂಸ ಅಥವಾ ದೇವಸ್ಥಾನದಲ್ಲಿ ದನದ ಮಾಂಸ ಕಾಣುವುದು ಇತ್ಯಾದಿಗಳು ಗಲಭೆ ಆರಂಭವಾಗಲು ಕಾರಣವಾಗುತ್ತವೆ. ಆದರೆ ಬಹುತೇಕ ಸಂದರ್ಭಗಳಲ್ಲಿ ನಡೆದಿದೆ ಎಂದು ಸುದ್ದಿಯಾಗುವ ಇಂಥ ಯಾವತ್ತೂ ಘಟನೆಗಳೂ ಸಂಭವಿಸಿಯೇ ಇರುವುದಿಲ್ಲ. ಮಾಧ್ಯಮ ಅಥವಾ ಗಾಳಿಸುದ್ದಿಗಳು ಮತ್ತು ಇತ್ತೀಚಿನ ದಿನಗಳಲ್ಲಿ ಮೊಬೈಲ್ ಎಸ್ಸೆಮೆಸ್‌ಗಳು ಇಲ್ಲದ್ದನ್ನು ‘ಸಂಭವಿಸಿಯೇ ಬಿಟ್ಟಿತು’ ಎಂಬ ಅಧಿಕೃತತೆಯಲ್ಲಿ ಪ್ರಸಾರ ಮಾಡುತ್ತಿವೆ.[5] ಕೋಮುಸೂಕ್ಷ್ಮ ಪ್ರದೇಶಗಳ ಜನರು ಇಂಥ ಸುದ್ದಿಗಳಿಗೆ ಅದೆಷ್ಟು ಬೇಗ ಪ್ರತಿಕ್ರಿಯಿಸುತ್ತಾರೆಂದರೆ ಈ ಸುದ್ದಿಗಳ ತಾಜಾತನದ ಬಗ್ಗೆ ಯಾವ ಪರಿಶೀಲನೆಗೂ ತೊಡಗದೆ ನೇರವಾಗಿ ಇನ್ನೊಂದು ಸಮುದಾಯದ ಅದ್ಯಾವುದೋ ಅಮಾಯಕ ಜನರ ‘ವಿಚಾರಣೆಗೆ’ ಹೊರಡುತ್ತಾರೆ.
ಈ ಎಲ್ಲ ಸಂಗತಿಗಳನ್ನು ಬೆಳೆಯುತ್ತಿರುವ ಮತೀಯ ವ್ಯಾಧಿಯ ಆರಂಭಿಕ ಗುಣಲಕ್ಷಣಗಳೆಂದು ಬಗೆದು ಇದರ ನಿಜವಾದ ಕಾರಣವನ್ನು ಹುಡುಕುವುದು ಈ ಅಧ್ಯಯನದ ಉದ್ದೇಶ.
ಈ ಅಧ್ಯಯನ ಕರಾವಳಿ ಜಿಲ್ಲೆಯ ಒಂದು ಪ್ರಮುಖ ವಿದ್ಯಮಾನವಾದ ಕೋಮುವಾದದ ಬೆಳವಣಿಗೆಯ ಸ್ವರೂಪವನ್ನು ಅಧ್ಯಯನ ಮಾಡುತ್ತದೆ. ಇದನ್ನು ಇನ್ನಷ್ಟು ಖಚಿತ ಪಡಿಸುವುದಾದಲ್ಲಿ ಕೋಮುವಾದ ಈ ಜಿಲ್ಲೆಯಲ್ಲಿ ಇಷ್ಟೊಂದು ವ್ಯಾಪಕವಾಗಿ ಬೆಳವಣಿಗೆಯಾಗುವುದಕ್ಕೆ ಪೂರಕವಾದ ಅಂಶಗಳು ಯಾವುವು? ಇದು ಕೇವಲ ಸಂಘ ಪರಿವಾರ ಅಥವಾ ಮುಸ್ಲಿಮ್‌ ಮೂಲಭೂತವಾದದ ಏಕೈಕ ಉತ್ಪಾದನೆಯೆ? ಅಥವಾ ಒಟ್ಟು ಈ ಜಿಲ್ಲೆಯಲ್ಲಿ ಬದಲಾಗುತ್ತಿರುವ ಸಮಾಜೋ ಆರ್ಥಿಕ ಸ್ಥಿತಿಗತಿಗಳಿಗೆ ಪ್ರತಿಕ್ರಿಯೆಯಾಗಿ ಸೃಷ್ಟಿಯಾದ ರಾಜಕೀಯ ಲಕ್ಷಣವೇ? ಇದನ್ನೇ ಇನ್ನೊಂದು ರೀತಿಯಲ್ಲಿ ಹೇಳುವುದಾದರೆ ಇಲ್ಲಿನ ಮೇಲ್ಜಾತಿ-ಕೆಳಜಾತಿಗಳ ರಾಜಕೀಯ ಸಂಘರ್ಷದ ಉತ್ಪನ್ನವೇ? ಅಥವಾ ಒಟ್ಟು ಜಗತ್ತಿನಲ್ಲಿ ಬದಲಾಗುತ್ತಿರುವ ವಿದ್ಯಮಾನದ ಅರ್ಥಾತ್‌ ಜಾಗತೀಕರಣವೆಂಬ ಮೋಹಕ ಮಾಯಾಜಾಲದ ಒಂದು ಬಗೆಯ ಸ್ಥಳೀಯ ಮಹಿಮೆಯೇ? ಎಂಬಿತ್ಯಾದಿ ಪ್ರಶ್ನೆಗಳನ್ನು ಈ ಅಧ್ಯಯನದ ಸಂದರ್ಭದಲ್ಲಿ ಎತ್ತಿ ನಿರ್ವಹಿಸಲಾಗುವುದು. ಈ ಅಧ್ಯಯನಕ್ಕೆ ಸಂಬಂಧಿಸಿದ ಮಾಹಿತಿಯನ್ನು ಸಂಶೋಧನೆಯ ಸಾಂಪ್ರದಾಯಿಕ ವಿಧಾನಗಳನ್ನು ಅನುಸರಿಸಿ ಸಂಗ್ರಹಿಸಲಾಗಿದೆ. ವಸಾಹತುಪೂರ್ವದ, ವಸಾಹತುಕಲದ ಮತ್ತು ನಂತರದ ಜಿಲ್ಲೆಯ ವಿದ್ಯಮಾನಗಳನ್ನು ಅರ್ಥಮಾಡಿಕೊಳ್ಳಲು ಈಗಾಗಲೇ ಪ್ರಕಟವಾಗಿರುವ ಬರಹಗಳ ಜತೆಗೆ ಮೌಖಿಕ ರೂಪದಲ್ಲಿ ಪ್ರಚಲಿತದಲ್ಲಿರುವ ಮಾಹಿತಿಗಳನ್ನು ಕೂಡ ಬಳಸಿಕೊಳ್ಳಲಾಗಿದೆ. ಮತೀಯ ಗಲಭೆಗಳ ಪ್ರದೇಶದಲ್ಲಿ ಸಂಚರಿಸಿ ಕೋಮು ಗಲಭೆಗಳಲ್ಲಿ ಸಕ್ರಿಯವಾಗಿ ತೊಡಗಿಸಿಕೊಂಡವರು, ಪರೋಕ್ಷವಾಗಿ ತೊಡಗಿಸಿಕೊಂಡವರು ತಟಸ್ಥರಾದವರು, ಕಷ್ಟನಷ್ಟ ಅನುಭವಿಸಿದವರು ಮುಂತಾದವರೊಂದಿಗೆ ಅನೌಪಚಾರಿಕವಾಗಿ ಮಾತಾಡಿ ಮಾಹಿತಿ ಸಂಗ್ರಹಿಸಲಾಗಿದೆ. ಕರಾವಳಿ ಜಿಲ್ಲೆಗಳ ಮತೀಯ ಗಲಭೆಗಳಿಗೆ ಮುಸ್ಲಿಮರು ಮತ್ತು ಕ್ರಿಶ್ಚಿನ್ನರು ನೇರವಾಗಿ ಸಂಘ ಪರಿವಾರವನ್ನು ಮತ್ತು ಪರೋಕ್ಷವಾಗಿ ಹಿಂದೂ ಮೇಲ್ಜಾತಿಯ ಜನರು ಕಾರಣ ಎಂದು ಹೇಳುತ್ತಾರೆ. ಆದರೆ ಜನ ಸಾಮಾನ್ಯ ಹಿಂದೂಗಳು ಮತ್ತು ಸಂಘ ಪರಿವಾರದವರು ಬೇರೆಯದೇ ಆದ ಕಾರಣಗಳನ್ನು ಹೇಳುತ್ತಾರೆ. ಎಲ್ಲೆಲ್ಲಿ ಮತೀಯ ಸಂಘರ್ಷಗಳು ನಡೆದವೋ ಅಲ್ಲಿಯ ಜನರು ಈ ಎಲ್ಲ ಗಲಭೆಗಳ ಹಿಂದೆ ಮುಸ್ಲಿಮರ ಕಿತಾಪತಿ ಇದೆ ಎಂದೇ ಅಭಿಪ್ರಾಯ ಪಡುತ್ತಾರೆ. ಉಳಿದವರು ಇದಕ್ಕಿಂತ ಸ್ವಲ್ಪ ಭಿನ್ನವಾದ ಅಭಿಪ್ರಾಯವನ್ನು ವ್ಯಕ್ತಪಡಿಸುತ್ತಾರಾದರೂ ಮುಸ್ಲಿಮರನ್ನು ಇಡಿಯ ವಿದ್ಯಮಾನಗಳಿಂದ ಪೂರ್ಣ ಹೊರಗಿಡುವುದಿಲ್ಲ. ಆದರೆ ಇಲ್ಲಿ ಪ್ರಕಟವಾಗುವ ಒಂದು ಮಾಮೂಲು ಧ್ವನಿಯೆಂದರೆ ಮುಸ್ಲಿಮರೆಲ್ಲರೂ ‘ಒಂದೇ’ ಎನ್ನುವ ಅವಿಮರ್ಶಿತ ನಿಲುವು. ಮುಸ್ಲಿಮ್ ಸಮುದಾಯದೊಳಗಿನ ಬಹು ಪ್ರಮುಖವಾದ ಸಾಮಾಜಿಕವಾದ ಮತ್ತು ಆರ್ಥಿಕವಾದ ಅಸಮಾನತೆಗಳು ಕೋಮುವಾದಿಗಳಿಗೆ ಮತ್ತು ಸಾಮಾನ್ಯ ಜನರಿಗೂ ಕಾಣುವುದೇ ಇಲ್ಲ. ಈ ಸಾಮಾಜಿಕ ಹಾಗೂ ಆರ್ಥಿಕ ಅಸಮಾನತೆಗಳು ಮುಸ್ಲಿಮ್ ಸಮುದಾಯದೊಳಗೆ ಸಾಕಷ್ಟು ಅಗಲವಾದ ಕಂದಕವನ್ನು ಸೃಷ್ಟಿಸಿವೆ. ಶಿಕ್ಷಣದ ವಿಷಯದಲ್ಲಿ, ನಗರ-ಹಳ್ಳಿಗಳ ಬದುಕಿನ ಕ್ರಮದಲ್ಲಿ ಮತ್ತು ಒಟ್ಟು ಜೀವನಕ್ರಮಗಳಲ್ಲಿ ಮುಸ್ಲಿಮರು ಒಂದಲ್ಲ; ಮುಸ್ಲಿಮರೊಳಗೆ ಹಲವಾರು ಸಮುದಾಯಗಳನ್ನು ಕಾಣಬಹುದು. ಆದರೆ ಮುಸ್ಲಿಮೇತರ ಜಗತ್ತು ಯಾವತ್ತು ‘ಮುಸ್ಲಿಮ್’ ಅನ್ನುವ ಸಮುದಾಯವೊಂದನ್ನು ಭಿನ್ನತೆಗಳೇ ಇಲ್ಲದ, ವಿರೋಧಾಭಾಸಗಳೇ ಇಲ್ಲದ ‘ಏಕಶಿಲಾಕಾರ’ದ ಮಾದರಿಯಲ್ಲಿದೆ ಎಂದು ಭಾವಿಸಿರುವ ಸ್ಥಿತಿ ಇಡಿಯ ಜಗತ್ತಿನಲ್ಲಿಯೇ ಇದೆ. ಹಾಗೆಯೇ ಅದು ಕರಾವಳಿ ಜಿಲ್ಲೆಯಲ್ಲೂ ಇದೆ.
ಕರಾವಳಿ ಜಿಲ್ಲೆಯಲ್ಲಿ ಸಂಘ ಪರಿವಾರ ಸ್ವಾತಂತ್ರ‍್ಯ ಪೂರ್ವದಿಂದಲೇ ಅಂದರೆ ೧೯೪೦ ರಿಂದಲೂ ಅಸ್ತಿತ್ವದಲ್ಲಿದೆ. ವಿಶ್ವ ಹಿಂದೂ ಪರಿಷತ್‌ನ ಮೊತ್ತಮೊದಲ ರಾಷ್ಟ್ರೀಯ ಸಮ್ಮೇಳನವು ೧೯೬೪ ರಲ್ಲಿ ಉಡುಪಿಯಲ್ಲಿ ನಡೆಯಿತು. ಅಂದಿನಿಂದ ಇಂದಿನವರೆಗೂ ಉಡುಪಿ ಮತ್ತು ವಿ.ಹಿಂ.ಪ.ದ ಸಂಬಂಧ ಗಾಢವಾಗಿದೆ. [6] ಅಷ್ಟೇ ಗಮನಾರ್ಹವಾದ ಮತ್ತು ಪ್ರಮುಖವಾದ ಸಂಗತಿಯೆಂದರೆ ಆರ್.ಎಸ್.ಎಸ್. ಈ ಅವಿಭಜಿತ ಜಿಲ್ಲೆಯಲ್ಲಿ ೧೩೭೭ ಶಾಖೆಗಳನ್ನು ಮತ್ತು ಸಾವಿರಾರು ಸಂಖ್ಯೆಯಲ್ಲಿ ಸ್ವಯಂಸೇವಕರನ್ನು ಹೊಂದಿದೆ. ಈ ಮೇಲಿನ ಅಂಕಿ ಅಂಶಗಳನ್ನು ಮಾತ್ರ ಇಟ್ಟುಕೊಂಡು ಕರಾವಳಿಯಲ್ಲಿ ಸಂಭವಿಸುತ್ತಿರುವ ಮತೀಯ ಸಂಘರ್ಷಕ್ಕೆ ಇದೇ ಕಾರಣ ಎಂದು ನಾವು ತಿಳಿದುಕೊಂಡರೆ ಅದೊಂದು ತಕ್ಷಣದ ತೀರ್ಮಾನವೂ, ಸೆಕ್ಯುಲರ್ ಭಾವಾವೇಶವೂ ಹಾಗೆಯೇ ಈ ಜಿಲ್ಲೆಗಳ ಉಳಿದ ಸಂಗತಿಗಳ ಕುರಿತು ದಿವ್ಯ ಮತ್ತು ಉದ್ದೇಶಪೂರ್ವಕ ನಿರ್ಲಕ್ಷ್ಯವೂ ಆಗಿ ಬಿಡುತ್ತದೆ. ಇಲ್ಲಿನ ಮುಸ್ಲಿಮ್ ಮೂಲಭೂತವಾದದ ಬಗೆಗೂ ಹೇಳಬೇಕಾದ ಕೆಲವು ಮಾತುಗಳಿವೆ. ಇಡಿಯ ಮುಸ್ಲಿಮ್ ಸಮುದಾಯವನ್ನು ಒಂದು ರೀತಿಯಲ್ಲಿ ಏಕಛತ್ರಿಯ ಕೆಳಗೆ ತರುವ ಪ್ರಯತ್ನವನ್ನು ಇಲ್ಲಿಯ ಮುಸ್ಲಿಮ್ ಮೂಲಭೂತವಾದ ಶ್ರದ್ಧೆಯಿಂದ ಮಾಡುತ್ತಿವೆ. ಶಿಕ್ಷಣ, ಆರೋಗ್ಯ ಇತ್ಯಾದಿಗಳ ಮೂಲಕ ಸಮುದಾಯದ ಜನರನ್ನು ಸಶಕ್ತೀಕರಣಗೊಳಿಸುವ ಬದಲು ಇತ್ತೀಚಿನವರೆಗೂ ಮಸೀದಿ, ಉರುಸ್ ಇತ್ಯಾದಿಗಳ ಮೂಲಕ ಜನರನ್ನು ಭಾವನಾತ್ಮಕವಾಗಿ ಬೆಸೆಯುವುದಕ್ಕೆ ಮುಸ್ಲಿಮ್ ಸಾಂಪ್ರದಾಯಿಕವಾದ ಮಹತ್ವ ನೀಡಿದೆ. [7] ಮುಸ್ಲಿಮ್ ಸಾಂಪ್ರದಾಯವಾದಿಗಳ ನೀತಿಯನ್ನು ಪ್ರಶ್ನಿಸುವ ಮುಸ್ಲಿಂ ಸಮುದಾಯದೊಳಗಿನ ಭಿನ್ನ ಧ್ವನಿಗಳು ಒಂದು ಬಗೆಯ ದ್ವೀಪವಾಗುವಂತೆ ಸಾಂಪ್ರದಾಯವಾದಿಗಳು ನೋಡಿಕೊಂಡಿದ್ದಾರೆ.
ಏಕದೇವತಾರಾಧನೆ, ಏಕನಂಬಿಕೆಗಳಿತ್ಯಾದಿ ಧಾರ್ಮಿಕ ಪ್ರಾಥಮಿಕ ಸಂಗತಿಗಳನ್ನು ಹೊರತುಪಡಸಿದರೆ ಮುಸ್ಲಿಮ್ ಸಮುದಾಯವೂ ಇತರ ಎಲ್ಲಾ ಸಮುದಾಯಗಳ ಹಾಗೆ ಭಿನ್ನ ಭಿನ್ನ ಜೀವನ ಕ್ರಮಗಳ ಸಮುದಾಯ. ಎರಡೂ ಸಮುದಾಯಗಳಲ್ಲೂ (ಹಿಂದು ಮತ್ತು ಮುಸ್ಲಿಮ್) ಸಾಮಾಜಿಕ ಮೌಲ್ಯಗಳನ್ನು ಕಾಪಾಡುವ ಜವಾಬ್ದಾರಿ ಬಡವರು ಮತ್ತು ಮಧ್ಯಮ ವರ್ಗಕ್ಕೆ ಸೇರಿದ ಜನರದ್ದು. ಶ್ರೀಮಂತ ವರ್ಗಕ್ಕೆ ಸೇರಿದವರು ಧಾರ್ಮಿಕ ಹಾಗೂ ಸಾಮಾಜಿಕ ಮೌಲ್ಯಗಳನ್ನು ಆಚರಿಸದಿರುವುದು ಅಪಚಾರವಾಗುವುದಿಲ್ಲ. ಬುರ್ಕಾ ತೊಡದೆ ಹೊರಗೆ ಬರುವುದು, ಅಂತರ್‌ಧರ್ಮ ವಿವಾಹವಾಗುವುದು, ಊಟ ಪಾನೀಯಗಳು ನಿಯಮ ಉಲ್ಲಂಘನೆ ಮಾಡುವುದು ಇತ್ಯಾದಿಗಳು ಬಡ ಮತ್ತು ಮಧ್ಯಮ ವರ್ಗದ ಮುಸ್ಲಿಮರಿಗೆ ಕಷ್ಟ. ಅದೇ ರೀತಿ ಇತರ ಜಾತಿ/ಧರ್ಮದ ಬಡ ಮತ್ತು ಮಧ್ಯಮ ವರ್ಗದ ಮುಸ್ಲಿಮರಿಗೆ ಕಷ್ಟ. ಅದೇ ರೀತಿ ಇತರ ಜಾತಿ/ಧರ್ಮದ ಬಡ ಮತ್ತು ಕೆಳವರ್ಗದವರಿಗೆ ಅವರ ಜಾತಿ/ಧರ್ಮದ ಮೌಲ್ಯಗಳನ್ನು ಮೀರಿ ಬದುಕುವುದು ಕಷ್ಟ. ಆದರೆ ಅಚ್ಚರಿಯ ವಿದ್ಯಮಾನವೊಂದರಲ್ಲಿ ಧಾರ್ಮಿಕ ಮೂಲಭೂತವಾದ ಮತ್ತು ಈಗಿನ ಜಾಗತೀಕರಣದ ಹಿತಾಸಕ್ತಿಯನ್ನು ಕಾಪಾಡುವ ಸಂಘ ಸಂಸ್ಥೆಗಳು ನಿರ್ಮಿಸುವ ತಾತ್ವಿಕತೆಯೂ ಇಡಿಯ ಮುಸ್ಲಿಮ್ ಸಮುದಾಯವನ್ನು ‘ಅಖಂಡವಾಗಿ’ ಪರಿಕಲ್ಪಿಸಿವೆ. ಈ ಬಗೆಯ ಅಖಂಡತೆಯ ಸೃಷ್ಟಿ ಎರಡೂ ಸಮುದಾಯಗಳ (‘ಅನ್ಯ’ ಮತ್ತು ‘ಸ್ವ’ಕ್ಕೆ ಸೇರಿದ) ತಳಸ್ತರದ ಜನರ ಬದುಕನ್ನು ಅಸಹನೀಯಗೊಳಿಸುತ್ತಿದೆ. (ಕೋಮುಗಲಭೆಯಂತಹ) ಅಸಮಾನ್ಯ ಸಂದರ್ಭದಲ್ಲಿ ವ್ಯಕ್ತಿಯೊಬ್ಬರು ಮಾಡುವ ತಪ್ಪು ಅಥವಾ ಅಪರಾಧಗಳು ಇಡಿಯ ಸಮುದಾಯದ ತಪ್ಪು/ಅಪರಾಧವಾಗಿ ಕಾಣಿಸಿಕೊಳ್ಳುತ್ತವೆ. ಅಂತಹ ಅಪರಾಧಿಗಳನ್ನು ದಂಡಿಸುವುದು ಅಥವಾ ಶಿಕ್ಷಿಸುವುದು ಮತ್ತೊಂದು ಸಮುದಾಯಕ್ಕೆ ಸೇರಿದವರ ಕರ್ತವ್ಯವಾಗುತ್ತದೆ. ಕೋಮುಗಲಭೆಯಂತಹ ಹಿಂಸಾತ್ಮಕ ಘಟನೆಗಳು ಹಾದು ಹೋಗುವ ಸಂಗತಿಗಳು; ಶಾಶ್ವತ ಅಲ್ಲ. ಆದರೆ ವಿರೋಧಿ ಕೋಮುಗಳನ್ನು ಸೃಷ್ಟಿಸಲು ಮತ್ತು ಅವುಗಳು ಹಿಂಸಾತ್ಮಕವಾಗಿ ವ್ಯವಹರಿಸಲು ಜನರ ಮನಸ್ಸನ್ನು ಹದಗೊಳಿಸಲು ಸೃಷ್ಟಿಸುವ ಚಿಂತನೆಗಳ ಮತ್ತು ಆಚರಣೆಗಳ ಪ್ರಭಾವ ಒಂದು ಗಳಿಗೆ ಬಂದು ಹೋಗುವ ಸಂಗತಿಗಳಲ್ಲ. ಅದು ಜನ ಸಾಮಾನ್ಯರ ಬದುಕನ್ನು ನಿರಂತರವಾಗಿ ಕಾಡುವ ಸಂಗತಿಗಳಾಗುತ್ತವೆ. ಇವುಗಳಿಂದಾಗಿ ಎರಡೂ ಸಮುದಾಯಗಳ ತಳಸ್ತರದ ಜನರು ತಮ್ಮದೇ ಬೇರುಗಳ ಬಗ್ಗೆ (ಊಟ, ಪಾನೀಯ, ಕಸುಬು, ಭಾಷೆ, ಉಡುಗೆ ತೊಡುಗೆ ಇತ್ಯಾದಿಗಳ ಬಗ್ಗೆ) ಒಂದು ಬಗೆಯ ಕೀಳರಿಮೆಯನ್ನು ರೂಢಿಸಿಕೊಂಡು ಇಬ್ಬಂದಿತನದಿಂದ ಬದುಕಬೇಕಾದ ಸ್ಥಿತಿ ನಿರ್ಮಾಣವಾಗುವ ಸಾಧ್ಯತೆನೂ ಇದೆ. ಈ ಎಲ್ಲ ಸಂಗತಿಗಳು ಅಧ್ಯಯನದ ವ್ಯಾಪ್ತಿಯನ್ನು ಮತ್ತು ಪ್ರಾಮುಖ್ಯತೆಯನ್ನು ವಿಸ್ತರಿಸಿವೆ.
ಕೋಮುವಾದದ ಮೇಲಿನ ಅಧ್ಯಯನ ಪರಿಗಣಿಸಬೇಕಾದ ತಾತ್ವಿಕ ಸಂಗತಿಗಳ ಸಾಲಿನಲ್ಲಿ ‘ಅನ್ಯ’ ನಿರ್ಮಾಣದ ವಿವರಣೆ ಈ ಅಧ್ಯಯನದ ದೃಷ್ಟಿಯಿಂದ ಪ್ರಾಮುಖ್ಯವಾದುದು. ಗಲಭೆಗಳಲ್ಲಿ ನೇರವಾಗಿ (ಹೊಡೆತ ಬಡಿತಗಳಲ್ಲಿ ಪಾಲುಗೊಳ್ಳುವುದು) ಇಲ್ಲಾ ಪರೋಕ್ಷವಾಗಿ ಕೋಮು ಚಿಂತನೆಗಳಿಗೆ ಪ್ರವಾಹಕರಾಗುವುದು, ಕೋಮುಗಲಭೆಯಲ್ಲಿ ನೊಂದವರಿಗೆ ಸಾಂತ್ವಾನ ನೀಡದಿರುವುದು, ಕಣ್ಣೆದುರು ನಡೆಯುವ ಕೋಮು ಗಲಭೆಗಳ ಬಗ್ಗೆ ನಿರ್ಲಿಪ್ತವಾಗಿರುವುದು) ಭಾಗವಹಿಸುವವರಿಗೆಲ್ಲಾ ‘ಅನ್ಯ’ ಸಮುದಾಯದ ಬಗ್ಗೆ ಅವರದ್ದೇ ಆದ ಒಂದು ‘ಕಲ್ಪಿತ ಚಿತ್ರಣ’ವಿರುತ್ತದೆ. ಆ ಕಲ್ಪಿತ ಚಿತ್ರಣದಲ್ಲಿ ‘ಅನ್ಯ ಸಮುದಾಯ’ ನಕರಾತ್ಮಕವಾಗಿ ಚಿತ್ರಿಸಲ್ಪಟ್ಟಿರುತ್ತದೆ. ಇಂತಹ ನಕರಾತ್ಮಕ ಸಂಗತಿಗಳನ್ನು (ಅನ್ಯ ಸಮುದಾಯದವರನ್ನು) ಇಲ್ಲದಾಗಿಸುವುದು ಅಥವಾ ನಿಷ್ಕ್ರಿಯಗೊಳಿಸುವುದು ಅಥವಾ ನಿರ್ನಾಮ ಮಾಡುವುದು ಅಥವಾ ನಿಕೃಷ್ಟಗೊಳಿಸುವುದು ಕೋಮುವಾದವನ್ನು ನಂಬುವವರ ಕರ್ತವ್ಯ. ಈ ‘ಅನ್ಯ’ದ ಕಲ್ಪನೆಯನ್ನು ಯಾರು ಮತ್ತು ಹೇಗೆ ನಿರ್ಮಿಸಿದ್ದಾರೆನ್ನುವುದು ಈಗ ನಮ್ಮ ಮುಂದಿರುವ ಪ್ರಶ್ನೆ. ಭಾರತದ ಬೇರೆ ಪ್ರದೇಶಗಳಲ್ಲಿನ ಕೋಮುವಾದದ ವಿವರಣೆಯನ್ನು ಆಧರಿಸಿ ಹೇಳುವುದಾದರೆ ಸಂಕಥನದಿಂದ ‘ಅನ್ಯ’ದ ಕಲ್ಪನೆಯನ್ನು ನಿರ್ಮಿಸಲಾಗಿದೆ. ಸಂಕಥನದಿಂದ ‘ಅನ್ಯ’ ಸಮುದಾಯದ ಚಿತ್ರಣ ಜನಸಾಮಾನ್ಯರ ಪ್ರಜ್ಞೆಯ ಭಾಗವಾಗುತ್ತದೆ ಎನ್ನುವುದನ್ನು ಮೇಲ್ನೋಟಕ್ಕೆ ಸಾಧಿಸಬಹುದಾದ ಹಲವಾರು ಸಂಗತಿಗಳು ಕರಾವಳಿ ಕರ್ನಾಟಕದಲ್ಲಿವೆ. ವ್ಯಕ್ತಿ, ಸಂಘ ಸಂಸ್ಥೆ, ಸಮುದಾಯ ಇತ್ಯಾದಿಗಳ ಹೊರಮುಖವನ್ನು ಸಾರ್ವಜನಿಕರಿಗೆ ಪರಿಚಯಿಸುವಲ್ಲಿ ಮಾಧ್ಯಮಗಳು ಪರಿಣಾಮಕಾರಿ ಪಾತ್ರವಹಿಸುತ್ತವೆ. ಇತರ ಸಂಗತಿಗಳೊಂದಿಗೆ (ಸಂಘ ಪರಿವಾರದ ಚಟುವಟಿಕೆಗಳೊಂದಿಗೆ) ಕರಾವಳಿ ಜಿಲ್ಲೆಗಳಲ್ಲಿ ಬಹಳ ಜನಪ್ರಿಯವಾಗಿರುವ ದಿನಪತ್ರಿಕೆಗಳು ಪರೋಕ್ಷವಾಗಿ ಮತ್ತು ಮೂಲಭೂತವಾದಿ ಸಂಘಟನೆಗಳ ಮುಖವಾಣಿಯಾಗಿರುವ ದಿನಪತ್ರಿಕೆಗಳು ನೇರವಾಗಿ ಈ ಪ್ರದೇಶದಲ್ಲಿ ಮೂಲಭೂತವಾದಿ ಸಂಘಟನೆಗಳ ಜೊತೆಗೆ ಯಾವುದೇ ಬಗೆಯ ಸಂಬಂಧವನ್ನೂ ಇಟ್ಟುಕೊಳ್ಳದ ಜನಸಾಮಾನ್ಯರಲ್ಲೂ ‘ಮುಸ್ಲಿಮರೆಂದರೆ ಹೀಗೆ’ ಎಂಬ ಹೀನತಾ ಮನೋಭಾವವನ್ನು ಹುಟ್ಟಿಸುವಲ್ಲಿ ತಕ್ಕಮಟ್ಟಿನ ಯಶಸ್ಸು ಸಾಧಿಸಿರಬಹುದು. ಮುಖ್ಯವಾಹಿನಿಯ ಮಾಧ್ಯಮಗಳು ಮತ್ತು ಇತರ ಕಾರ್ಯಕ್ರಮಗಳು ಕಟ್ಟಿಕೊಡುವ ‘ಮುಸ್ಲಿಮರೆಂದರೆ ಹೀಗೆ’ ಎನ್ನುವ ಚಿತ್ರಣವನ್ನು ಕೇವಲ ಮೆಜಾರಿಟಿ ಸಮುದಾಯ ತನ್ನ ಬೇಳೆ ಬೇಯಿಸಿಕೊಳ್ಳಲು ಬಳಸಿಕೊಳ್ಳುತ್ತದೆ ಎನ್ನಲಾಗುವುದಿಲ್ಲ. ಕರಾವಳಿ ಕರ್ನಾಟಕದಲ್ಲಿ ಮುಸ್ಲಿಮೇತರಿಗೆ ಮುಸ್ಲಿಮರ ಕುರಿತು ಇರುವ ಈ ಭಾವನೆಯನ್ನು ತನ್ನ ವಾದಕ್ಕೆ ಗೊಬ್ಬರವಾಗಿ ಮುಸ್ಲಿಮ್ ಮೂಲಭೂತ ವಾದ ಕೂಡ ಬಳಸಿಕೊಳ್ಳಬಹುದು.
ಇದೇ ಸಂದರ್ಭದಲ್ಲಿ ಮೇಲಿನ ವಾದದಲ್ಲಿರುವ ಕೆಲವೊಂದು ಸಮಸ್ಯೆಗಳನ್ನು ಕೂಡ ಪರಿಗಣಿಸಬೇಕಾಗುತ್ತದೆ. ಮೆಜಾರಿಟಿ ಸಮುದಾಯದ ಮೇಲ್ವರ್ಗಕ್ಕೆ ತನ್ನ ಸಾಂಪ್ರದಾಯಿಕ ಯಜಮಾನಿಕೆಯನ್ನು ಉಳಿಸಿಕೊಳ್ಳುವ ಮತ್ತು ಬೆಳೆಸುವ ದೃಷ್ಟಿಯಿಂದ ಹಿಂದೂ ಮುಸ್ಲಿಂ ಎನ್ನುವ ಎರಡೂ ಪರಸ್ಪರ ವಿರುದ್ಧ ಐಡೆಂಟಿಟಿಗಳನ್ನು ರೂಪಿಸಿ ವಿವಿಧ ಕಾರ್ಯಕ್ರಮಗಳ ಮೂಲಕ ಅವುಗಳನ್ನು ಜನರ ಪ್ರಜ್ಞೆಯ ಭಾಗವಾಗಿಸಲು ಪ್ರಯತ್ನಿಸಿದ ಕೂಡಲೇ ಜನ ಸಾಮಾನ್ಯರು ತಮ್ಮ ಜೀವದ ಹಂಗು ತೊರೆದು ಬೀದಿ ಕಾಳಗಕ್ಕೆ ರೆಡಿಯಾಗುತ್ತಾರೋ ಎನ್ನುವ ಪ್ರಶ್ನೆಗೆ ಸಮಾಧಾನಕರ ಉತ್ತರ ಮೇಲಿನ ವಿವರಣೆಯಲ್ಲಿ ಇಲ್ಲ. ಅಷ್ಟು ಮಾತ್ರವಲ್ಲ ಕೋಮುವಾದದ ಬೆಳವಣಿಗೆಯನ್ನು ಮೇಲಿನ ವಿವರಣೆಗಳಿಗೆ ಸೀಮಿತಗೊಳಿಸಿದರೆ ಜನಸಾಮಾನ್ಯರನ್ನು ಸ್ವಂತ ವಿವೇಚನೆ ಇಲ್ಲದೆ ಮೇಲ್ವರ್ಗ ಆಡಿಸಿದಂತೆ ಆಡುವ ಗೊಂಬೆಗಳಿಗೆ ಸಮೀಕರಿಸಿದಂತಾಗುತ್ತದೆ. ಇದು ಜನಸಾಮಾನ್ಯರ ಪ್ರಜ್ಞೆ ಮತ್ತು ಚಳುವಳಿಗಳಲ್ಲಿ ಅವರು ಭಾಗವಹಿಸುವುದರ ಕುರಿತು ಈಗಾಗಲೇ ಆಗಿರುವ ಅಧ್ಯಯನಗಳು ತಳೆದ ನಿರ್ಣಯಗಳಿಗೆ ಸಂಪೂರ್ಣ ವಿರುದ್ಧ. ಆದುದರಿಂದ ಒಂದು ದೃಷ್ಟಿಯಿಂದ ನೋಡುವ (ಮೇಲ್ವರ್ಗ ಸೃಷ್ಟಿಸುವ ಐಡೆಂಟಿಟಿಯ ದೃಷ್ಟಿಯಿಂದ) ಕ್ರಮದಿಂದ ಕೋಮುವಾದದ ಬೆಳವಣಿಗೆಯ ಎಲ್ಲ ಆಯಾಮಗಳ ಪರಿಚಯ ಸಾಧ್ಯವಿಲ್ಲ. ಇತರ ಆಯಾಮಗಳನ್ನು ಪರಿಶೀಲಿಸುವ ಅಗತ್ಯವಿದೆ. ಯಾಕೆಂದರೆ ಕೋಮುಗಲಭೆಗಳಲ್ಲಿ ಹೊಡೆತ ಬಡಿತಗಳಲ್ಲಿ ಪಾಲುಗೊಳ್ಳುವವರು, ಸಾವು ನೋವು ಅನುಭವಿಸುವವರು, ಜೈಲಿಗೆ ಹೋಗುವವರು, ಆಸ್ತಿಪಾಸ್ತಿ ಕಳೆದುಕೊಳ್ಳುವವರು ಎರಡೂ ಸಮುದಾಯಗಳ (ಹಿಂದು ಮತ್ತು ಮುಸ್ಲಿಂ) ತಳಸ್ತರದ ಜನರು. ಎರಡೂ ಸಮುದಾಯಗಳ ಮೇಲ್ವರ್ಗಕ್ಕೆ ಸೇರಿದವರು ಮೇಲಿನ ಯಾವುದೇ ನಷ್ಟಗಳನ್ನು ಅನುಭವಿಸುವುದಿಲ್ಲ. ಆದುದರಿಂದ ಆಯಾಮ ಸಮುದಾಯದ ತಳಸ್ತರದ ಜನರು ಕೋಮುವಾದವನ್ನು ವಿವೇಚನೆ ಇಲ್ಲದೆ ಒಪ್ಪಿಕೊಳ್ಳುತ್ತಾರೆ ಮತ್ತು ಅನುಸರಿಸುತ್ತಾರೆ ಎಂದು ನಂಬಲು ಸಾಧ್ಯವಿಲ್ಲ.
ದಿನನಿತ್ಯದ ವ್ಯವಹಾರಗಳು ಜನಸಾಮಾನ್ಯರ ನಂಬಿಕೆಯ ಅಡಿಪಾಯ. ಬರುತ್ತೇನೆಂದಾಗ ಬರುವುದು, ಕೊಡುತ್ತೇನೆಂದಾಗ ಕೊಡುವುದು, ಮಾಡುತ್ತೇನೆಂದಾಗ ಮಾಡುವುದು ಇತ್ಯಾದಿಗಳು ನಡೆದಾಗ ನಂಬಿಕೆ ರೂಪುಗೊಳ್ಳುತ್ತದೆ. ಅಂದರೆ ನಂಬಿಕೆ ರೂಪುಗೊಳ್ಳಬೇಕಾದರೆ ಆಡಿದಂತೆ ಮಾಡಿ ತೋರಿಸುವ (ನುಡಿ ಹಾಗೂ ನಡೆ ನಡುವಿನ ಸಂಬಂಧ) ಪುರಾವೆಗಳು ಬೇಕು. ಆದುದರಿಂದ ಹಿಂದುಗಳ ಮೇಲ್ವರ್ಗ ಮುಸ್ಲಿಮರೆಂದರೆ ಹೀಗೆ ಎಂದು ಚಿತ್ರಿಸಿದ ಕೂಡಲೇ ತಳಸ್ತರದ ಜನರು ನಂಬಲು ಸಾಧ್ಯವಿಲ್ಲ. ಕೋಮುವಾದಿಗಳು ಕಟ್ಟಿಕೊಡುವ ಮುಸ್ಲಿಮರ ಚಿತ್ರಣಕ್ಕೆ ಹತ್ತಿರ ಇರುವ ಮುಸ್ಲಿಮರ ವ್ಯವಹಾರಗಳನ್ನು ತಳಸ್ತರದ ಜನರು ನೋಡಿದರೆ ಅಥವಾ ಅನುಭವಿಸಿದರೆ ಅಥವಾ ಸತತವಾಗಿ ಕೇಳಿದರೆ ಮಾತ್ರ ಕೋಮುವಾದಿ ಚಿಂತನೆಗಳು ಮೊಳಕೆಯೊಡೆಯಲು ಅವಕಾಶ ಇರುತ್ತದೆ. ಮೊಳಕೆಯೊಡೆದ ನಂತರ ಬೆಳೆಯಲು ಮತ್ತು ಇತರ ಪ್ರದೇಶಗಳಿಗೆ ವಿಸ್ತರಿಸಲು ಮೇಲಿನದೇ ರೀತಿಯ ಪುರಾವೆಗಳು ಬೇಕಾಗದಿರಬಹುದು. ಕೋಮುವಾದಿ ಸಂಘಟನೆಗಳು ಮತ್ತು ಅವುಗಳ ಕಾರ್ಯಕ್ರಮಗಳು ಮೊಳಕೆಯೊಡೆದ ಭಾವನೆಗಳನ್ನು ವಿಸ್ತರಿಸಲು ಮತ್ತು ಬೆಳೆಸಲು ನೆರವಾಗಬಹುದು. ಹೀಗೆ ಕರಾವಳಿ ಕರ್ನಾಟಕದ ಕೋಮುವಾದವನ್ನು ಅರ್ಥಮಾಡಿಕೊಳ್ಳಬೇಕಾದರೆ ಎರಡು ಸಾಮಾಜಿಕ ಬೆಳವಣಿಗೆಗಳನ್ನು ವಿಶ್ಲೇಷಿಸುವುದು ಅನಿವಾರ್ಯವಾಗಿದೆ. ಒಂದು, ಪರಸ್ಪರ ವಿರುದ್ಧ ಗುಣಸ್ವಭಾವಗಳ ನೆಲೆಯಲ್ಲಿ ಸಮಾಜದಲ್ಲಿನ ವಿವಿಧ ಗುಂಪುಗಳನ್ನು ಕಲ್ಪಿಸಿಕೊಳ್ಳುವುದು ಮತ್ತು ಆ ಕಲ್ಪನೆಗನುಗುಣವಾಗಿ ದಿನನಿತ್ಯದ ಬದುಕಿನಲ್ಲಿ ವ್ಯವಹರಿಸುವ ಅಭ್ಯಾಸವನ್ನು ಅರ್ಥಮಾಡಿಕೊಳ್ಳುವುದು. ಎರಡು, ಕಾಲಕಾಲಕ್ಕೆ ಈ ಕಲ್ಪಿತ ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಯ ನೆಲೆಗಳಲ್ಲಿ ಆಗುವ ಬದಲಾವಣೆಗಳನ್ನು ಮತ್ತು ಆ ಬದಲಾವಣೆಗೆ ಕಾರಣವಾಗುವ ಅಂಶಗಳನ್ನು ಗುರುತಿಸುವುದು. ಹೀಗೆ ಕೋಮುವಾದದ ಹುಟ್ಟು ಮತ್ತು ಬೆಳವಣಿಗೆ ಕುರಿತಂತೆ ಇಷ್ಟರವರೆಗೆ ನಡೆಸಿದ ವಾಗ್ವಾದಗಳು ನಮ್ಮನ್ನು ಈ ಕೆಳಗಿನ ಪ್ರಶ್ನೆಗಳೊಂದಿಗೆ ಮುಖಾಮುಖಿಯಾಗಿಸುತ್ತವೆ. ಈ ಕಲ್ಪಿತ ‘ಸ್ವ’ ಮತ್ತು ‘ಆನ್ಯ’ದ ಪರಿವರ್ತನೆ ಮತ್ತು ಅದಕ್ಕೆ ಪೂರಕವಾಗಿ ಸಮಾಜವನ್ನು ‘ಹದಗೊಳಿಸುವ ಕೆಲಸ ಕೇವಲ ಕೋಮುವಾದಿ (ಹಿಂದೂ ಮತ್ತು ಮುಸ್ಲಿಂ ಕೋಮುವಾದಿ ಸಂಘಟನೆಗಳು) ಸಂಘಟನೆಗಳಿಂದಾಯಿತೇ? ಅಥವಾ ಚಾರಿತ್ರಿಕವಾಗಿಯೇ ನಮ್ಮ ಸಮಾಜದಲ್ಲಿ ಈ ಗುಣ ಇದೆಯೇ? ಒಂದು ವೇಳೆ ಸ್ಥಳೀಯ ಸಮಾಜದಲ್ಲಿ ಅಂತರ್‌ಗತವಾದ ಸಂಗತಿಗಳು ಈ ಪರಿವರ್ತನೆಗೆ ಕಾರಣವಾಗಿದ್ದರೆ, ಅವು ಯಾವುವು? ಮತ್ತು ಅವು ಹೇಗೆ ಕಲ್ಪಿತ ಸಮುದಾಯಗಳನ್ನು ನಿರ್ಮಿಸುತ್ತವೆ? ಇದೇ ಸಂದರ್ಭದಲ್ಲಿ ‘ಪ್ರಭುತ್ವ’ ಪ್ರಾಯೋಜಿತ ಆಧುನೀಕರಣದ ಪ್ರಕ್ರಿಯೆಗಳು ಕೂಡ ಕೋಮುವಾದದ ಬೆಳವಣಿಗೆಗೆ ತಮ್ಮದೇ ಕೊಡುಗೆ ನೀಡಿವೆ ಎನ್ನುವ ವಾದವೂ ಇದೆ. ಅವುಗಳನ್ನು ಕೂಡ ಪರೀಕ್ಷಿಸುವ ಅಗತ್ಯವಿಲ್ಲವೇ? ‘ಸ್ವ’ ಮತ್ತು ‘ಅನ್ಯ’ಗಳನ್ನು ಕಟ್ಟಿಕೊಳ್ಳಲು ಕೋಮುವಾದಿಗಳು ಸೃಷ್ಟಿಸುವ ಸಂಕಥನಗಳು ಜನಸಾಮಾನ್ಯರ ಬದುಕಿನ ಮೇಲೆ ಮಾಡುವ ಪರಿಣಾಮಗಳೇನು? ಇತ್ಯಾದಿ ಪ್ರಶ್ನೆಗಳಿಗೆ ಉತ್ತರ ಕಂಡುಕೊಳ್ಳುವುದು ಕರಾವಳಿ ಕರ್ನಾಟಕದ ಕೋಮುವಾದವನ್ನು ಅರ್ಥಮಾಡಿಕೊಳ್ಳಲು ಅನಿವಾರ್ಯವೆಂದು ಗ್ರಹಿಸಲಾಗಿದೆ. ಯಾಕೆಂದರೆ ಸಮಾಜದ ಒಟ್ಟು ಸಂರಚನೆಯಲ್ಲಿ ಸಂಭವಿಸುವಂಥ ಬದಲಾವಣೆಗಳಿಗೆ ಯಾವುದೋ ಒಂದೆರಡು ಎಳೆಗಳ ಕುಲುಕಾಟವೇ ಕಾರಣವಾಗಿರುವುದಿಲ್ಲ. ಹಾಗಾಗಿ ಈ ಅಧ್ಯಯನ ಸಮಾಜವೊಂದು ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಯನ್ನು ರೂಪಿಸಿಕೊಳ್ಳುವ ಮತ್ತು ಕಾಲಕಾಲಕ್ಕೆ ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಯಲ್ಲಿ ಮಾಡಿಕೊಳ್ಳುವ ಪರಿವರ್ತನೆಗಳ ಹಿಂದಿರುವ ಚಾರಿತ್ರಿಕ ಕಾರಣಗಳ ಹೆಣಿಗೆಯನ್ನು ಬಿಡಿಸುವುದರಲ್ಲಿ ಗಾಢ ಆಸಕ್ತಿ ಹೊಂದಿದೆ.
ಈ ಅಧ್ಯಯನದಲ್ಲಿ ಮತ್ತೆ ಮತ್ತೆ ಪ್ರಸ್ತಾವಿತವಾಗುವ ‘ಜಾತಿ’ ಮತ್ತು ‘ಸಮುದಾಯ’ ಎಂಬೆರಡು ಪರಿಭಾಷೆಗಳನ್ನು ಕ್ವಚಿತ್ತಾಗಿ ವಿವರಿಸುವುದು ಅಗತ್ಯ. ಇಲ್ಲಿ ಈ ಎರಡೂ ಪರಿಭಾಷೆಗಳನ್ನು ಮಿತವಾದ ಉದ್ದೇಶಗಳಿಗಾಗಿ ಬಳಸಲಾಗಿದೆ. ಇಲ್ಲಿ ‘ಜಾತಿ’ ಎಂದರೆ ‘ಹಿಂದೂ’ ಎಂಬ ಧಾರ್ಮಿಕ ವ್ಯವಸ್ಥೆಯೊಳಗಿರುವ ಸಾಮಾಜಿಕ ವಿಭಜನೆಯನ್ನೂ ‘ಸಮುದಾಯ’ ಎನ್ನುವುದು ಸಮಾಜದೊಳಗಿರುವ ಬಹುಧಾರ್ಮಿಕ ವ್ಯವಸ್ಥೆಯನ್ನೂ ಸೂಚಿಸಲು ಬಳಸಲಾಗಿದೆ. ಈ ಅಧ್ಯಯನವನ್ನು ಮೂರು ಭಾಗಗಳಲ್ಲಿ ಮಂಡಿಸಲಾಗಿದೆ. ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಯ ಬೇರುಗಳನ್ನು ಹುಡುಕುವ ಪ್ರಯತ್ನವನ್ನು ಅಧ್ಯಯನದ ಮೊದಲ ಭಾಗದಲ್ಲಿ ಮಾಡಲಾಗಿದೆ. ಎಪ್ಪತ್ತರ ದಶಕದ ಹಿಂದೆ ಸಾಮಾಜಿಕ ವಿಂಗಡನೆಗಳು ಜಾತಿ (ಮೇಲ್ಜಾತಿ-ಕೆಳಜಾತಿ) ನೆಲೆಯಲ್ಲಿದ್ದವು ಎಂದು ಊಹಿಸಲಾಗಿದೆ. ಈ ಊಹೆಯ ಸತ್ಯಾಸತ್ಯತೆಯನ್ನು ಪರಿಶೀಲಿಸುವ ದೃಷ್ಟಿಯಿಂದ ವಿಶ್ಲೇಷಿಸಿದ ವಸಾಹತು ಮತ್ತು ವಸಾಹತು ಪೂರ್ವದ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಚರಿತ್ರೆಯ ವಿವರಗಳನ್ನು ಮೊದಲ ಭಾಗದಲ್ಲಿ ನೀಡಲಾಗಿದೆ. ಸಾಮಾಜಿಕ ವಿಂಗಡನೆ ಜಾತಿ ನೆಲೆಯಿಂದ ಧರ್ಮದ ನೆಲೆಗೆ ಪಲ್ಲಟಗೊಂಡ ಸಂದರ್ಭ ಮತ್ತು ಈ ಪರಿವರ್ತನೆಗೆ ಕಾರಣವಾದ ಆರ್ಥಿಕ, ರಾಜಕೀಯ ಕಾರಣಗಳನ್ನು ಅಧ್ಯಯನದ ಎರಡನೇ ಭಾಗದಲ್ಲಿ ಕೊಡಲಾಗಿದೆ. ಕೋಮುವಾದ ಮತ್ತು ಕೋಮುಗಲಭೆಗಳು ತಳಸ್ತರದ ಜನರ ಜೀವನದ ಮೇಲೆ ಮಾಡುವ ಪರಿಣಾಮವನ್ನು ಅಧ್ಯಯನದ ಕೊನೆ ಭಾಗದಲ್ಲಿ ವಿವರಿಸಲಾಗಿದೆ. ಸಾಮಾಜಿಕ ವಿಂಗಡನೆಗಳನ್ನು ಜನಸಾಮಾನ್ಯರ ಪ್ರಜ್ಞೆಯ ಭಾಗವಾಗಿಸಲು ಉಪಯೋಗಿಸುವ ಸಂಕೇತಗಳು, ಆಚರಣೆಗಳು, ಮೌಲ್ಯಗಳು ಎರಡೂ ಸಮುದಾಯಗಳ (ಹಿಂದೂ ಮತ್ತು ಮುಸ್ಲಿಂ) ತಳಸ್ತರದ ಜನರ ಆರ್ಥಿಕ ಹಾಗೂ ರಾಜಕೀಯ ಬದುಕನ್ನು ಕಾಡುತ್ತವೆ. ಇದರಿಂದಾಗಿ ಈ ಜನರು ಅನುಭವಿಸಬೇಕಾದ ಇಬ್ಬಂದಿತನ ಮತ್ತು ಖಾಯಂ ಆಗಿ ಮೇಲ್ವರ್ಗ ಸೃಷ್ಟಿಸಿದ ಟ್ರ‍್ಯಾಪ್ ಒಳಗೆ ಬಂಧಿಯಾಗುವುದರ ಚಿತ್ರಣವನ್ನು ಈ ಭಾಗದಲ್ಲಿ ನೋಡಬಹುದು.

[6]ಇಲ್ಲಿನ ಪೇಜಾವರ ಮಠದ ಸ್ವಾಮೀಜಿ ಶ್ರೀ ವಿಶ್ವೇಶ ತೀರ್ಥರು ವಿಶ್ವ ಹಿಂದೂ ಪರಿಷತ್‌ನ ಉಪಾಧ್ಯಕ್ಷರಾಗಿ ಹಲವಾರು ವರ್ಷ ‘ಕಾರ್ಯನಿರ್ವಹಿಸಿಕೊಂಡು’ ಬಂದಿದ್ದಾರೆ.
[7]ಈ ಕುರಿತು ಹೆಚ್ಚಿನ ಮಾಹಿತಿಗೆ ಮುಜಾಫರ್ ಆಸಾದಿಯವರ, ‘ಕರ್ನಾಟಕ-ಕಮ್ಯುನಲ್ ವಾಯಿಲೆನ್ಸ್ ಇನ್ ಕೋಸ್ಟಲ್ ಬೆಲ್ಟ್’, ಎನ್ನುವ ಲೇಖನವನ್ನು ನೋಡಬಹುದು. ಈ ಲೇಖನ ಎಕಾನಮಿಕ್ ಅಂಡ್ ಪೊಲಿಟಿಕಲ್ ವೀಕ್ಲಿ (ವಾಲ್ಯೂಮ್ ೩೪, ಸಂ.೮, ಫೆಬ್ರವರಿ ೨೦, ೧೯೯೯, ಪುಟ ೪೪೬-೪೪೮) ಯಲ್ಲಿ ಪ್ರಕಟವಾಗಿದೆ.
ಕರಾವಳಿ ಕರ್ನಾಟಕದ ಕೋಮುವಾದ (೨)
ಭಾಗ ೧
‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಗಳನ್ನು ಕಟ್ಟಿಕೊಳ್ಳಲು ಬಳಕೆಯಾಗುವ ಗುರುತುಗಳು (ಐಡೆಂಟಿಟಿ) ಕಾಲಕಾಲಕ್ಕೆ ಬದಲಾಗುತ್ತಿವೆ ಎನ್ನುವ ಗ್ರಹಿಕೆಯ ಹಿನ್ನೆಲೆಯಲ್ಲಿ ವಸಾಹತು ಪೂರ್ವದ ಸಾಮಾಜಿಕ ವಿಂಗಡನೆಗಳನ್ನು ಅರ್ಥಮಾಡಿಕೊಳ್ಳಲು ಲೇಖನದ ಈ ಭಾಗದಲ್ಲಿ ಪ್ರಯತ್ನಿಸಲಾಗಿದೆ. ಸುಮಾರು ಎಪ್ಪತ್ತರ ದಶಕದವರೆಗೂ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆಯನ್ನು ಜಾತಿ ನೆಲೆಯಲ್ಲಿ ಕಟ್ಟಿಕೊಳ್ಳಲಾಗುತ್ತಿತ್ತು. ಸಮಾಜವನ್ನು ಜಾತಿಯ ಗೆರೆಗಳಲ್ಲಿ ಗೀಟು ಹಾಕಿ ಪ್ರತ್ಯ-ಪ್ರತ್ಯೇಕವಾಗಿ ಮೇಲ್ಜಾತಿ-ಕೆಳಜಾತಿ ಎಂದು ನೋಡಲಾಗುತ್ತಿತ್ತು. ಮೇಲ್ಜಾತಿ-ಕೆಳಜಾತಿಗಳೆನ್ನುವ ವಿಂಗಡನೆ ಸಂಕಥನದ ಕೊಡುಗೆಯೇ ಅಥವಾ ಅಂದಿನ ಸಮಾಜೋ ಆರ್ಥಿಕ ಪರಿಸ್ಥಿತಿಯ ಪಾತ್ರನೂ ಇದೆಯೇ ಎಂದು ಈ ಭಾಗದಲ್ಲಿ ಪರೀಕ್ಷಿಸಲಾಗುವುದು. ದಕ್ಷಿಣ ಕನ್ನಡದ ಪಾರಂಪರಿಕ ಸಮಾಜೋ-ಆರ್ಥಿಕ ಸಂರಚನೆ ಉಳಿದ ಜಿಲ್ಲೆಗಳ ಸಂರಚನೆಗಿಂತ ಬಹಳ ವ್ಯತ್ಯಾಸಗಳನ್ನೇನೂ ಹೊಂದಿಲ್ಲ. ಇಲ್ಲಿಯ ಸಾಮಾಜಿಕ ಸಂರಚನೆಯ ಮುಖ್ಯ ಲಕ್ಷಣಗಳೆಂದರೆ ಸಮಾಜದೊಳಗೆ ಬದುಕುತ್ತಿರುವ ಭಿನ್ನ ಭಿನ್ನ ಮತ ಧರ್ಮಾವಲಂಭಿಗಳಾದ ಜನರು, ಮತಾಂತರಗೊಂಡ ಜನರು ಮತ್ತು ಮತಾಂತರ ಧರ್ಮದಲ್ಲೂ ಪರಕೀಯರಾಗಿ ಬದುಕುವ ಜನರೂ ಈ ಪ್ರದೇಶದಲ್ಲಿ ಕಂಡುಬರುತ್ತಾರೆ. ೧೮೯೧ ರಲ್ಲಿ ನಡೆಸಿದ ಜನಗಣತಿಯಂತೆ ಈ ಪ್ರದೇಶದ ಜನಸಂಖ್ಯೆ ಶೇಕಡಾವಾರು ಪ್ರಮಾಣ ಹೀಗಿದೆ. ೮೧.೬೮% ಹಿಂದೂಗಳು, ೧೦.೬೦% ಮುಸ್ಲಿಮರು, ೦೬.೭೫% ಕ್ರಿಶ್ಚಯನ್ನರು ಮತ್ತು ೧% ಗಿಂತಲೂ ಕಡಿಮೆ ಇರುವ ಜೈನರು.[1] ಹಿಂದೂ ಧರ್ಮದ ಜನಸಂಖ್ಯೆಯನ್ನು ಜಾತಿವಾರು ಆಗಿ ನೋಡುವುದಾದಲ್ಲಿ ೧೬.೬೪% ರಷ್ಟು ಬಿಲ್ಲವರು, ೧೪.೭೩% ರಷ್ಟು ಹೊಲೆಯರು, ೧೦.೪೯%ರಷ್ಟು ಬಂಟರು, ೯.೧೯% ರಷ್ಟು ಬ್ರಾಹ್ಮಣರು, ೪.೧೨% ರಷ್ಟು ಗೌಡರು, ೩.೭೨% ರಷ್ಟು ಮೊಗವೀರರು, ೨.೬೩% ರಷ್ಟು ಕುಂಬಾರರು, ೨.೫೦% ರಷ್ಟು ದೇವಾಡಿಗರು, ೨.೪೮% ರಷ್ಟು ಮರಾಠಿಗರು, ೧.೪೭% ರಷ್ಟು ನಾಯರ್‌ಗಳು, ೧.೧೨% ರಷ್ಟು ಗಾಣಿಗರು, ೦.೯೪% ರಷ್ಟು ಅಗಸರು, ೦.೯೦% ರಷ್ಟು ದೇವಾಂಗರು, ೦.೪೪% ರಷ್ಟು ಹಜಾಮರು, ೦.೨೨% ರಷ್ಟು ಸಮಗಾರರು ಮತ್ತು ೪.೭೩% ರಷ್ಟು ಇತರರು ಇದ್ದರು.[2]
ಕೃಷಿ ಈ ಪ್ರದೇಶದ ಬಹುಮುಖ್ಯ ಆರ್ಥಿಕ ಚಟುವಟಿಕೆ. ಇಲ್ಲಿಯ ಬಹುಸಂಖ್ಯಾತ ವರ್ಗ ಅಂದರೆ ಅಂದಾಜು ೬,೭೬,೨೫೦ ಮಂದಿ ಕೃಷಿ ಕ್ಷೇತ್ರದ ಮೇಲೆ ಅವಲಂಭಿತರಾಗಿದ್ದರು. ಈ ವರ್ಗದಲ್ಲಿ ಜಮೀನ್ದಾರರು, ಒಕ್ಕಲುತನ ಮಾಡುವವರು ಮತ್ತು ಕೇವಲ ಕೃಷಿ ಕಾರ್ಮಿಕರು ಇದ್ದರು. ಕೃಷಿ ಮಾಡುವ ಮತ್ತು ಮಾಡದ ಭೂಮಾಲೀಕರ ಸಂಖ್ಯೆ ಸುಮಾರು ೧೭೧೦೦೦ ಇತ್ತು. ೪,೫೦,೦೯೮ ಮಂದಿ ಒಕ್ಕಲುತನ ಮಾಡುವವರು ಮತ್ತು ಕೃಷಿ ಕಾರ್ಮಿಕರು ಇದ್ದರು.[3] ಇವರಲ್ಲಿ ಬ್ರಾಹ್ಮಣರು, ಬಂಟರು ಮತ್ತು ಜೈನರಲ್ಲಿ ಬಹುತೇಕರು ಭೂಮಿ ಹೊಂದಿದ್ದರು.[4] ಆ ಕಾರಣದಿಂದಾಗಿ ಬಹಳ ಪ್ರಭಾವಶಾಲಿಗಳಾಗಿ ಇತರ ಸಮುದಾಯದವರನ್ನು ತಮ್ಮ ನಿಯಂತ್ರಣದಲ್ಲಿರಿಸಿಕೊಂಡಿದ್ದರು. ಒಟ್ಟು ಜನಸಂಖ್ಯೆಯಲ್ಲಿ ಎರಡನೆಯವರಾಗಿರುವ ಪರಿಶಿಷ್ಟ ಜಾತಿಗೆ ಸೇರಿದ ಜನರು ಇಲ್ಲಿ ಕೃಷಿ ಕಾರ್ಮಿಕರಾಗಿದ್ದಾರೆ. ಜನಸಂಖ್ಯೆಯಲ್ಲಿ ಮೊದಲಿಗರಾಗಿರುವ ಬಿಲ್ಲವರು ಮತ್ತು ಇತರ ಹಿಂದುಳಿದ ಜಾತಿಗಳ ಜನರು ಇಲ್ಲಿ (ಗೇಣಿ ಅಥವಾ ಒಕ್ಕಲುತನದ ಭೂಮಿಯಲ್ಲಿ) ಕೃಷಿಯೊಂದಿಗೆ ತಮ್ಮ ತಮ್ಮ ಕುಲಕಸುಬುಗಳಲ್ಲಿ ತೊಡಗಿಸಿಕೊಂಡಿದ್ದರು. ಇಲ್ಲಿ ೧೦.೯೦% ರಷ್ಟು ಬಾಹುಳ್ಯದಲ್ಲಿ ಮುಸ್ಲಿಮ್ ಜನಸಂಖ್ಯೆ ಇದ್ದರೂ ಅದು ಮೊನ್ನೆ ಮೊನ್ನೆಯವರೆಗೆ ಹಿಂದೂ ಮುಸ್ಲಿಮ್ ಎಂಬ ಬಣಗಳಾಗಿ ರೂಪುಗೊಂಡಿರಲಿಲ್ಲ. ಬದಲಿಗೆ ಒಟ್ಟಾರೆ ಸಾಮಾಜಿಕ ವ್ಯವಸ್ಥೆಯಲ್ಲಿ ಹಿಂದೂ ಧರ್ಮದ ಒಳಗೆ ಬ್ರಾಹ್ಮಣ ಮತ್ತು ಅಬ್ರಾಹ್ಮಣ ಎಂಬೆರಡು ವರ್ಗಗಳು ಸೃಷ್ಟಿಯಾಗಿ ಅವೆರಡು ನಿರಂತರವಾಗಿ ಶಕ್ತಿ ರಾಜಕಾರಣದ ರಾಜಕೀಯವನ್ನು ಈ ಜಿಲ್ಲೆಗಳಲ್ಲಿ ನಡೆಸಿಕೊಂಡು ಬಂದಿದ್ದವು. ಬ್ರಾಹ್ಮಣರೆಂದರೆ ಶ್ವೇತವರ್ಣೀಯರು, ಸಂಸ್ಕಾರವಂತರು, ಬೌದ್ಧಿಕ ಪ್ರತಿಭಾಶಾಲಿಗಳು, ಸಸ್ಯಾಹಾರಿಗಳು, ಅಹಿಂಸಾವಾದಿಗಳು, ದೈಹಿಕ ಶ್ರಮ ಕಡಿಮೆ ಮಾಡಿ ಬೌದ್ಧಿಕ ಕೆಲಸ ಜಾಸ್ತಿ ಮಾಡುವವರು ಇತ್ಯಾದಿ ಗುಣಲಕ್ಷಣಗಳಿಂದ ಜನಸಾಮಾನ್ಯರಿಂದ ಗುರುತಿಸಲ್ಪಡುತ್ತಿದ್ದರು.[5] ಹಾಗಾಗಿ ಈ ಪ್ರದೇಶದ ಬಹುಸಂಖ್ಯಾತರ ಭಾಷೆಯಾದ ತುಳುವಿನಲ್ಲಿ ‘ಕಪ್ಪು ಬೆರಣೆರೆನ್ ನಂಬಿಕೆ ಬೊಲ್ದು ಹೊಲೆಯೆರೆನ್ ನಂಬಡ’ (ಕಪ್ಪು ಬ್ರಾಹ್ಮಣರನ್ನು ನಂಬದಿರು, ಬಿಳಿ ಹೊಲೆಯರನ್ನು ನಂಬದಿರು- ಅಂದರೆ ಅದು ಅಸಹಜ ಎಂಬಂತೆ) ‘ಜನಿವಾರ ಪಾಡ್‌ನಾಯ್‌ನ ಕೈಟ್ ನಾಯೆರ್ ಪತ್ತೆರೆ ಬಲ್ಲಿ’ (ಯಜ್ಞೋಪವೀತ ಧರಿಸಿದವನು ಕೈಯಲ್ಲಿ ನೇಗಿಲು ಹಿಡಿಯಬಾರದು – ಅಂದರೆ ದೈಹಿಕ ಶ್ರಮದ ಬೆವರು ಬರಿಸುವ ಕೆಲಸ ಮಾಡಬಾರದು) ಇತ್ಯಾದಿ ನುಡಿಗಟ್ಟುಗಳ ಮೇಲೆ ಹೇಳಿದ ಬ್ರಾಹ್ಮಣರ ಗುಣ – ವಿಶೇಷಗಳನ್ನು ಸಮರ್ಥಿಸುವಂತೆ ಇದೆ. ಪದ್ಧತಿಯಲ್ಲಿ ಬ್ರಾಹ್ಮಣ ಎನ್ನುವುದು ಏಕಕಾಲಕ್ಕೆ ಒಂದು ವರ್ಣವೂ ಹೌದು. ಹಾಗೆಯೇ ಒಂದು ಜಾತಿಯೂ ಹೌದು. ಆದರೆ ಶೂದ್ರ ಎನ್ನುವ ಒಂದು ವರ್ಣ ಇದೆ. ಆದರೆ ಒಂದು ಜಾತಿ ಇಲ್ಲ. ಬದಲಿಗೆ ಅಲ್ಲಿ ಸಾವಿರಾರು ಬ್ರಾಹ್ಮಣೇತರ ಜಾತಿಗಳಿವೆ. ಈ ಎಲ್ಲವನ್ನು ಒಟ್ಟು ಹಾಕಿ ಅದಕ್ಕೆ ‘ಶೂದ್ರ’ ಎಂಬ ವರ್ಣವನ್ನು ಕೊಡಲಾಯಿತು. ಸಾಮಾಜಿಕ ಏಣಿಶ್ರೇಣಿಯಲ್ಲಿ ಜಾತಿಯೊಂದರ ಸ್ಥಾನ ಆ ಜಾತಿಯ ಗುಣಲಕ್ಷಣಗಳು, ಗುಣವಿಶೇಷಗಳು ಜನಸಾಮಾನ್ಯರ ಪ್ರಜ್ಞೆಯ ಭಾಗವಾಗುವಲ್ಲಿ ಬಹುದೊಡ್ಡ ಪಾತ್ರವಹಿಸುತ್ತದೆ. ಹಾಗಾಗಿ ಕರಾವಳಿ ಜಿಲ್ಲೆಯ ಮೇಲ್ಜಾತಿಗಳ ಗುಣಲಕ್ಷಣಗಳು ಬಹುತೇಕರ ಅರಿವಿನ ಭಾಗವಾಗಿದೆ. ಅದೇ ಸಂದರ್ಭದಲ್ಲಿ ತಳಸ್ತರದ ಜಾತಿಗಳ ಗುಣವಿಶೇಷಗಳನ್ನು ಪ್ರತ್ಯೇಕಿಸದೆ ಮೂಟೆಕಟ್ಟಿ ಒಂದು ಕಡೆ ಪೇರಿಸಲಾಗಿದೆ. ಮೇಲ್ಜಾತಿಗಳು ಬಹಳ ಪ್ರಧಾನವಾಗಿ ಚಾಲ್ತಿಯಲ್ಲಿರುವುದಕ್ಕೆ ಮತ್ತು ಹೆಚ್ಚು ಹೆಚ್ಚು ಬಿಂಬಿತಗೊಳ್ಳುವುದಕ್ಕೆ ಈ ಜಾತ್ಯಾಧಾರಿತ ಸ್ಥಾನಮಾನವೇ ಬಹು ಮುಖ್ಯ ಕಾರಣವಾಗಿದೆ.
ಇಲ್ಲಿಯ ಬ್ರಾಹ್ಮಣೇತರ ಸಮುದಾಯದಲ್ಲಿ ಬಹಳ ಪ್ರಧಾನವಾಗಿರುವ ಎರಡು ಸಮುದಾಯಗಳೆಂದರೆ ಬಂಟ ಮತ್ತು ಜೈನ ಸಮುದಾಯಗಳು. ಇಲ್ಲಿ ಬಂಟ ಎನ್ನುವುದು ಒಂದು ಜಾತಿಯಾಗಿದ್ದರೆ ಜೈನ ಎಂಬುದು ಒಂದು ಜಾತಿ ಅಲ್ಲ. ಅದೊಂದು ಧರ್ಮ. ಈ ಎರಡೂ ಸಮುದಾಯಗಳು ಕೆಲವೇ ಕೆಲವು ಭಿನ್ನತೆಗಳನ್ನು ಹೊರತುಪಡಿಸಿದರೆ ಉಳಿದಂತೆ ಹೆಚ್ಚೂ-ಕಡಿಮೆ ಸಮಾನ ಗುಣಲಕ್ಷಣಗಳನ್ನು ಹೊಂದಿವೆಯೆಂದು ತಿಳಿಯಲಾಗಿದೆ. ಬಂಟರು ಮಾಂಸಾಹಾರಿಗಳು ಮತ್ತು ಜೈನರು ಸಸ್ಯಾಹಾರಿಗಳು. ಬಂಟರನ್ನು ಇಲ್ಲಿ ‘ಧೈರ್ಯಶಾಲಿಗಳು’ ‘ಅಧಿಕಾರಯುಕ್ತ ಧೋರಣೆಯವರು’ ‘ಉದ್ಯಮಶೀಲರು’, ‘ಪ್ರಭುತ್ವಪರರು’, ಎಂದೆಲ್ಲಾ ಬಿಂಬಿಸಲಾಗಿದೆ.[6] ಈ ಜಿಲ್ಲೆಗಳಲ್ಲಿರುವ ಉಳಿದ ಜಾತಿಗಳ ವಿಷಯಕ್ಕೆ ಬಂದಾಗ ಮೇಲ್ಜಾತಿಗಳ ಗುಣವಿಶೇಷಗಳಿಗೆ ವಿರುದ್ಧವಾದ ಮತ್ತು ಕೇವಲವಾದ ಗುಣಲಕ್ಷಣಗಳಿಂದ ಗುರುತಿಸುವುದು ಸಾಮಾನ್ಯವಾಗಿತ್ತು. ಬಹಳ ಬಾರಿ ತಾತ್ಸಾರದ, ತಮಾಷೆಗೆ ಪಕ್ಕಾದ (‘ಪರವನ ತೆಳಿಕೆನ್ ನಂಬಿಯರ ಬಲ್ಲಿ’… ಪಂಬದನ ನಗುವನ್ನು ನಂಬಬಾರದು – ಒಳಗೊಂದು ಹೊರಗೊಂದು ಮಾಡುವವ ಎನ್ನುವ ಅರ್ಥ, ‘ಓಡಾರಿ ಲೆಕ್ಕ ದಾನೆ ಪಾತೆರುವ’, – ಕುಂಬಾರನ ತರ ಯಾಕೆ ಮಾತಾಡುತ್ತೀಯಾ? – ಮುಂದಾಲೋಚನೆಯಿಲ್ಲದೆ ಮಾತಾಡುವವ, ಬಿರುವೆ ಕೋಪ ಬತ್ತ್‌ಂಡ ಕೆರುವೆ – ಬಿಲ್ಲವ ಕೋಪ ಬಂದರೆ ಕೊಲ್ಲುವ – ಅಂದರೆ ಆಲೋಚನೆ ಮಾಡುವ ಶಕ್ತಿ ಇಲ್ಲ) ಗುಣಲಕ್ಷಣಗಳಿಂದ ಗುರುತಿಸುವುದು ಸಾಮಾನ್ಯವಾಗಿತ್ತು. ತಳಸ್ತರದ ಸಮುದಾಯಗಳ ನಡುವಿನ ಭಿನ್ನತೆ, ಅವರ ಗುಣಲಕ್ಷಣಗಳು, ಗುಣವಿಶೇಷಣಗಳು ಪ್ರತ್ಯೇಕವಾಗಿ ಬಹುತೇಕರ ಅರಿವಿನ ಭಾಗವಾಗಿರಲಿಲ್ಲ. ಅವರೆಲ್ಲರನ್ನು ಒಟ್ಟಾರೆಯಾಗಿ ಪರಿಗಣಿಸಿ ಮೂರನೇ ದರ್ಜೆ ಗುಣವಿಶೇಷಣಗಳಿಂದ ಗುರುತಿಸುವುದು ಸಮಸ್ಯೆಯಾಗಿರಲಿಲ್ಲ. ಈಗ ಇರುವ ಪ್ರಶ್ನೆ ಏನೆಂದರೆ ಒಂದು ಸಮಾಜವನ್ನು ಹೀಗೆ ಮೇಲ್ಜಾತಿ ಮತ್ತು ಕೆಳಜಾತಿಗಳಾಗಿ ವಿಭಜಿಸುವುದಕ್ಕೆ ಹೇಗೆ ಸಾಧ್ಯವಾಯಿತು? ಈ ವಿಭಜಿತ ಸಂರಚನೆಯ ಹಿಂದೆ ಕೇವಲ ಸಂಕಥನದ ಪಾತ್ರ ಇದೆಯೇ? ಅಥವಾ ಆರ್ಥಿಕ ಸಂರಚನೆಯೇ ಈ ಬಗೆಯ ವರ್ಗೀಕರಣಗಳನ್ನು ಬೆಳೆಸಿ ಉಳಿಸಿತೇ? ಈ ಎಲ್ಲ ಪ್ರಶ್ನೆಗಳಿಗೆ ಸಮಾಧಾನಕರ ಉತ್ತರ ತಿಳಿದುಕೊಳ್ಳಬೇಕಿದ್ದಲ್ಲಿ ನಾವು ಈ ಪ್ರದೇಶದ ಚರಿತ್ರೆಯ ಒಳಹೆಣಿಗೆಗಳ ಸ್ವರೂಪವನ್ನು ಅಧ್ಯಯನ ಮಾಡಬೇಕು. ವಸಾಹತು ಪ್ರಭುತ್ವದ ಪೂರ್ವದಿಂದಲೂ ಈ ಪ್ರದೇಶದ ಯಾವುದೇ ಭಾಗ ಸಾಮ್ರಾಜ್ಯದ ಕಟ್ಟುನಿಟ್ಟಿನ ಕಣ್ಗಾವಲಿನ ಆಳ್ವಿಕೆಗೆ ಒಳಗಾದ ಪ್ರದೇಶವಲ್ಲ. ಈ ಪ್ರದೇಶವನ್ನು ಆಳಿದ ‘ಘಟ್ಟದ ಮೇಲಿನ ಪ್ರಭುತ್ವಗಳಿಗೆ ಬಹಳ ದಟ್ಟವಾದ ಪಶ್ಚಿಮ ಘಟ್ಟವನ್ನು ಇಳಿದು ಬಂದು ಈ ತುಂಡು ಜಾಗವನ್ನು ಆಳ್ವಿಕೆ ಮಾಡುವುದು ಸುಲಭಸಾಧ್ಯವಾದ ಸಂಗತಿಯೇನಾಗಿರಲಿಲ್ಲ. ಹಾಗಾಗಿ ಇಲ್ಲಿ ಯಾರು ಬಲಶಾಲಿಗಳೂ, ರಾಜಕೀಯ ಚತುರರೂ ಆಗಿದ್ದರೋ ಅವರು ಸಣ್ಣ ಮಟ್ಟಿನ ಪಾಲೆಯಗಾರರಾಗಿ ರೂಪುಗೊಂಡಿದ್ದರು. ಘಟ್ಟದ ಮೇಲಿನ ಪ್ರಭುತ್ವ ಬಲಾಢ್ಯವಾಗಿದ್ದ ಸಂದರ್ಭದಲ್ಲಿ ಅದಕ್ಕೆ ಒಂದು ಹಂತದರೆಗಿನ ನಿಷ್ಠೆಯನ್ನು ಮತ್ತು ಪ್ರಭುತ್ವ ಬಲಹೀನವಾದಾಗ ಸಣ್ಣಮಟ್ಟಿನ ಸ್ವಾಯತ್ತತೆಯನ್ನು ಪ್ರದರ್ಶಿಸಿಕೊಂಡು ಬಂದವರಾಗಿದ್ದರು.[7]
ಈ ಬಗೆಯ  ರಾಜಕೀಯ ಸನ್ನಿವೇಶದಲ್ಲಿ ‘ಸೀಮೆ’, ‘ಮಾಗಣೆ’, ಮತ್ತು ‘ಗುತ್ತುಗಳು’, ಈ ಪ್ರದೇಶಗಳ ಮುಖ್ಯ ರಾಜಕೀಯ ಘಟಕಗಳಾಗಿದ್ದವು.[8] ಜನಸಾಮಾನ್ಯರ ದಿನನಿತ್ಯದ ಬದುಕಿಗೆ ತುಂಬಾ ಹತ್ತಿರವಾಗಿದ್ದ ರಾಜಕೀಯ ಘಟಕವೆಂದರೆ ‘ಗುತ್ತು ಮನೆಗಳು’. ಈ ಗುತ್ತು ಮನೆಗಳವರು ಮುಖ್ಯವಾಗಿ ಬಂಟರು ಮತ್ತು ಜೈನರೇ ಆಗಿದ್ದರು. ಈ ಗುತ್ತು ಅನ್ನುವ ಪದದ ಚರಿತ್ರೆ ನೋಡುವುದಾದರೆ ಇದೇನೂ ಅಂಥ ಬಹುದೊಡ್ಡ ಗೌರವದ ಸಂಗತಿಯೇನಲ್ಲ. ‘ಮೇಲಿನ’ ಪ್ರಭುತ್ವದ ಸ್ವಾಧೀನದಲ್ಲಿ ಈ ‘ಕೆಳಗಿನ’ ಭೂಮಿಯನ್ನು ಗುತ್ತಿಗೆಗೆ ತೆಗೆದುಕೊಂಡ ಮನೆಗಳವರೇ ಗುತ್ತಿನ ಮನೆಯವರು. ಇಲ್ಲಿನ ತಳಸ್ತರದ ಸಮುದಾಯಕ್ಕೆ ಸೇರಿದ ಜನರಿಂದ ಇವರು ಭೂ ಸಾಗುವಳಿ ಮಾಡಿಸಿ ಆದಾಯದ ಸ್ವಲ್ಪವನ್ನು ಕೆಲಸಗಾರರಿಗೂ ಇನ್ನು ಸ್ವಲ್ಪವನ್ನು ಘಟ್ಟದ ಮೇಲಿನ ಪ್ರಭುತ್ವಕ್ಕೂ ಕೊಟ್ಟು ಉಳಿದ ಬಹುಪಾಲು ಭಾಗವನ್ನು ತಾವೇ ಇಟ್ಟುಕೊಂಡು ಈ ಮಧ್ಯವರ್ತಿ ಗುತ್ತುಮನೆಗಳವರು ಬಲಾಢ್ಯರಾದರು. ಯಾವಾಗ ಬದಲಾದ ರಾಜಕೀಯ ಸನ್ನಿವೇಶಗಳಲ್ಲಿ ಘಟ್ಟದ ಮೇಲಿನ ಪ್ರಭುತ್ವ ಸ್ಥಾನ ಪಲ್ಲಟವಾಗುತ್ತಿತ್ತೋ ಆವಾಗೆಲ್ಲಾ ಸ್ಥಳೀಯ ಪಾಳೇಗಾರರು ತಮ್ಮನ್ನು ತಾವು ಸ್ವತಂತ್ರ ಪ್ರಭುಗಳೆಂದು ಘೋಷಿಸಿಕೊಳ್ಳುತ್ತಿದ್ದರು. ಇಂತಹ ಮೇಲ್‌ಸ್ತರದ ರಾಜಕೀಯ ಪಲ್ಲಟಗಳು ಗುತ್ತು ಒಡೆತನಗಳಲ್ಲಿ ಮತ್ತು ವ್ಯವಹಾರಗಳಲ್ಲಿ ಸಣ್ಣಪುಟ್ಟ ಏರುಪೇರುಗಳಿಗೆ ಕಾರಣವಾಗುತ್ತಿದ್ದವು. ಹಾಗೆಂದು ಅವುಗಳು ಗುತ್ತುಮನೆಗಳ ಗುಣಲಕ್ಷಣಗಳನ್ನು ಮೂಲಭೂತವಾಗಿ ಪರಿವರ್ತಿಸಿಲ್ಲ. ತಮ್ಮ ಒಕ್ಕಲುಗಳ ನಿಯಂತ್ರಣಕ್ಕೆಂದು ಈ ಗುತ್ತು ಮನೆ ಗಳವರು ತಮ್ಮದೇ ಆದ ಕೆಲವೊಂದು ಕಟ್ಟುಪಾಡುಗಳನ್ನು ರೂಪಿಸಿಕೊಂಡಿದ್ದರು. ಈ ಕಟ್ಟುಪಾಡುಗಳು ಕೇವಲ ಒಕ್ಕಲುತನ ಗೇಣಿ, ಕೆಲಸದ ಅವಧಿ, ಕೂಲಿ ಇತ್ಯಾದಿಗಳಿಗೆ ಮಾತ್ರ ಸೀಮಿತವಾಗಿಲ್ಲ. (ಒಕ್ಕಲುಗಳ) ಮನೆಯಿಂದ ಹೊರಗಿನ ಬಹುತೇಕ ವ್ಯವಹಾರಗಳನ್ನು ಈ ಕಟ್ಟುಪಾಡುಗಳು ನಿರ್ದೇಶಿಸುತ್ತಿದ್ದವು. ಮಾತುಕತೆ, ಉಡುಗೆತೊಡುಗೆ, ಓಡಾಟ ಒಡಾಟ ಇತ್ಯಾದಿಗಳನ್ನು ಗುತ್ತಿನ ಕಟ್ಟುಪಾಡುಗಳು ನಿರ್ದೇಶಿಸಿದ್ದವು. ಈ ಕಟ್ಟುಪಾಡುಗಳನ್ನು ಆಳು ಮಕ್ಕಳು ಯಾರಾದರೂ ಉಲ್ಲಂಘಿಸಿದಲ್ಲಿ ಕಠಿಣ ಶಿಕ್ಷೆಯೂ ಅವರಿಗಾಗಿ ಕಾದಿತ್ತು.[9] ಆಳು ಹೆಣ್ಣು ಮಕ್ಕಳನ್ನು ತಮ್ಮ ಊಳಿಗದವರಾಗಿಯೂ ಮತ್ತು ತಮ್ಮ ಲೈಂಗಿಕ ಆಸಕ್ತಿಯ ಪೂರೈಕೆಗಾಗಿಯೂ ಇವರು ಬಳಸಿಕೊಳ್ಳುವುದು ಅಸಹಜವಾಗಿರಲಿಲ್ಲ. ಇದು ಗುತ್ತಿನ ಮನೆಯ ಒಂದು ಪ್ರತಿಷ್ಠೆಯ ಸಂಗತಿಯಾಗಿತ್ತು. ಭೂ ಮಸೂದೆ ಬರುವವರೆಗೂ ಗುತ್ತಿನ ಕಟ್ಟುಪಾಡುಗಳು ಬೇರೆ ಬೇರೆ ಸ್ವರೂಪದಲ್ಲಿ ಅಸ್ತಿತ್ವದಲ್ಲಿದ್ದವು.[10]
ಗುತ್ತು ಮನೆಯ ದಬ್ಬಾಳಿಕೆಯ ಈ ಗುಣ ಅವರು ಹೊಂದಿರುವ ಭೂಮಿಯ ಪ್ರಮಾಣದ ಮೇಲ ಅವಲಂಬಿತವಾಗಿತ್ತು. ಆದರೆ ಬ್ರಾಹ್ಮಣರ ಸ್ಥಾನ-ಮಾನ ಅವರು ಹೊಂದಿರುವ ಭೂ-ಪ್ರಮಾಣದ ಮೇಲೆ ಮಾತ್ರ ನಿರ್ಧರಿತವಾಗಿರಲಿಲ್ಲ. ಅವರಲ್ಲಿ ಸಾಕಷ್ಟು ಜನ ಬೇಕಾದಷ್ಟು ಭೂಮಿಯನ್ನು ಹೊಂದಿರದಿದ್ದರೂ ಬಹುತೇಕ ಬ್ರಾಹ್ಮಣರಿಗೂ ಸಾಕಷ್ಟು ಸಾಮಾಜಿಕ ಗೌರವ ದಕ್ಕುತ್ತಿತ್ತು. ಕೆಳಜಾತಿಗಳ ಜನರು ಈ ಬ್ರಾಹ್ಮಣರು ದಾರಿಯಲ್ಲಿ ಬರುವಾಗಲಾಗಲೀ ಇತರೇ ಸಾರ್ವಜನಿಕ ಸ್ಥಳಗಳಲ್ಲಾಗಲೀ ಸಾಕಷ್ಟು ಅಂತರವನ್ನು ಇರಿಸಿಕೊಳ್ಳಬೇಕಾಗಿತ್ತು.[11] ಈ ಅಂತರ ಜಾತಿಯಿಂದ ಜಾತಿಗೆ ಭಿನ್ನವಾಗಿತ್ತು ಮತ್ತು ಹೆಚ್ಚು ಕಡಿಮೆಯದ್ದೂ ಆಗಿತ್ತು. ಸಮಾಜದ ತಳಸ್ತರದಲ್ಲಿರುವ ಜಾತಿಗಳು ಅತಿಯಾದ ಅಂತರ ಕಾಪಾಡಿಕೊಳ್ಳಬೇಕಿತ್ತು. ಸಾಮಾಜಿಕ ಏಣಿಶ್ರೇಣಿಯಲ್ಲಿ ಮೇಲೆ ಮೇಲೆ ಹೋದಂತೆ ಕಾಪಾಡಿಕೊಳ್ಳಬೇಕಾದ ಅಂತರ ಕೂಡ ಕಡಿಮೆ ಆಗುತ್ತಿತ್ತು.[12] ಹಾಗೆಯೇ ಈ ಅಂತರ ಭೌತಿಕ ಅಂತರ ಮಾತ್ರ ಆಗಿಲ್ಲ ಎನ್ನುವುದೂ ಇಲ್ಲಿ ಮುಖ್ಯವಾದುದಾಗಿದೆ. ಹೆಸರಿನಿಂದಲೇ ವ್ಯಕ್ತಿಯೊಬ್ಬರ ಸಾಮಾಜಿಕ ಸ್ಥಾನವನ್ನು ಗುರುತಿಸಬಹುದಿತ್ತು. ಕೇಶವ, ಲಕ್ಷ್ಮಿಶ, ಗೋಪಾಲ, ನಾರಾಯಣ ಇತ್ಯಾದ (ದೇವರ) ಹೆಸರುಗಳು ಮೇಲ್ಜಾತಿ ಜನರ ಗುತ್ತಿಗೆಯಾದರೆ ತನಿಯ, ಗುರುವಪ್ಪ, ಸೊಂಪ, (ಹುಟ್ಟಿದ ದಿನದ ಹೆಸರು), ಮೈಂದ, ಕೆಪ್ಪೆ (ಶಾರೀರಿಕ ದೋಷಗಳ ಹೆಸರು) ಇತ್ಯಾದಿ ಹೆಸರುಗಳ ಕೆಳಜಾತಿ ಜನರ ಭಾಗ್ಯವಾಗಿತ್ತು.[13] ಮೇಲ್ಜಾತಿಗಳಾದ ಬ್ರಾಹ್ಮಣ ಬಂಟ ಮತ್ತು ಜೈನರನ್ನು ಕೆಲವೊಂದು ವಿಶಿಷ್ಟವಾದ ಪದಗಳ ಮೂಲಕವೇ ಕರೆಯಬೇಕಾಗಿತ್ತು. (ಅಣ್ಣೆರೆ, ದೊಕ್ಕುಲೆ, ಖಾವೆಂದರೆ ಇತ್ಯಾದಿ) ಆದರೆ ಇದಕ್ಕೆ ವಿರುದ್ಧವಾಗಿ ಮೇಲ್ಜಾತಿಯ ಒಬ್ಬ ಸಣ್ಣ ಹುಡುಗನೂ ಕೆಳಜಾತಿಯ ಅತ್ಯಂತ ವೃದ್ಧರನ್ನೂ ಏಕವಚನದಲ್ಲಿ ಮಾತಾಡಿಸುವುದು ಈ ಸಾಮಾಜಿಕ ಸಂರಚನೆಯಲ್ಲಿ ಅಸಹಜವಾಗಿರಲಿಲ್ಲ. ದೇವಾಲಯಗಳಿಗೆ ಪ್ರವೇಶ ಎನ್ನುವುದು ದಲಿತ ಸಮುದಾಯಕ್ಕೆ ಹೇಗೆ ನಿರಾಕರಿಸಲ್ಪಟ್ಟಿತ್ತೋ ಹಾಗೆಯೇ ಜಿಲ್ಲೆಯಲ್ಲಿ ಅತ್ಯಧಿಕ ಸಂಖ್ಯೆಯಲ್ಲಿದ್ದ ಬಿಲ್ಲವರಿಗೂ ಹಲವೆಡೆ ನಿಷೇಧವಾಗಿತ್ತು.
ಈ ಬಗೆಯ ಸಾಮಾಜಿಕ ಹಾಗೂ ಆರ್ಥಿಕ ಕ್ರಿಯಾಚರಣೆಗಳ ಜೊತೆಗೆ, ಸಾಂಸ್ಕೃತಿಕ ಚಟುವಟಿಕೆಗಳೂ ಈ ಜಾತಿ ಪ್ರಜ್ಞೆಯನ್ನು ಹರಳುಗಟ್ಟಿಸುವ ಕೆಲಸವನ್ನೂ ನಿರ್ವಹಿಸಿದವು. ಮೇಲ್ಜಾತಿ ಕೆಳಜಾತಿ ಭಿನ್ನತೆಯನ್ನು ಗಟ್ಟಿಗೊಳಿಸಲು ಸಹಕಾರಿಯಾದ ಎರಡು ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು  – ಯಕ್ಷಗಾನ ಮತ್ತು ಭೂತಾರಾಧನೆಯನ್ನು – ಇಲ್ಲಿ ನಿದರ್ಶನಗಳಾಗಿ ಕೊಡಬಹುದು. ಮೂಲತಃ ಬಿಲ್ಲವರು, ಮಲೆಯಾಳಿ ಬಿಲ್ಲವರು, ದೇವಾಂಗರು ಮತ್ತು ಇನ್ನೂ ಬಹುತೇಕ ಕೆಳಜಾತಿಯವರೇ ಪ್ರಧಾನವಾಗಿ ರೂಪಿಸಿದ ಯಕ್ಷಗಾನಕ್ಕೆ ಕಾಲಕ್ರಮೇಣ ಉನ್ನತ ಜಾತಿಗಳವರು ಪ್ರವೇಶಿಸಿ ಅದನ್ನೊಂದು ‘ಕಲಾಶಿಸ್ತು’ ಆಗಿ ರೂಪಿಸಿ ಊಳಿಗಮಾನ್ಯ ಮೌಲ್ಯಗಳನ್ನೇ ಪ್ರತಿಪಾದಿಸುವ ಪ್ರಸಂಗಗಳನ್ನೇ ಆಡಿದ್ದು, ಆಡಿಸಿದ್ದು ಈಗ ಈ ಕಲೆಯು ಸಾಂಸ್ಕೃತಿಕ ಇತಿಹಾಸದ ಒಂದು ಪ್ರಮುಖ ಭಾಗ. ಯಕ್ಷಗಾನ ಮತ್ತು ತಾಳಮದ್ದಲೆಗಳು ಸ್ಥಳೀಯ ಸಾಂಸ್ಕೃತಿಕ ಚರಿತ್ರೆಯನ್ನು ಕಟ್ಟುವ ಮತ್ತು ನಿರ್ವಚನೆ ಮಾಡುವ ಕೆಲಸವನ್ನು ತುಂಬಾ ಪರಿಣಾಮಕಾರಿಯಾಗಿ ಮಾಡಿವೆ. ಸ್ಥಳೀಯ ದೇವಸ್ಥಾನ, ಮಠಮಂದಿರಗಳ ಪ್ರೋತ್ಸಾಹದಲ್ಲಿ ಬೆಳೆದ ಯಕ್ಷಗಾನ ಮಂಡಳಿಗಳು ವರ್ಷದ ಏಳೆಂಟು ತಿಂಗಳು ಜಿಲ್ಲೆಯ ಮೂಲೆ ಮೂಲೆಯಲ್ಲಿ ಯಕ್ಷಗಾನ ಪ್ರಸಂಗಗಳನ್ನು ಆಡಿ ತೋರಿಸುತ್ತವೆ. ಹಿಂದೆ ದೇವಿ ಮಹಾತ್ಮೆ, ಮಹಿಷಾಸುರ ಮರ್ಧಿನಿ ಇತ್ಯಾದಿ ವೈದಿಕ ಮೌಲ್ಯಗಳನ್ನು ಸಾರುವ ಯಕ್ಷಗಾನ ಪ್ರಸಂಗಗಳು ಚಾಲ್ತಿಯಲ್ಲಿದ್ದವು.[14] ನಂತರದ ದಿನಗಳಲ್ಲಿ ಸಮಾಜ ತಳಸ್ತರದ ಜನರ ಸಾಂಸ್ಕೃತಿಕ ವೀರರ ಯಕ್ಷಗಾನ ಪ್ರಸಂಗಗಳು ಮುಂಚೂಣಿಗೆ ಬಂದವು. ಈ ಪ್ರಸಂಗಗಳು ದ.ಕ. ಜಿಲ್ಲೆಯಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿರುವ ಬಿಲ್ಲವರ, ಬಂಟರ, ಬೆಸ್ತರ ಸಾಂಸ್ಕೃತಿಕ ಸಾಮಾಜಿಕ ಚರಿತ್ರೆಯನ್ನು ಕಟ್ಟಿಕೊಟ್ಟಿವೆ. ಜಾನಪದ ಕಥನಗಳು ಯಕ್ಷಗಾನ ರೂಪದಲ್ಲಿ ಬಂದವೆಂದು ಕುಶಿ ಪಡುವ ಅಗತ್ಯವಿಲ್ಲವೆನ್ನುವ ಅಭಿಪ್ರಾಯಗಳೂ ಇವೆ. ಯಾಕೆಂದರೆ, ‘ಈ ಕಥೆಗಳ ಪ್ರದರ್ಶನದಲ್ಲೂ ಪುರಾಣ ಕಾಲದ ಊಳಿಗಮಾನ್ಯ ಸಮಾಜದ ಮೌಲ್ಯಗಳನ್ನೇ ಪ್ರತಿನಿಧಿಸಲಾಗುತ್ತಿದೆ. ಅದೃಷ್ಟವಾದ, ಜಾತಿಭೇದ, ಕರ್ಮ ಸಿದ್ಧಾಂತ, ಹುಟ್ಟಿನಿಂದ ಅಸಮಾನತೆ ಮುಂತಾದ ಮೌಲ್ಯಗಳ ಪುನರ್ ಮಂಡನೆಯಾಗುತ್ತದೆ.’[15] ಕಳೆದ ಒಂದು ಹತ್ತು ವರ್ಷಗಳಿಂದೀಚೆಗಿನ್ನೂ ಸ್ಪಷ್ಟವಾಗಿ ಹೇಳುವುದಾದಲ್ಲಿ ಬಾಬರಿ ಮಸೀದಿ ಕೆಡವಿದ ನಂತರದ ದಿನಗಳಲ್ಲಂತೂ ಇಲ್ಲಿಯ ಯಕ್ಷಗಾನ ಬಹುತೇಕ ಪ್ರಸಂಗಗಳು ಮುಸ್ಲಿಮ್ ದ್ವೇಷದ ಕಥನಗಳೇ ಆಗಿದ್ದವು. ಇನ್ನು ಕೆಲವು ಬರಿ ಪ್ರಸಂಗ ಯಾವುದೇ ಆದರೂ ಅದರಲ್ಲಿ ಮುಸ್ಲಿಮ್ ಅವಹೇಳನದ ಹಿಂದೂ ಸಂಘಟನೆಗಳ ಮತ್ತು ರಾಜಕೀಯ ಪಕ್ಷಗಳ ಕೀರ್ತನೆಯ ಸಂಭಾಷಣೆಗಳು ಜನಜಂಗುಳಿಯ ಶಿಳ್ಳೆ, ಚಪ್ಪಾಳೆಗಳ ಮತ್ತು ರಾಜಕೀಯ ಪಕ್ಷಗಳ ಕೀರ್ತನೆಯ ಸಂಭಾಷಣೆಗಳು ಜನಜಂಗುಳಿಯ ಶಿಳ್ಳೆ, ಚಪ್ಪಾಳೆಗಳ ನಡುವೆ ವಿಜೃಂಭಿಸುತ್ತಿದ್ದವು.
ಇದು ಒಂದೆಡೆಯಾದರೆ ಕೇವಲ ತಳಸ್ತರ‍್ಕೆ  ಸೇರಿದ ಮೂರು ಜಾತಿಗಳವರು ಮಾತ್ರ ನಿರ್ವಹಿಸುವ ಭೂತಾರಾಧನೆ ಇಲ್ಲಿಯ ಇನ್ನೊಂದು ಪ್ರಮುಖ ಸಾಂಸ್ಕೃತಿಕ ಆಚರಣೆಯಾಗಿದೆ. ಇದನ್ನೊಂದು ‘ಕಲೆ’ ಎಂದು ವಾದಿಸುವ ವಿದ್ವಾಂಸರೂ ಸಾಕಷ್ಟು ಜನ ಇದ್ದಾರೆ. ಹಾಗೆಯೇ ಇದನ್ನೊಂದು ‘ಕಲೆ’ ಎಂದು ಭಾವಿಸಿ ವೇದಿಕೆಯಲ್ಲಿ ಪ್ರದರ್ಶಿಸುವ ಅನ್ಯ ಜಾತಿಯವರೂ ಇದ್ದಾರೆ. ರಾಜಕೀಯ ನಾಯಕರ, ಸಾಹಿತ್ಯ, ಕರಾವಳಿ ಸಮ್ಮೇಳನಗಳ ಮೆರವಣಿಗೆಗಳಲ್ಲಿ ಭೂತಾರಾಧನೆಯ ವೇಷ ಹಾಕಿ ಮೆರವಣಿಗೆ ಹೋಗುವವರೂ ಇದ್ದಾರೆ. ಹೀಗೆ ಭೂತದ ವೇಷ ಹಾಕಿ ಮೆರವಣಿಗೆ ಹೋಗುವುದನ್ನು ವಿರೋಧಿಸುವ ಭೂತದ ಪಾತ್ರಿಗಳೂ, ದಲಿತರೂ ಇದ್ದಾರೆ. ಇಲ್ಲಿ ಇರುವ ಒಂದು ವ್ಯತ್ಯಾಸ ಎಂದರೆ ಭೂತದ ವೇಷ ಹಾಕಿ ಒಂದು ವೇದಿಕೆಯಲ್ಲಿ ಪ್ರದರ್ಶನ ಕೊಡುವ ಭೂತದ ಪಾತ್ರಿಗಳು ಇಲ್ಲಿ ಇಲ್ಲ. ಹಾಗೆಯೇ ದೇವಸ್ಥಾನಗಳಲ್ಲಿ ಭೂತದ ವೇಷ ಹಾಕಿ ಕುಣಿಯುವ ಇತರೆ ಮೇಲ್ಜಾತಿಯ ಜನರೂ ಇಲ್ಲಿ ಇಲ್ಲ. ಈ ಆರಾಧನೆಗೆ ಸಂಬಂಧಿಸಿದಂತೆ ಭಿನ್ನ ಭಿನ್ನ ವ್ಯಾಖ್ಯಾನಗಳು ಇವೆ. ಕೆಲವರ ಪ್ರಕಾರ ಭೂತಾರಾಧನೆ ಕೆಳವರ್ಗಗಳ ಸಾಂಸ್ಕೃತಿಕ ಪ್ರತಿಭಟನೆಯಾಗಿದೆ.[16] ಕೆಳವರ್ಗಗಳ ಸಾಂಸ್ಕೃತಿಕ ವೀರರು (ಇವರು ಸಾಂಸ್ಕೃತಿಕ ವೀರರು ಎಂದೆನಿಸಿಕೊಳ್ಳುವುದೇ ಅಸಹಜ ಸಾವಿಗೆ ಒಳಗಾದ ಮೇಲೆ) ಭೂತಗಳಾಗಿ ಆರಾಧನೆಗೊಳಗಾಗುತ್ತಾರೆ. ಭೂಮಾಲೀಕರಿಂದ ದೌರ್ಜನ್ಯಕ್ಕೊಳಗಾದ ಕೆಳಜಾತಿಯ ಪುರುಷ/ಮಹಿಳೆ ತನ್ನ ಅಸಹಜ ಮರಣಾನಂತರದಲ್ಲಿ ಈ ಭೂಮಾಲೀಕರ ವಿರುದ್ಧ ಸೇಡು ತೀರಿಸಿಕೊಳ್ಳುತ್ತಾನೆ/ಳೆ. ಕೊನೆಗೆ ಇದರಿಂದ ಸುಸ್ತಾದ ಭೂಮಾಲೀಕ ಆತನ/ಕೆಯ ನೆನಪಿಗೆ ಒಂದು ಕಲ್ಲನ್ನು ಗದ್ದೆಯಲ್ಲೋ ಅಥವಾ ಗುಡ್ಡದಲ್ಲೋ ಸ್ಥಾಪಿಸಿ ಅದಕ್ಕೆ ಪೂಜೆ/ಬಲಿ ಇತ್ಯಾದಿಗಳನ್ನು ಕೊಟ್ಟು ಆ ಭೂತವನ್ನು ‘ಸುಪ್ರೀತಗೊಳಿಸಿ’ ನಂಬುತ್ತಾನೆ.[17]ನಂಬಿದ ಕೂಡಲೇ ಅಲೌಕಿಕದ ಆ ಭೂತ ಲೌಕಿಕದ ಈ ಭೂಮಾಲೀಕನ ಸೇವಕನಂತೆ ಆತನ ಕುಟುಂಬ ಸಂಸಾರವನ್ನು, ಪಶುಪ್ರಾಣಿಗಳನ್ನು, ಬೆಳೆ-ಸೆಲೆ (ನೀರು)ಗಳನ್ನು ರಕ್ಷಿಸುವ ಕೆಲಸವನ್ನು ನಿರ್ವಹಿಸುತ್ತದೆ. ಲೌಕಿಕದ ಶೋಷಣೆ, ದೌರ್ಜನ್ಯಗಳು ಮತ್ತೆ ನಿರಂತರವಾಗುತ್ತದೆ. ಹಾಗಾಗಿ ಭೂತಾರಾಧನೆಯ ಚರಿತ್ರೆಯಾಗಲೀ, ಭವಿಷ್ಯವಾಗಲೀ ಇಡಿಯ ಪ್ರಕ್ರಿಯೇ ಅತ್ಯಂತ ವಿಚಿತ್ರವೂ ತೀವ್ರ ವಿರೋಧಾಭಾಸವುಳ್ಳದ್ದೂ ಆಗಿದೆ. ಭೂತವನ್ನು ಕೆಳಜಾತಿಯ ವ್ಯಕ್ತಿಯೊಬ್ಬನಲ್ಲಿ ಆವಾಹಿಸಿ ನಡೆಸುವ ನೇಮ/ಕೋಲದಂಥ ಉತ್ಸವಗಳೂ ಈ ವಿರೋಧಾಭಾಸದಿಂದ ಮುಕ್ತವಾದುದಲ್ಲ. ಈ ನೇಮ ಮತ್ತು ಕೋಲದಂತಹ ಆಚರಣೆಗಳಲ್ಲಿ ಊರಿಗೆ ಊರೇ ತಮ್ಮ ತಮ್ಮ ಜಾತಿಗನುಗುಣವಾದ ಕಸುಬುಗಳಲ್ಲಿ ತೊಡಗಿಕೊಳ್ಳಬೇಕಾಗುತ್ತದೆ. ಅಗಸ ಸ್ಥಳ ಶುದ್ಧಿಗೊಳಿಸುತ್ತಾನೆ, ಕ್ಷೌರಿಕ ಎಣ್ಣೆ ಹಿಡಿಯುವವನಾಗುತ್ತಾನೆ.[18] ಈ ಕೆಲಸಗಳೆಲ್ಲಾ ಸಮಾಜದಲ್ಲಿ ಆತ ಹೊಂದಿರುವ ಸ್ಥಾನ-ಮಾನಗಳ ಕುರಿತು ಹೇಳುತ್ತವೆ. ಕೆಳಜಾತಿಯ ವ್ಯಕ್ತಿಯೇ ಸತ್ತು ಭೂತ ಆಗಿದ್ದು ಆತನನ್ನೇ ಮರು ಆವಾಹಿಸುವ ಪ್ರಕ್ರಿಯೆಯಲ್ಲಿ ಯಾವ ತಥಾಕಥಿಕ ‘ಮರ್ಯಾದೆ’ಯೂ ಕೆಳಜಾತಿಯವನಿಗೆ ಸಿಗುವುದಿಲ್ಲ. ‘ದೈವ’ ಎಂದು ಸಮುದಾಯ ಭಾವಿಸಿರುವ ವ್ಯಕ್ತಿ, ಭೂತದ ವೇಷ-ಭೂಷಣಗಳೊಂದಿಗೆ, ಹಿಮ್ಮೇಳನದ ವಾದನದೊಂದಿಗೆ ನಡೆದು ಬಂದಾಗ ಇಡಿಯ ಸಭೆ ಎದ್ದು ನಿಂತು ಗೌರವ ಸಲ್ಲಿಸುತ್ತದೆ. ಆದರೆ ತಾಂತ್ರಿಕ ಕೆಲಸಗಳನ್ನು ನಿರ್ವಹಿಸುವ ಬ್ರಾಹ್ಮಣ ತಂತ್ರಿ ಮಾತ್ರ ಕುಳಿತೇ ಇರುತ್ತಾನೆ. ಭೂತ ಅವನಿರುವಲ್ಲಿಗೇ ಹೋಗಿ ಅವನಿಗೆ ಮೊದಲ ಗಂಧ-ಪ್ರಸಾದ ಕೊಟ್ಟು ಅವನನ್ನು ಗೌರವಿಸುತ್ತದೆ. ಅನಂತರ ನೇಮೋತ್ಸವ ನಡೆಸಿದ ಗುತ್ತಿನ ಮನೆಯವರನ್ನು ‘ಭೂತ’ ಗೌರವಿಸುತ್ತದೆ. ಕೊಟ್ಟ ಮನೆಗೆ ಲೌಕಿಕದ ಬದುಕಿನಲ್ಲಿ ತಾನು (ಭೂತ) ಯಾವ ಜಾತಿಗೆ ಸೇರಿದವನಾಗಿದ್ದನೋ ಅಂಥ ಜಾತಿಗೆ ಸೇರಿದವನಿಗೆ ಮರ್ಯಾದೆ ಸಲ್ಲುತ್ತದೆ.[19] ಹಾಗಾಗಿ ಭೂತಾರಾಧನೆಯ ಮೂಲಕ ಕೆಳಜಾತಿಯ ಜನರು ತಮ್ಮ ಸಾಮಾಜಿಕ ಅಸಮಾನ ಸ್ಥಿತಿಗೆ ಪ್ರತಿಭಟನೆ ನಡೆಸುತ್ತಿದ್ದಾರೆ ಎನ್ನುವುದು ‘ಬೀಸು ಹೇಳಿಕೆ’ಯನ್ನು ಕೊಡುವುದಾಗುತ್ತದೆ. ಅಷ್ಟು ಮಾತ್ರವಲ್ಲ ಈ ಸಂಕೀರ್ಣ ಸ್ಥಿತಿಯನ್ನು ಮತ್ತು ವಿಚಿತ್ರ ವಿರೋಧಾಭಾಸವನ್ನು ಅಗ್ಗಗೊಳಿಸುವ ಮತ್ತು ಸರಳಗೊಳಿಸುವುದಾಗುತ್ತದೆ. ಈ ಆಚರಣೆಯ ಮೂಲಕ ಅಥವಾ ಇದು ನಮ್ಮ ಸಂಸ್ಕೃತಿ ಎಂದು ಹೇಳುವ ಮೂಲಕ ಸಾಂಸ್ಕೃತಿಕ ಕ್ರಿಯಾಚರಣೆಯೊಂದು ಮತ್ತದೇ ಹಳೆಯ ಸಾಂಪ್ರದಾಯಿಕ ಶ್ರೇಣೀಕರಣದ ಮಾದರಿಯ ಪುನರಾವರ್ತನೆಯನ್ನು ಇಲ್ಲಿ ಮರೆಯಲಾಗದು, ಮರೆಯ ಬಾರದು.[20] ಈ ಇಡೀ ಸಾಂಸ್ಕೃತಿಕ ಕ್ರಿಯಾಚರಣೆಯನ್ನು ಹೊಸದಾಗಿ ಅಭ್ಯಾಸ ಮಾಡುವ ತಾತ್ವಿಕತೆ ಇನ್ನಷ್ಟು ಬಲಗೊಳ್ಳಬೇಕಾಗಿದೆ. ಹೀಗೆ ಭೂ ಒಡೆತನದ ಅಡಿಪಾಯ ಹೊಂದಿದ್ದ ಯಜಮಾನಿಕೆಯನ್ನು ಸಹಜಗೊಳಿಸುವ ಕ್ರಿಯೆಯನ್ನು ಸಾಂಸ್ಕೃತಿಕ ಲೋಕದ ವ್ಯವಹಾರಗಳು ಮಾಡುತ್ತಿದ್ದವು. ಆದುದರಿಂದ ‘ಸ್ವ’ ಮತ್ತು ‘ಅನ್ಯ’ದ ಕಲ್ಪನೆ ರೂಢಿಗೆ ಬರುವುದು ಕೇವಲ ಸಂಕಥನದಿಂದಲ್ಲ; ಆರ್ಥಿಕ ಸಂಬಂಧಗಳು ಕೂಡ ಮಹತ್ತರವಾದ ಪಾತ್ರ ವಹಿಸುತ್ತವೆ. ಈ ಎರಡರಲ್ಲಿ (ಸಂಕಥನ ಮತ್ತು ಆರ್ಥಿಕ ಸಂಬಂಧಗಳಲ್ಲಿ) ಯಾವುದು ಮೊದಲು ಅಥವಾ ಪ್ರಾಮುಖ್ಯ ಎನ್ನುವ ಪ್ರಶ್ನೆಗೆ ಉತ್ತರಿಸುವುದು ಬೀಜ ವೃಕ್ಷ ನ್ಯಾಯ ಬಿಡಿಸಿದಷ್ಟೇ ಕಷ್ಟಕರ.

[18]ವಿವಿಧ ಬಗೆಯ ಭೂತಗಳು ಮತ್ತು ಅವುಗಳ ಆಚರಣೆಯ ವಿಸ್ತೃತ ಚಿತ್ರಣವನ್ನು ಕೆ.ಚಿನ್ನಪ್ಪ ಗೌಡ ಇವರ ಭೂತಾರಾಧನೆ – ಜಾನಪದೀಯ ಅಧ್ಯಯನದಲ್ಲಿ ನೋಡಬಹುದು. ಇದರ ಜತೆಗೆ ಸುಶೀಲಾ ಉಪಾಧ್ಯಾಯ ಅವರ, ದಕ್ಷಿಣ ಭಾರತ ಜಾನಪದ – ಕೆಲವು ನೋಟಗಳು, (ಉಡುಪಿ: ಗೋವಿಂದ ಪೈ ಸಂಶೋಧನಾ ಕೇಂದ್ರ, ೧೯೯೮), ಸಂಪಾದಕೀಯ ಸಮಿತಿ, ಶೀನಪ್ಪ ಹೆಗಡೆ ಸಮಗ್ರ ಸಾಹಿತ್ಯ (ಉಡುಪಿ: ಪೊಳಲಿ ಶೀನಪ್ಪ ಹೆಗಡೆ ಜನ್ಮ ಶತಾಬ್ಧಿ ಸಮಿತಿ, ೧೯೯೧) ಮುಂತಾದ ಬರಹಗಳಲ್ಲಿ ನೋಡಬಹುದು.
[19]ಚಿನ್ನಪ್ಪ ಗೌಡ, ಭೂತಾರಾಧನೆ – ಜಾನಪದೀಯ ಅಧ್ಯಯನ, ಪುಟ ೧೯೪-೧೯೮
[20]ಭೂತಾರಾಧನೆ ಕುರಿತ ಈ ನಿಲುವನ್ನು ನಿಕೊಲಸ್ ಬಿ ಡರ್ಕ್ಸ್‌ ಅವರ ಬರಹಗಳಿಂದ ಪಡೆಯಲಾಗಿದೆ. ಭೂತಾರಾಧನೆಯಂತಹ ಆಚರಣೆಗಳನ್ನು ತಳವರ್ಗದ ಪ್ರತಿಭಟನೆ ಎಂದು ವ್ಯಾಖ್ಯಾನಿಸುವ ಕೊಮರಾಪ್ ಅವರ ನಿಲುವನ್ನು ನಿಕೊಲಸ್ ಒಪ್ಪುವುದಿಲ್ಲ. ನಿಕೊಲಸ್ ಪ್ರಕಾರ ದಿನನಿತ್ಯದ ಬದುಕಿನ ಏಣಿಶ್ರೇಣಿಗಳನ್ನು ಮತ್ತು ಅಧಿಕಾರದ ಹಂಚುವಿಕೆಯಲ್ಲಿನ ತಾರತಮ್ಯವನ್ನು ಇಂತಹ ಸಾಂಸ್ಕೃತಿಕ ಆಚರಣೆಯಲ್ಲೂ ಕಾಣಬಹುದು. (ನಿಕೊಲಸ್ ಬಿ.ಡರ್ಕ್ಸ್‌ ಅವರ, ‘ರಿಚ್ಚುವಲ್ ಅಂಡ್ ರೆಸಿಸ್ಟೆನ್ಸ್ – ಸಬ್‌ವರ್ಶನ್‌ ಯಾಸ್ ಎ ಸೋಶಿಯಲ್ ಫೇಕ್ಟ್’, ಎನ್ನುವ ಲೇಖನ ಡಿ. ಹೇನ್ಸ್‌ ಮತ್ತು ಜಿ.ಪ್ರಕಾಶ್ ಸಂಪಾದಿಸಿದ, ಕಂಟೆಸ್ಟಿಂಗ್‌ ಪವರ್‌ – ರೆಸಿಸ್ಟೆನ್ಸ್ ಆಂಡ್ ಎವರಿಡೇ ಸೋಶಿಯಲ್ ರಿಲೇಶನ್ಸ್‌ ಇನ್ ಸೌತ್ ಏಶಿಯಾ, ಡೆಲ್ಲಿ: ಆಕ್ಸ್‌ಫರ್ಡ್‌ ಯುನಿವರ್ಸಿಟಿ ಪ್ರೆಸ್, ೧೯೯೧, ಪುಟ ೨೧೩-೩೮)
ಕರಾವಳಿ ಕರ್ನಾಟಕದ ಕೋಮುವಾದ (೩)
ಭಾಗ ೨
ಸಾಮಾಜಿಕ ಮತ್ತು ಆರ್ಥಿಕ ಸಂರಚನೆ ಹಾಗೂ ಸಾಂಸ್ಕೃತಿಕ ನಡೆ-ನಡಾವಳಿಗಳು ಮೇಲ್ಜಾತಿಗಳ ಜನರಿಗೆ ಪ್ರಭಾವಶಾಲಿಯಾಗುವುದಕ್ಕೂ, ಕೆಳಜಾತಿಗಳ ಜನರಿಗೆ ಒಪ್ಪಿ ತಗ್ಗಿ – ಬಗ್ಗಿ ನಡೆಯುವಂಥ ವಾತಾವರಣವನ್ನೂ ಮತ್ತು ಅದಕ್ಕೆ ಬೇಕಾದ ಲಕ್ಷಣಗಳನ್ನೂ ನಿರ್ಮಿಸಿಕೊಡುತ್ತದೆ. ಈ ಯಾವ ಲಕ್ಷಣಗಳೂ ಅಮೂರ್ತವಾಗಿರುವುದಿಲ್ಲ. ದೈನಂದಿನ ಬದುಕಿನ ಭಿನ್ನ ಭಿನ್ನ ಸಾಮಾಜಿಕ ಅಥವಾ ಸಾಂಸ್ಕೃತಿಕ ಸನ್ನಿವೇಶಗಳಲ್ಲಿ ಅವು ಮೂರ್ತಗೊಂಡು ಬಿಡುತ್ತವೆ ಇತ್ಯಾದಿ ಸಂಗತಿಗಳನ್ನು ಲೇಖನದ ಮೊದಲ ಭಾಗದಲ್ಲಿ ನೋಡಿದ್ದೇವೆ. ಇಂಥ ಒಂದು ಸಾಮಾಜಿಕ ಸನ್ನಿವೇಶ ಎಪ್ಪತ್ತರ ದಶಕದ ನಂತರದಲ್ಲಿ ಒಂದು ಮಹಾನ್ ಪಲ್ಲಟಕ್ಕೊಳಗಾಯಿತು. ಅದು ಭಿನ್ನತೆ ‘ಜಾತಿ’ ನೆಲೆಯಿಂದ ‘ಧರ್ಮ’ದ ನೆಲೆಗೆ ಬದಲಾದಂಥ ಒಂದು ಪಲ್ಲಟ. ಈ ಪಲ್ಲಟದಲ್ಲಿ ಹಿಂದೆ ಕೆಳಜಾತಿಗಳು ಅನುಭವಿಸುತ್ತಿದ್ದ ಶಾಪಗ್ರಸ್ತ ಅನ್ಯದ ಪಾತ್ರವನ್ನು ಈಗ ಮುಸ್ಲಿಮರು ನಿರ್ವಹಿಸಬೇಕಾಗಿದೆ. ಅಲ್ಪ ಸಂಖ್ಯಾತರ ಅದರಲ್ಲೂ ಮುಸ್ಲಿಮರ ಗುಣಲಕ್ಷಣಗಳನ್ನು ವರ್ಣಿಸುವಾಗ ಬಹಳ ಗಾಢವಾದ ಮತ್ತು ಪರಿಚಿತವಾದ ಲಕ್ಷಣಗಳೆಂದರೆ ಅವರು ‘ಹೆಣ್ಣು ಬಾಕರು’ ‘ಬೀಜದ ಹೋರಿಗಳ ಸ್ವಭಾವದವರು’, ‘ಅತಿ ಸಂತಾನಪ್ರಿಯರು’, ‘ಕೋಮುವಾದಿ ಮನೋಧರ್ಮದವರು’ ಮತ್ತು ಆ ಕಾರಣಕ್ಕಾಗಿ ‘ಕಾಗೆಗಳಂತೆ ಒಟ್ಟಾಗುವವರು’, ‘ದೇಶದ ನಿಷ್ಠೆಗಿಂತ ಧರ್ಮದ ನಿಷ್ಠೆಯನ್ನು ತೋರುವವರು’, ಹಾಗಾಗಿ ಮುಸ್ಲಿಮ್‌ ರಾಷ್ಟ್ರವೊಂದು  ಭಾರತದ ಮೇಲೆ ಧಾಳಿ ಮಾಡಿದರೆ ಅವರು ವಿರೋಧಿ ಬಣದೊಡನೆ ಸೇರುತ್ತಾರೆ, ‘ಬೆನ್ನಿಗೆ ಚೂರಿ ಹಾಕುವವರು’, ‘ವ್ಯಾಪಾರದಲ್ಲಿ ಮೋಸಮಾಡುವವರು’ ಇತ್ಯಾದಿ ಗುಣವಿಶೇಷಣಗಳಿಂದ ಮುಸ್ಲಿಮರನ್ನು ಗುರುತಿಸುವುದು ಸಹಜವಾಗಿದೆ. ಈ ಎಲ್ಲ ಗುಣಲಕ್ಷಣಗಳ ಲೇವಡಿಗೆ-ಪ್ರಚಾರಕ್ಕೆ ಸಂಘ ಪರಿವಾರದ ವೇದಿಕೆಗಳಲ್ಲಿ, ಸಭೆಗಳಲ್ಲಿ ಮಾತ್ರ ಅವಕಾಶ ಒದಗುತ್ತಿರುವುದು ಅಲ್ಲ. ದ.ಕ. ಜಿಲ್ಲೆಯ ಬಹುತೇಕ ಜನ ಸಾಮಾನ್ಯರ ದಿನನಿತ್ಯದ ಬದುಕಿನ ವ್ಯವಹಾರಗಳಲ್ಲಿ, ವ್ಯಾಪಾರಗಳಲ್ಲಿ, ರಾತ್ರಿ ಎಲ್ಲ ನಿದ್ದೆ ಬಿಟ್ಟು ನೋಡುವ ಬಹುತೇಕ ಯಕ್ಷಗಾನ ಪ್ರಸಂಗಗಳಲ್ಲಿ ಇದಕ್ಕೆ ಧಾರಾಳ ಅವಕಾಶವನ್ನು ಈಗ ಒದಗಿಸಲಾಗುತ್ತಿದೆ.
ಒಂದು ಮುಖ್ಯವಾದ ಸಂಗತಿಯನ್ನು ಇಲ್ಲಿ ಉಲ್ಲೇಖಿಸುವುದಾದರೆ ಮುಸ್ಲಿಮರು ಈ ಜಿಲ್ಲೆಯಲ್ಲಿ ಕ್ರಿ.ಶ. ೭ನೆಯ ಶತಮಾನದಿಂದಲೂ ಇದ್ದರು ಎಂಬುದು. ಅವರು ಇಲ್ಲಿ ವಾಸವಾಗಿದ್ದರು ಎನ್ನುವುದಕ್ಕೆ ಸಾಕಷ್ಟು ಪುರಾವೆಗಳು ಇವೆ. ಬಾರಕೂರು, ಮಂಗಳೂರು ಮತ್ತು ಕಾಸರಗೋಡು (ಮೊದಲು ದ.ಕ. ಜಿಲ್ಲೆಯ ಭಾಗವಾಗಿದ್ದು ಈಗ ಕೇರಳ ರಾಜ್ಯಕ್ಕೆ ಸೇರಿದೆ)ಗಳಲ್ಲಿರುವ ಮಲಿಕ್ ದೀನಾರ್ ಎಂಬಾತನು ಕಟ್ಟಿಸಿದ ಮಸೀದಿಗಳು ಕ್ರಿ.ಶ. ೬೪೪ ರದ್ದಾಗಿವೆ.[1] ಹಾಗೆಯೇ ಈ ಪ್ರದೇಶದಲ್ಲಿ ಕ್ರಿಶ್ಚಿಯನ್ನರ ಮತ್ತು ಮುಸ್ಲಿಮರ ಜನಸಂಖ್ಯೆ ಹೆಚ್ಚು ಕಡಿಮೆ ಸಮ ಪ್ರಮಾಣದಲ್ಲಿದೆ.[2] ಈ ಎಲ್ಲ ಅಂಶಗಳಿದ್ದರೂ ಈ ಜಿಲ್ಲೆಯಲ್ಲಿ ಮುಸ್ಲಿಮರು ಪ್ರತಿಯೊಂದು ಮತೀಯ ಗಲಭೆಗಳಲ್ಲೂ ‘ಅನ್ಯ’ ಎಂಬ ಭಾವನೆಯಿಂದಲೇ ಬಲಿಪಶುಗಳಾಗುತ್ತಿದ್ದಾರೆ. ಎಪ್ಪತ್ತರ ದಶಕಕ್ಕಿಂತ ಹಿಂದೆ ಇಲ್ಲಿ ಕೆಳಜಾತಿ ಜನರು ಮೇಲ್ಜಾತಿ ಜನರಿಂದ ‘ಅನ್ಯ’ ಎಂಬ ದೂಷಣೆಗೊಳಗಾಗಿ ಹೇಗೆ ಶೋಷಣೆಗೀಡಾಗುತ್ತಿದ್ದರೋ ಹಾಗೆಯೇ ಈಗ ಮುಸ್ಲಿಮರು ಈಗ ನಮ್ಮ ಮುಂದಿರುವ ಪ್ರಶ್ನೆ ಏನೆಂದರೆ ಈ ಬದಲಾವಣೆ ಯಾಕೆ ಸಂಭವಿಸಿತು ಮತ್ತು ಈ ಬದಲಾವಣೆಯ ಹಿಂದಿರುವ ಸಾಮಾಜಿಕ, ಆರ್ಥಿಕ ಮತ್ತು ರಾಜಕೀಯ ಅಂಶಗಳೇನು? ಸ್ವಾತಂತ್ರ‍್ಯೋತ್ತರ ಕಾಲದ ಬದಲಾವಣೆಗಳನ್ನು ಇಲ್ಲಿ ಚರ್ಚಿಸುವುದಕ್ಕಿಂತ ಮೊದಲು ಸ್ವಾತಂತ್ರಪೂರ್ವದ ವಸಾಹತು ಆಳ್ವಿಕೆಯ ಕಾಲದಲ್ಲಿ ಆಧುನೀಕರಣ ಪ್ರಕ್ರಿಯೆಯು ಬಂದ ರೀತಿಯನ್ನು ಸ್ವಲ್ಪಮಟ್ಟಿಗೆ ವಿವೇಚಿಸುವುದು ಸೂಕ್ತ. ದಕ್ಷಿಣ ಕನ್ನಡದ ಮಟ್ಟಿಗೆ ಹೇಳುವುದಾದರೆ ಇಲ್ಲಿಗೆ ಬಂದ ಆಧುನಿಕತೆಯೋ, ಅಥವಾ ಆಧುನಿಕ ಜನಜೀವನವನ್ನು ಇಲ್ಲಿ ಹೊಂದಿಸುವುದಕ್ಕೆಂದು ಬಂದ ಆಧುನಿಕ ಸಂಘ-ಸಂಸ್ಥೆಗಳೇನಿದೆಯೋ ಅದಾವುದೂ ಪ್ರಭುತ್ವ ಪ್ರೇರಿತವಾಗಿ ಬಂದು ಇಲ್ಲಿ ಒಕ್ಕಲಾದ ಸಂಘ-ಸಂಸ್ಥೆಗಳಲ್ಲ. ಚಾರಿತ್ರಿಕವಾಗಿಯೆ ಬಹು ಪ್ರಸಿದ್ಧಿಯನ್ನು ಪಡೆದ ಕರಾವಳಿ ತಾಲೂಕುಗಳಾದ ಮಂಗಳೂರು ಉಡುಪಿ ಮತ್ತು ಕುಂದಾಪುರಗಳು ಆ ಕಾಲಕ್ಕೇನೇ ಸಾಗರೋತ್ತರ ವ್ಯಾಪಾರ-ವಹಿವಾಟುಗಳಿಂದಾಗಿ ವ್ಯವಹಾರ ನಿಬಿಡ ಪೇಟೆಗಳಾಗಿದ್ದವು. ಹಾಗಾಗಿ ವಸಾಹತು ಆಳ್ವಿಕೆಯ ಕಾಲದಲ್ಲಿ ಈ ಪೇಟೆಗಳು ಮತ್ತು ಅದಕ್ಕೆ ಹೊಂದಿಕೊಂಡ ಅದರ ಹಿಂದು-ಮುಂಚಿನ ಪ್ರದೇಶಗಳು ಇನ್ನೂ ಸ್ವಲ್ಪ ಬೇರೆ ಬೇರೆ ಕ್ಷೇತ್ರಗಳಲ್ಲಿ ಹೆಚ್ಚು ಪ್ರವರ್ಧಮಾನಕ್ಕೆ ಬಂದವು.[3] ವಸಾಹತು ಪ್ರಭುತ್ವದ ಕಾಲದಲ್ಲಿ ಇಲ್ಲಿ ನಡೆದ ಕೆಲವು ಮೂಲಭೂತ ಬದಲಾವಣೆಗಳೆಂದರೆ ಒಂದು ಪಾರಂಪರಿಕ ಜೀವನಕ್ರಮದ ಪಲ್ಲಟ. ಅದುವರೆಗೆ ಆಡಳಿತ ಕೇಂದ್ರಗಳಾಗಿದ್ದ ಸೀಮೆ, ಮಾಗಣೆ, ಗುತ್ತುಗಳ ರಾಜಕೀಯ ಅಧಿಕಾರದ ಶಕ್ತಿ ಬಿಂದುಗಳು ವಸಾಹತು ಆಳ್ವಿಕೆಯ ಕಾಲದಲ್ಲಿ ವಸಾಹತು ಪ್ರಭುಗಳ ಕೋರ್ಟುಗಳಿಗೆ, ಕಂದಾಯ ಇಲಾಖೆಗಳಿಗೆ ಮತ್ತು ಪೊಲೀಸ್ ಸ್ಟೇಷನ್‌ಗಳ ಕಡೆಗೆ ಚಲಿಸಿನಿಂತವು.[4] ಆದರೆ ಭೂಮಾಲೀಕತ್ವದ ವಿಷಯದಲ್ಲಿ ಮಾತ್ರ ಈ ಚಲನೆ ಸಂಭವಿಸಲಿಲ್ಲ. ಅದು ಹಾಗೆಯೇ ಉಳಿದು ಅದೇ ಹಳೆಯ ಯಜಮಾನರುಗಳೊಂದಿಗೆ ಅದೇ ಹಳೆಯ ಮೌಲ್ಯಗಳೊಂದಿಗೆ ಮುಂದುವರಿಯಿತು.
ವಸಾಹತು ಆಳ್ವಿಕೆಯ ಕಾಲದಲ್ಲಿ ಕ್ರೈಸ್ತ ಮಿಷನರಿಗಳು ನಡೆಸಿದ ಚಟುವಟಿಕೆಗಳು ಇಲ್ಲಿ ಬಹಳ ಗುರುತರವಾದುದು. ಕರ್ನಾಟಕದ ಉಳಿದ ಜಿಲ್ಲೆಗಳಿಗೆ ಹೋಲಿಸಿದರೆ ದಕ್ಷಿಣ ಕನ್ನಡದಲ್ಲಿ ಮಿಷನರಿಗಳ ಧಾರ್ಮಿಕ ಮತ್ತು ಸಾಮಾಜಿಕವಾದ ಕಾರ್ಯಾಚರಣೆ ಬಹಳ ವಿಶೇಷವಾದುದು. ಸಾವಿರಾರು ಕೆಳಜಾತಿಗಳ ಜನರನ್ನು ಮತಾಂತರಗೊಳಿಸಿದ ಮಿಷನರಿಗಳು ಅವರೆಲ್ಲರಿಗೆ ಒಂದು ‘ತಕ್ಷಣದ ಬಿಡುಗಡೆ’ಯ ಅವಕಾಶವನ್ನು ಮಾಡಿಕೊಟ್ಟರು.[5] ಹಾಗೆಯೇ ಶಾಲೆಗಳನ್ನು ತೆರೆದ ಮಿಷನರಿಗಳು ಒಂದೇ ಶಾಲೆಯ ಸೂರಿನಡಿ ಹೊರಗಿನ ಜಾತ್ಯಾಧಾರಿತ ಅಸಮಾನ ಸಂಬಂಧಗಳ ಶ್ರೇಣೀಕರಣದ ಮಾದರಿಯನ್ನು ಭೌತಿಕವಾಗಿಯೂ, ಬೌದ್ಧಿಕವಾಗಿಯೂ ಒಡೆದರು. ದಕ್ಷಿಣ ಕನ್ನಡದ ಸಾಮಾಜಿಕ ಸನ್ನಿವೇಶದಲ್ಲಿ ಹೀಗೆ ‘ನಡು ಪ್ರವೇಶ’ ಗೈದ ಕ್ರೈಸ್ತ ಮಿಷನರಿಗಳ ಕೆಲಸದ ಬಗ್ಗೆ ಇಲ್ಲಿಯ ಸ್ಥಳೀಯ ಬುದ್ಧಿಜೀವಿಗಳು ಮಿಶ್ರ ಪ್ರತಿಕ್ರಿಯೆ ವ್ಯಕ್ತಪಡಿಸಿದರು. ಕೆಲವರು ಈ ಬೆಳವಣಿಗೆಯನ್ನು ಸ್ವಾಗತಿಸಿದರೆ ಇನ್ನು ಕೆಲವರು ಇದನ್ನು ಅಷ್ಟೇ ತೀವ್ರವಾಗಿ ವಿರೋಧಿಸಿದರು. ಹೀಗಾಗಿ ಜಾತಿ, ಲಿಂಗ ಅಸಮಾನತೆಗಳ ಬಗ್ಗೆ, ವಿಧವಾ ವಿವಾಹದ ಬಗ್ಗೆ, ಕೆಳಜಾತಿ ಜನರ ಶಿಕ್ಷಣಾವಕಾಶಗಳ ಬಗ್ಗೆ ಕ್ರೈಸ್ತ ಮಿಷನರಿಗಳು ನಿರ್ವಹಿಸುವ ಪಾತ್ರದ ಬಗ್ಗೆ ಇಲ್ಲಿಯ ಉಚ್ಚಜಾತಿಯ ಜನರೊಳಗೆ ತೀವ್ರ ಭಿನ್ನಾಭಿಪ್ರಾಯಗಳು ಕಂಡು ಬಂದವು. ಬ್ರಾಹ್ಮಣರ ಒಂದು ಗುಂಪು ತಮ್ಮ ಸಮುದಾಯದೊಳಗಿನ ಈ ವಿಧಿ-ನಿಷೇಧಗಳ ಬಗ್ಗೆ ಬಂಡೆದ್ದಿತು. ಈ ಬಂಡಾಯದ ಫಲವಾಗಿ ಗೌಡ ಸಾರಸ್ವತ ಬ್ರಾಹ್ಮಣರ ನಾಯಕರಾದ ಉಳ್ಳಾಲ ರಘುನಾಥಯ್ಯ ಮಂಗಳೂರಿನಲ್ಲಿ ೧೮೭೦ರ ಹೊತ್ತಿಗೆ ಬ್ರಹ್ಮ ಸಮಾಜವನ್ನು ಸ್ಥಾಪಿಸಿದರು. ೧೯೦೧ ರಲ್ಲಿ ಪಂಡಿತ ಭವಾನಿಶಂಕರ ರಾವ್ ಅವರು ಥಿಯೋಸಾಫಿಕಲ್ ಸೊಸೈಟಿಯನ್ನು ಮಂಗಳೂರಿನಲ್ಲಿ ಸ್ಥಾಪಿಸಿದರು. ೧೯೧೮ ರಲ್ಲಿ ಕೆ.ಆರ್.ಕಾರಂತ, ಕೆ.ಶಾಮರಾವ್, ಅನಂತರಾವ್ ಮೊದಲಾದವರು ಆರ್ಯ ಸಮಾಜವನ್ನು ಸ್ಥಾಪಿಸಿದರು.[6] ತಮ್ಮ ಸಮುದಾಯದವರನ್ನು ಶೈಕ್ಷಣಿಕ, ಆರ್ಥಿಕ ಮತ್ತು ಸಾಂಸ್ಕೃತಿಕವಾಗಿ ಮೇಲಕ್ಕೆತ್ತುವ ಪ್ರಯತ್ನವಾಗಿ ಬ್ರಾಹ್ಮಣರು ದಕ್ಷಿಣ ಕನ್ನಡ ಜಿಲ್ಲಾ ದ್ರಾವಿಡ ಬ್ರಾಹ್ಮಣರ ಸಂಘವನ್ನು ೧೯೨೪ ರಲ್ಲಿ ಸ್ಥಾಪಿಸಿದರು.[7] ಗೌಡ ಸಾರಸ್ವತ ಬ್ರಾಹ್ಮಣರಿಗೆ ಜಾತಿ ಸಂಘಟನೆಗಳಂತೂ ಇರಲಿಲ್ಲ. ಆದರೆ ಅವರ ಮನೆಗಳು ಮತ್ತು ದೇವಸ್ಥಾನಗಳು ಜಾತಿ ಬಾಂಧವರು ಒಟ್ಟಾಗಿ ಸೇರುವ ಕೇಂದ್ರಗಳಾಗಿದ್ದವು.
ಬಂಟ ಸಮುದಾಯದ ನಾಯಕರು ೧೯೦೭ ರಲ್ಲಿ ಬಂಟರ ಯಾನೆ ನಾಡವರ ಸಂಘವನ್ನು ಮಂಗಳೂರಿನಲ್ಲಿ ಸ್ಥಾಪಿಸಿದರು. ಬಂಟ ಜಾತಿಯ ಹುಡುಗರು ನಗರಗಳಲ್ಲಿ ಆಧುನಿಕ ಮತ್ತ ಉನ್ನತ ವಿದ್ಯಾಭ್ಯಾಸವನ್ನು ಪಡೆಯುವುದಕ್ಕೆ ಅನುಕೂಲವಾಗಲೆಂದು ಈ ಸಂಘ ೧೯೦೯ ರಲ್ಲಿ ಹುಡುಗರ ಹಾಸ್ಟೆಲನ್ನು ಸ್ಥಾಪಿಸಿತು. ೧೯೦೯ ರಲ್ಲಿ ಅದು ಶಿಕ್ಷಣದ ಬೇರೆ ಬೇರೆ ಹಂತದಲ್ಲಿರುವ ವಿದ್ಯಾರ್ಥಿಗಳಿಗೆ ಉತ್ತೇಜನ ನೀಡುವುದಕ್ಕಾಗಿ ವಿದ್ಯಾರ್ಥಿ ವೇತನವನ್ನು ಕೊಡುವುದಕ್ಕೆ ಆರಂಭಿಸಿತು. ೧೯೩೧ ರಲ್ಲಿ ಅದು ವಿಜಯಾ ಬ್ಯಾಂಕನ್ನು ಸ್ಥಾಪಿಸಿತು. ಇದರ ಹಿಂದೆ ಎರಡು ಉದ್ದೇಶಗಳಿದ್ದವು.[8] ಒಂದು ಸ್ವಜಾತಿ ಉದ್ಯಮಶೀಲರಿಗೆ ಹಣಕಾಸಿನ ನೆರವು ನೀಡುವುದು, ಇನ್ನೊಂದು ಸ್ವಜಾತಿ ವಿದ್ಯಾವಂತ ತರುಣರಿಗೆ ಅದೇ ಬ್ಯಾಂಕಿನಲ್ಲಿ ಉದ್ಯೋಗ ಕೊಡಿಸುವುದು. ಇದೇ ಸಂದರ್ಭಧಲ್ಲಿ ಮೇಲ್ಜಾತಿ ತರುಣರು ಭಾರತದ ರಾಷ್ಟ್ರೀಯ ಹೋರಾಟದಲ್ಲೂ ತೊಡಗಸಿಕೊಂಡಿರುವುದನ್ನು ಇಲ್ಲಿ ನೆನಪಿಗೆ ತಂದುಕೊಳ್ಳಬಹುದು. ೧೯೩೦ರ ಕಾಲಕ್ಕೆ ಗೌಡ ಸಾರಸ್ವತ ಬ್ರಾಹ್ಮಣರು ಜಿಲ್ಲೆಯಲ್ಲಿ ನಡೆಯುತ್ತಿರುವ ರಾಷ್ಟ್ರೀಯ ಹೋರಾಟದ ಮುಂಚೂಣಿಯಲ್ಲಿದ್ದರು. ಗೌಡ ಸಾರಸ್ವತ ಬ್ರಾಹ್ಮಣರು ಸ್ವಾತಂತ್ರ‍್ಯ ಹೋರಾಟದ ಮತ್ತು ಸಾಮಾಜಿಕ ಪರಿವರ್ತನೆಯ ಹಾದಿಯಲ್ಲಿದ್ದದ್ದನ್ನು ಗಮನಿಸಿದ ಬ್ರಾಹ್ಮಣರೂ ಕೂಡ ಇದರಲ್ಲಿ ಭಾಗಿಯಾಗ ತೊಡಗಿದರು. ಕಾರ್ನಾಡು ಸದಾಶಿವರಾಯರು, ಕಮಲಾದೇವಿ ಚಟ್ಟೋಪಾದ್ಯಾಯ ಮೊದಲಾದವರು ಈ ವರ್ಗದಿಂದ ಬಂದ ನಾಯಕರು.[9] ಇಲ್ಲಿಯ ವಿಪರ್ಯಾಸ ಏನೆಂದರೆ ಯಾವ ಯಾವ ಆಧುನಿಕ ಸ್ಥಳಾವಖಾಶಗಳು ಮೇಲ್ಜಾತಿ ಜನರನ್ನು ಆಧುನಿಕ ಕಾಲಕ್ಕೆ ‘ಸಲ್ಲುವ’ ಹಾಗೆ ಮಾಡಿದ್ದವೋ ಅದೇ ಸ್ಥಳಾವಕಾಶಗಳನ್ನು ಬಳಸಿಕೊಂಡು ಇದೇ ಜನರ ಮತ್ತೊಂದು ಗುಂಪು ಕ್ರಿಶ್ಚಿಯನ್ ವಿರೋಧದ ನೆಲೆಯಲ್ಲಿ ಧಾರ್ಮಿಕ ಗಡಿಗಳನ್ನು ನಿರ್ಧರಿಸುವ, ಖಾಯಂ ಮಾಡುವ ಮತ್ತು ರಕ್ಷಸುವ ಉದ್ದೇಶದಿಂದ ಮತೀಯ ಫಸಲನ್ನು ಅಪೇಕ್ಷಿಸಿ ಬೀಜ ಬಿತ್ತನೆ ಗೈದವು. ಮೇಲ್ಜಾತಿ ಜನರ ಅದರಲ್ಲೂ ಬ್ರಾಹ್ಮಣರ ಮತ್ತು ಗೌಡ ಸಾರಸ್ವತ ಬ್ರಾಹ್ಮಣರ ಒಂದು ಗುಂಪು ಮಿಶನರಿಗಳ ಶಾಲೆಗಳನ್ನು ವಿರೋಧಿಸುವುದಕ್ಕೆ ತೊಡಗಿದವು. ಆ ಶಾಲೆಗಳಲ್ಲಿ ಸಾಮಾಜಿಕ ಶ್ರೇಣೀಕರಣವನ್ನು ಮಟ್ಟಸಗೊಳಿಸಲಾಗಿದೆ ಎಂಬುದು ಅವರ ಅಸಹನೆಗೆ ಪ್ರಮುಖ ಕಾರಣ. ಆದರೆ ಅದನ್ನು ಹಾಗೆ-ಹಾಗೆಯೇ ಲೋಕಮುಖಕ್ಕೆ ಹೇಳುವುದಕ್ಕೆ ಸಾಮಾಜಿಕ ಅಳುಕು ಇದ್ದುದರಿಂದ ಅವರು ಅದನ್ನು ಧರ್ಮಾಧರಿತ ವಿಷಯಕ್ಕೆ ಪರಿವರ್ತಿಸಿದರು. ಕ್ರಿಶ್ಚಿಯನ್ನರು ಶಾಲೆಗಳನ್ನು ಸ್ಥಾಪಿಸಿದುದು ನಮ್ಮ ಉದ್ಧಾರಕ್ಕೆ ಅಲ್ಲ. ಅದು ನಮ್ಮೆಲ್ಲರನ್ನೂ ಅಂದರೆ ಹಿಂದುಗಳನ್ನ ಹಿಂಬಾಗಿಲ ಮೂಲಕ ಕ್ರೈಸ್ತರನ್ನಾಗಿಸುವ ಪ್ರಯತ್ನ ಎಂಬ ಪ್ರಚಾರದಲ್ಲಿ ಅವರು ತೊಡಗಿದರು.[10] ಅಂದರೆ ಅದೇ ಮೊದಲ ಬಾರಿಗೆ ‘ನಾವು’ ಮತ್ತು ‘ಅವರು’ ಎಂಬ ಸರ್ವನಾಮಗಳನ್ನು ಇವರು ಸಾರ್ವತ್ರಿಕಗೊಳಿಸುವುದಕ್ಕೆ ಹೊರಟರು. ನಿನ್ನೆಯವರೆಗೆ ಬ್ರಾಹ್ಮಣ, ಬಿಲ್ಲವ, ಹೊಲೆಯ ಎಂದು ಇದ್ದುದು ಇದೇ ಮೊದಲಿಗೆ ‘ಹಿಂದೂ ಎಂದು ಮರುನಾಮಕರಣಗೊಂಡಿತು. ದ.ಕ. ಜಿಲ್ಲೆಯ ಸಮಾಜ ಈ ಅರ್ಥದಲ್ಲಿ ‘ದ್ವಿಜ ಸಮಾಜ’ವಾಯಿತು (ಜಾತ್ಯಾಧಾರಿತ ಸಮಾಜದ್ದು ಮೊದಲ ಜನನ, ಧರ್ಮಾಧರಿತವಾದದ್ದು ಎರಡನೆಯ ಜನನ). ಕ್ರಿಶ್ಚಿಯನ್ನರ ಶಾಲೆ ಸ್ಥಾಪನೆಯ ಕ್ರಮಕ್ಕೆ ಪರ್ಯಾಯವಾಗಿ ಈ ಜನರೂ ಹಿಂದೂ ಶಾಲೆಗಳನ್ನು ಸ್ಥಾಪಿಸಿದರು. ಅನಂತರದಲ್ಲಿ ಹಲವಾರು ಶಾಲಾ-ಕಾಲೇಜುಗಳನ್ನು ಈ ಉದ್ದೇಶಕ್ಕಾಗಿಯೇ ಸ್ಥಾಪಿಸಲಾಯಿತು. ತದನಂತರದ ದಿನಗಳಲ್ಲಿ ಇದೇ ಕೆಲವು ಶಾಲಾ-ಕಾಲೇಜುಗಳು ಆರ್.ಎಸ್.ಎಸ್.ನ ಕಾರ್ಯ ಚಟುವಟಿಕೆಗಳ ಕೇಂದ್ರ ಸ್ಥಾನವಾದವು. ಈ ಎಲ್ಲ ಅಂಶಗಳು ಏನನ್ನು ತೋರಿಸುತ್ತವೆಯೆಂದರೆ ವಸಾಹತು ಕಾಲದಲ್ಲಿ ರೂಪುಗೊಂಡ ಈ ರಚನೆಗಳು, ಸಂಸ್ಥೆಗಳು ಮತ್ತು ಮೌಲ್ಯಗಳು ಅನಂತರದ ಆಧುನೀಕರಣ ಮತ್ತು ಕೋಮುವಾದ ಇವೆರಡನ್ನೂ ಹೀರಿ ಬೆಳೆದವು.
ಸ್ವಾತಂತ್ರ್ಯೋತ್ತರದ ದಿನಗಳಲ್ಲಿ ಅಂದರೆ ೧೯೭೦ ರವರೆಗೂ ಅಂಥ ಗಮನಾರ್ಹವಾದ ಬೆಳವಣಿಗೆಗಳೇನೂ ಇಲ್ಲಿ ಸಂಭವಿಸಲಿಲ್ಲ. ಈಗಾಗಲೇ ಪ್ರಸ್ತಾಪಿಸಿದಂತೆ ಮೊದಲಾರ್ಧದ ‘ಅಭಿವೃದ್ಧಿಯಲ್ಲಿ’ ಕರಾವಳಿ ಪಟ್ಟಣಗಳಾದ ಮಂಗಳೂರು, ಉಡುಪಿ, ಕುಂದಾಪುರಗಳು ಬಹುಮುಖ್ಯ ವಾಣಿಜ್ಯ ಕೇಂದ್ರಗಳಾಗಿ ರೂಪುಗೊಂಡವು. ಆದರೆ ಕರಾವಳಿಯ ಒಳನಾಡು ತಾಲೂಕುಗಳಾದ ಪುತ್ತೂರು, ಬಂಟ್ವಾಳ, ಸುಳ್ಯ, ಕಾರ್ಕಳ ಮತ್ತು ಬೆಳ್ತಂಗಡಿಗಳು ಯಥಾಸ್ಥಿತಿಯಲ್ಲೇ ಉಳಿದುಕೊಂಡವು. ಅನಂತರದಲ್ಲಿ ಬಹು ನಿಧಾನಕ್ಕೆ ಆಧುನಿಕ ಸೌಲಭ್ಯಗಳಾದ ಶಾಲೆಗಳು, ರಸ್ತೆಗಳು, ಆಸ್ಪತ್ರೆಗಳು ಇತ್ಯಾದಿಗಳು ಇಲ್ಲೂ ಆರಂಭಗೊಂಡವು. ಭೂ ಮಸೂದೆಯ ಮೂಲಕ ನಡೆದ ಭೂ ಹಿಡುವಳಿ ಸುಧಾರಣೆ, ಭತ್ತದ ಕೃಷಿಯ ಬದಲು ಅಡಿಕೆ, ಕೊಕ್ಕೊ ಮೊದಲಾದ ವಾಣಿಜ್ಯ ಬೆಳೆಗಳು ಮತ್ತು ಬೀಡಿ ಉದ್ಯಮ ಈ ಕರಾವಳಿಯ ಒಳನಾಡುಗಳ ಸ್ವರೂಪವನ್ನು ತೀವ್ರವಾಗಿ ಪ್ರಭಾವಿಸಿತು. ಇದೇ ಸಮಯದಲ್ಲಿ ನಾಗರಿಕ ಪ್ರಭುತ್ವವೊಂದು ಪ್ರದರ್ಶಿಸಿದ ರಾಜಕೀಯ ಇಚ್ಛಾಶಕ್ತಿಯ ಧೋರಣಾತ್ಮಕ ನಿರ್ಧಾರಗಳು ಈ ಪ್ರದೇಶದ ಆರ್ಥಿಕತೆಯ ಮೇಲೆ ಅಳಿಸಲಾಗದ ಪ್ರಭಾವವನ್ನು ಬೀರಿತು. ಪ್ರಭುತ್ವ ಪ್ರೇರಿತ ಆರ್ಥಿಕ ಹಾಗೂ ಸಾಮಾಜಿಕ ಪರಿವರ್ತನೆಯ ಕೆಲವು ಧೋರಣೆಗಳು ಪಾರಂಪರಿಕ ಅಧಿಕಾರದ ಕೇಂದ್ರಗಳನ್ನು ಬಹುಮಟ್ಟಿಗೆ ಮುರಿಯಿತು. ಈ ನಿಟ್ಟಿನಲ್ಲಿ ಬ್ಯಾಂಕುಗಳ ರಾಷ್ಟ್ರೀಕರಣ, ಭೂಸುಧಾರಣಾ ಕಾಯಿದೆ, ಕೈಗಾರಿಕೆ ಮತ್ತು ಕೃಷಿಯ ಆಧುನೀಕರಣ ಮತ್ತು ಉಚಿತ ಶಿಕ್ಷಣದ ಸಾರ್ವತ್ರೀಕರಣ ಮುಖ್ಯವಾದುವುಗಳು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿಯ ಮೂರು ಪ್ರಭಾವಿ ಜಾತಿಗಳಾದ ಬಂಟ, ಬ್ರಾಹ್ಮಣ ಮತ್ತು ಗೌಡಸಾರಸ್ವತ ಬ್ರಾಹ್ಮಣರು ಇಲ್ಲಿ ಐದು ಬ್ಯಾಂಕುಗಳನ್ನು ಆರಂಭಿಸಿದ್ದರು. ಸಿಂಡಿಕೇಟ್, ಕಾರ್ಪೋರೇಶನ್, ಕೆನರಾ ಬ್ಯಾಂಕುಗಳನ್ನು ಗೌಡ ಸಾರಸ್ವತ ಬ್ರಾಹ್ಮಣರು, ವಿಜಯಾ ಬ್ಯಾಂಕನ್ನು ಬಂಟರು ಮತ್ತು ಕರ್ನಾಟಕ ಬ್ಯಾಂಕನ್ನು ಬ್ರಾಹ್ಮಣರು ಇಲ್ಲಿ ಆರಂಭಿಸಿದ್ದರು. ಈ ಬ್ಯಾಂಕುಗಳನ್ನು ತಮ್ಮ ತಮ್ಮ ಸಮುದಾಯದ ಜನರು ಔದ್ಯೋಗಿಕವಾಗಿ ಮುಂದುವರಿಯುವುದಕ್ಕೆ ಹಣಕಾಸು ಪೂರೈಕೆಗಾಗಿ ಸ್ಥಾಪಿತಲಾಗಿತ್ತು. ಈ ಎಲ್ಲ ಬ್ಯಾಂಕುಗಳು ಲಾಭದಾಯಕವಾಗಿ ನಡೆಯುತ್ತಲೂ ಇದ್ದವು. ಆದರೆ ಕೇಂದ್ರದ ಕಾಂಗ್ರೆಸ್ ಸರ್ಕಾರದ ಬ್ಯಾಂಕುಗಳ ರಾಷ್ಟ್ರೀಕರಣದ ರಾಜಕೀಯ ನಿರ್ಧಾರ ಈ ಮೂರೂ ಬಲಾಢ್ಯ ಜಾತಿಗಳ ಆರ್ಥಿಕ ಹಿತಾಸಕ್ತಿಗೆ ಬಲವಾದ ಏಟು ನೀಡಿತು. ರಾಜಕೀಯ ನಿರ್ಧಾರಗಳು ಆರ್ಥಿಕ ಸ್ಥಿತಿಗತಿಯ ಜೊತೆಗೆ ನಿಕಟ ಸಂಬಂಧವನ್ನು ಹೊಂದಿರುವುದರಿಂದ ಈ ಏಟು ತಿಂದ ಮೂರೂ ಜಾತಿಗಳು ಕಾಂಗ್ರೆಸ್‌ನೊಂದಿಗೆ ಮುಂದುವರಿಯುವುದು ಅಸಾಧ್ಯವಾಯಿತು. ಹಾಗಾಗಿ ಈ ಪ್ರಬಲ ಜಾತಿಗಳು ತಮಗನುಕೂಲ ಕರವಾದ ರಾಜಕೀಯ ಅವಕಾಶವನ್ನು ಹುಡುಕುವುದಕ್ಕೆ ಹೊರಟವು.
ರಾಜ್ಯದ ಇತರೆ ಜಿಲ್ಲೆಗಳಿಗೆ ಹೋಲಿಸುವುದಾದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಭೂ ಮಸೂದೆ ಹೆಚ್ಚು ಸಮರ್ಪಕವಾಗಿ ನಡೆಯಿತು.[11] ಭೂಸುಧಾರಣ ಕಾಯಿದೆಯಿಂದ ಶತಮಾನಗಳಿಂದ ಕೃಷಿ ಕಾರ್ಮಿಕರಾಗಿ ದುಡಿದ ದಲಿತರಿಗೆ ಏನೇನೂ ಲಾಭವಾಗಿಲ್ಲ ಎನ್ನುವ ವಿಚಾರವನ್ನು ಗಮನದಲ್ಲಿಟ್ಟುಕೊಂಡೇ ಭೂ ಮಸೂದೆಯ ಲಾಭಗಳನ್ನು ಲೆಕ್ಕಹಾಕಬೇಕಾಗಿದೆ. ಇದೇ ಸಂದರ್ಭದಲ್ಲಿ ಈ ಭೂ ಮಸೂದೆಯ ಪರಿಣಾಮವನ್ನು ಒಬ್ಬ ಒಕ್ಕಲು ಎಷ್ಟು ಪ್ರಮಾಣದ ಭೂಮಿಯನ್ನು ಪಡೆದುಕೊಂಡ ಎನ್ನುವುದಕ್ಕಿಂತಲೂ ದೊರಕಿದ ಮತ್ತು ಈಗ ಸ್ವಂತದ್ದಾಗಿರುವ ಅವನ ಭೂಮಿ ಅವನಿಗೆ ಕೊಟ್ಟಿರುವ ಮಾನಸಿಕ ಧೈರ್ಯ ಮತ್ತು ಆತ್ಮಬಲದ ದೃಷ್ಟಿಯಿಂದ ನೋಡಬೇಕಾಗಿದೆ. ಒಬ್ಬ ಒಕ್ಕಲು ಆತ ಗೇಣಿಯನ್ನು ಕೊಡುವುದರಿಂದ ಅಥವಾ ಭೂ ಮಾಲೀಕನ ಕೈಕೆಳಗಿನಿಂದ ಮಾತ್ರ ಮುಕ್ತನಾದುದಲ್ಲ. ಈ ಸ್ವಾತಂತ್ರ‍್ಯ ಕೊಟ್ಟ ‘ಆತ್ಮವಿಶ್ವಾಸ’ ಭೂಮಿಯನ್ನು, ಕೃಷಿಯನ್ನು ಅಭಿವೃದ್ಧಿಗೊಳಿಸುವುದಕ್ಕೆ ಆತನ ಮಕ್ಕಳನ್ನು ಶಾಲೆಗೆ ಕಳುಹಿಸುವುದಕ್ಕೆ ಮತ್ತು ಬದಲಾದ ಕಾಲಮಾನಕ್ಕೆ ತನ್ನನ್ನು ಸಜ್ಜುಗೊಳಿಸುವುದಕ್ಕೆ ಆತನಿಗೆ ನೆರವಾಯಿತು.[12] ವ್ಯಕ್ತಿ ಮಟ್ಟದಲ್ಲೂ, ಸಮುದಾಯ ಮಟ್ಟದಲ್ಲೂ, ಈ ಮಸೂದೆ ಬಹಳ ಕ್ರಾಂತಿಕಾರಿಯಾದ ಬದಲಾವಣೆಗಳನ್ನು ತಂದಿತು. ಸಮಾಜದಲ್ಲ ನಡೆದ ಈ ಬಗೆಯ ಸಾಮಾಜಿಕ, ಆರ್ಥಿಕ ಮತ್ತು ರಾಜಕೀಯ ಬೆಳವಣಿಗೆಗಳು ಈ ಪ್ರದೇಶದ ಮೇಲ್ಜಾತಿಗಳ ಚಹರೆಯನ್ನೇ ಬದಲಾಯಿಸಿತು. ಈಗ ಒಕ್ಕಲು ತನ್ನ ಪೂರ್ವದ ಧಣಿಯ ಆಳುಮಗನಲ್ಲ, ಅವಲಂಬಿತನಲ್ಲ. ಬದಲಾದ ಸನ್ನಿವೇಶದಲ್ಲಿ ಸಿಕ್ಕಿರುವ ಆರ್ಥಿಕ ಸ್ವಾತಂತ್ರ‍್ಯ ಆತನಿಗೆ ತನ್ನದೇ ಆದ ಒಂದು ನಿಲುವನ್ನು ಹೊಂದುವುದಕ್ಕೆ ಮತ್ತು ಹಿಂದಿನ ಪಾರಂಪರಿಕ ಸಾಮಾಜಿಕ ರಚನೆಯ ನಿಯಂತ್ರಣವನ್ನು ಸಾಂಕೇತಿಕವಾಗಿ ಎದುರಿಸುವುದಕ್ಕೆ ಅನುವು ಮಾಡಿಕೊಟ್ಟಿತು. ಇದುವರೆಗೆ ಸಂಬೋಧಿಸುತ್ತಿದ್ದ ‘ಧಣಿ’ ಎಂಬ ಪದ ಬದಲಾದ ಪರಿಸ್ಥಿತಿಯಲ್ಲಿ ಭೂಮಿ ಕಳೆದುಕೊಂಡವನನ್ನು ತಮಾಶೆ ಮಾಡುವ ಪದವಾಯಿತು. ಪದದ ಅರ್ಥವೂ ಪಲ್ಲಟಗೊಂಡಿತು. ಒಕ್ಕಲಿನ ಮೇಲೆ ದಬ್ಬಾಳಿಕೆ ಮಾಡುವ, ನಿಯಂತ್ರಣ ಹೇರುವ ಪ್ರಶ್ನೆಗಳೆಲ್ಲಾ ಈಗ ಭೂತಕಾಲದ ಸಂಗತಿಗಳಾದುವು. ಈ ಎಲ್ಲ ಬೆಳವಣಿಗೆಗಳು ಮೇಲ್ಜಾತಿಗಳ ‘ಅಹಂ’ ಅನ್ನು ತೀವ್ರವಾಗಿ ಬಾಧಿಸಿದವು. ಆದರೆ ಈಗ ಅದೇ ಹಳೆಯ ಯಜಮಾನಿಕೆಯನ್ನು ಹಿಂದಿನ ಸ್ವರೂಪದಲ್ಲಿ ಉಳಿಸಿಕೊಳ್ಳುವುದು ಸಾಧ್ಯವಿಲ್ಲದ ಸಂಗತಿಯಾಯಿತು. ಹಾಗೆಂದು ಮೇಲ್ಜಾತಿಗಳು ಕೈಕಟ್ಟಿ ಕುಳಿತುಕೊಳ್ಳಲಿಲ್ಲ. ತಮ್ಮ ಯಜಮಾನಿಕೆಯನ್ನುಳಿಸಿ ಬೆಳೆಸಿಕೊಳ್ಳಲು ಅವರೆಲ್ಲರಿಗೆ ಒಂದು ರಾಜಕೀಯ ನೆಲೆ ಬೇಕಾಗಿತ್ತು ಮತ್ತು ಅದರ ಹುಡುಕಾಟ ಇನ್ನೂ ತೀವ್ರವಾಯಿತು. ಈ ರಾಜಕೀಯ ನೆಲೆಯನ್ನು ಅವರು ಮೊದಲಿಗೆ ಪ್ರಜಾ ಸೋಶಿಯಲಿಸ್ಟ್ ಪಾರ್ಟಿಯಲ್ಲಿ ಮತ್ತು ಜಸ್ಟಿಸ್‌ ಪಾರ್ಟಿಯಲ್ಲಿ ಕಂಡುಕೊಂಡರು. ಆದರೆ ಎಪ್ಪತ್ತರ ಸಾರ್ವತ್ರಿಕ ಚುನಾವಣೆಯಲ್ಲಿ ಈ ಎರಡೂ ಪಕ್ಷಗಳು ಹೇಳಹೆಸರಿಲ್ಲದಂತಾದವು. ಈ ಫಲಿತಾಂಶವು ಜಿಲ್ಲೆಯಲ್ಲಿ ರಾಜಕೀಯ ಧ್ರುವೀಕರಣಕ್ಕೆ ನಾಂದಿಯಾಯಿತು. ಇದೇ ಸಮಯದ ಆರಂಭದಲ್ಲಿ ಭಾರತೀಯ ಜನಸಂಘವಾಗಿದ್ದು ನಂತರ ಭಾರತಿಯ ಜನತಾ ಪಕ್ಷವಾಗಿದ್ದ ರಾಜಕೀಯ ಪಕ್ಷ ಮೇಲ್ಜಾತಿ ಜನರ ಬೆಂಬಲದೊಂದಿಗೆ ಜಿಲ್ಲೆಯಲ್ಲಿ ಪ್ರವರ್ಧಮಾನಕ್ಕೆ ಬಂತು. ಈ ಪಕ್ಷ ತಮ್ಮ ಹಿತಾಸಕ್ತಿಗಳನ್ನು ಕಾಯುವ ಪಕ್ಷವೆಂದು ಜಿಲ್ಲೆಯ ಈ ಪ್ರಬಲ ಜಾತಿಗಳು ಭಾವಿಸಿದವು.
ಹಾಗಿದ್ದರೂ ಇಲ್ಲಿ ನೆನಪಿಡಬೇಕಾದ ಸಂಗತಿಯೆಂದರೆ ಈ ಎಲ್ಲ ಸಾಮಾಜಿಕ ಬದಲಾವಣೆಗಳು ಸಂಭವಿಸಿದರೂ ಭೂಮಿಯ ಮೇಲಿನ ಮೇಲ್ಜಾತಿ ಜನಗಳ ಸ್ವಾಮ್ಯ ಸಂಪೂರ್ಣವಾಗಿ ಅಳಿಸಿ ಹೋಗಲಿಲ್ಲ. ಅವರು ಯಾವ ಯಾವ ಜನರಿಗೆ ಭೂಮಿ ಸಿಗಲಿಲ್ಲವೋ ಅಂಥವರನ್ನು ಬಳಸಿಕೊಂಡು ತಮ್ಮ ಭೂಮಿಯ ಗೈಮೆಯನ್ನು ಮಾಡಿಸಿಕೊಂಡರು. ಈ ಕೃಷಿ ಕಾರ್ಮಿಕರಿಗೆ ತಮ್ಮ ದಿನನಿತ್ಯದ ಕೂಳಿಗೆ ಹೀಗೆ ದುಡಿಯುವುದು ಅನಿವಾರ್ಯವಾಗಿತ್ತು. ಬೀಡಿ ಉದ್ಯಮದ ಪ್ರಭಾವಶಾಲಿ ಬೆಳವಣಿಗೆಯ ಬಳಿಕ ಈ ಕೃಷಿ ಕಾರ್ಮಿಕರೂ ಹೊಲದಿಂದ ಕಣ್ಮರೆಯಾದರು. ಬೀಡಿ ಉದ್ಯಮ ಭೂರಹಿತ ಜನರಿಗೆ ಒಂದು ಖಚಿತ ಆದಾಯದ ಮೂಲವಾಗಿ ಒದಗಿ ಬಂತು. ಹಾಗಾಗಿ ಅದು ಇಡೀ ಜಿಲ್ಲೆಯ ಮೂಲೆ ಮೂಲೆಗೆ ವಿಸ್ತರಿಸಿತು. ಬಹುತೇಕ ಹೆಂಗಸರು ಹೊಲದಿಂದ ಹೊರಟು ಬೀಡಿ ಕಟ್ಟುವುದಕ್ಕೆ ತೊಡಗಿದ ಬಳಿಕ ಕೃಷಿ ಕಾರ್ಯಗಳಿಗೆ ಕೂಲಿ ಕೆಲಸದ ಜನರು ಸಿಗುವುದು ಬಹಳ ಕಷ್ಟವಾಯಿತು. ಈ ಮಹಿಳಾ ಕೂಲಿ ಕೆಲಸಗಾರರ ಕೊರತೆ ಪುರುಷ ಕೂಲಿ ಕೆಲಸಗಾರರ ಕೊರತೆ ಮತ್ತು ಪುರುಷ ಕೂಲಿ ಕೆಲಸದವರ ಸಂಬಳ ಜಾಸ್ತಿಯಾಗುವಂತೆ ಮಾಡಿತು. ಹೀಗೆ ಬೀಡಿ ಉದ್ಯಮವೂ ಮೇಲ್ಜಾತಿ ಜನರ ಅಹಂಗೆ ಕೊಡಬೇಕಾದ ಅಂತಿಮ ಪೆಟ್ಟನ್ನು ಕೊಟ್ಟಿತು. ಮೇಲ್ವರ್ಗದ ಅಹಂಗೆ ಆದ ನೋವನ್ನು ಅರ್ಥಮಾಡಿಕೊಳ್ಳಬೇಕಾದರೆ ಆ ಕಾಲದ ತುಳು ನಾಟಕಗಳಲ್ಲಿ ಬಿಂಬಿಸಲ್ಪಡುವ ಬೀಡಿ ಕಟ್ಟುವ ಹೆಣ್ಮಗಳ ಪಾತ್ರಗಳನ್ನು ನೋಡಬೇಕು. ಆ ಕಾಲದ ತುಳು ನಾಟಕಗಳಲ್ಲಿ ಈ ಇಡಿಯ ಸಾಮಾಜಿಕ ಸಂಕೀರ್ಣತೆಯನ್ನು ಗಮನಿಸಬಹುದಾಗಿದೆ. ೧೯೮೦ರ ಹೊತ್ತಿಗೆ ಈ ತುಳು ನಾಟಕಗಳು ಜಿಲ್ಲೆ ಪೂರ್ತಿ ಪ್ರದರ್ಶನಗೊಳ್ಳುತ್ತಿದ್ದವು. ಮತ್ತು ಬಹಳ ಜನಪ್ರಿಯವಾಗಿದ್ದವು. ವೃತ್ತಿಪರರು, ಯುವಕ ಮಂಡಲಗಳು, ಕಾಲೇಜು ಹುಡುಗರು ಈ ತುಳು ನಾಟಕಗಳನ್ನು ಪ್ರದರ್ಶಿಸುತ್ತಿದ್ದರು. ಬಹುತೇಕ ತುಳು ನಾಟಕಗಳಲ್ಲಿ ಬೀಡಿ ಕಟ್ಟುವ ಹೆಣ್ಮಗಳ ಪಾತ್ರ ಸಾಮಾನ್ಯವಾಗಿ ಇರುತ್ತಿತ್ತು. ಆಕೆಯ ದಿರಿಸು, ಆಕೆಯ ಭಾಷಾ ಶೈಲಿಗಳೆಲ್ಲಾ ಆಕೆ ಕೆಳಜಾತಿಯವಳೆಂಬುದನ್ನು ಹೇಳಬೇಕಾಗಿಲ್ಲವೆಂಬಂತೆ ಇತ್ತು. ಬಹಳಷ್ಟು ನಾಟಕಗಳಲ್ಲಿ ಆಕೆಯನ್ನು ಸಡಿಲು ನಾಲಗೆ ಮತ್ತು ಸಡಿಲುಬಟ್ಟೆಯವಳೆಂಬಂತೆ ಚಿತ್ರಿಸಲಾಗುತ್ತಿತ್ತು. ಇಂತಹ ಹೆಣ್ಮಗಳು ಮತ್ತು ಮುಸ್ಲಿಂ ಬೀಡಿ ಗುತ್ತಿಗೆದಾರರ ನಡುವೆ ಸಂಬಂಧ ಹೆಣೆಯಲಾಗುತ್ತಿತ್ತು.
ವ್ಯಾಪಾರೀಕರಣ ಎನ್ನುವುದು ಈ ಪ್ರದೇಶಕ್ಕೆ ತುಂಬ ಹೊಸದಾದ ಸಂಗತಿಯಲ್ಲ. ಮತ್ತು ಅದು ಕೃಷಿ ಕ್ಷೇತ್ರದಲ್ಲಿ ಮಾತ್ರ ಪ್ರವೇಶಿಸಿರುವುದೂ ಅಲ್ಲ. ಅದನ್ನು ಶಿಕ್ಷಣ, ಆರೋಗ್ಯ, ಸಾರಿಗೆ ಮತ್ತು ಬ್ಯಾಂಕಿನಂಥ ಇತರ ಕ್ಷೇತ್ರಗಳಲ್ಲೂ ಕೂಡ ಕಾಣಬಹುದಾಗಿದೆ. ಶಿಕ್ಷಣದ ಕ್ಷೇತ್ರದಲ್ಲಿ ಈ ಜಿಲ್ಲೆಯಲ್ಲಿ ನಡೆದಿರುವ ವ್ಯಾಪಾರೀಕರಣ ಕಲ್ಪನೆಗೂ ನಿಲುಕದ್ದು. ಆರಂಭದಲ್ಲಿ ಇಲ್ಲಿಯ ಜನ ಶಿಕ್ಷಣಕ್ಕೆ ಕೊಟ್ಟ ಒತ್ತಿಗೂ ಬದಲಾದ ಕಾಲಮಾನದ ಹಿನ್ನೆಲೆಯಲ್ಲಿ ಶಿಕ್ಷಣಕ್ಕೆ ಸಿಗುತ್ತಿರುವ ಆದ್ಯತೆಗೂ ಇಲ್ಲಿ ತುಂಬಾ ವ್ಯತ್ಯಾಸ ಇದೆ. ತಮ್ಮ ಸಮುದಾಯದ ಯುವ ಪೀಳಿಗೆಗೆ ಆಧುನಿಕ ಶಿಕ್ಷಣ ನೀಡುವ ಅಥವಾ ತಳ ಸ್ತರದ ಸಮುದಾಯಗಳು ಕ್ರಿಶ್ಚಿಯನ್ ಮೆಶಿನರಿಗಳ ಪ್ರಭಾವದಿಂದ ಸ್ಥಳೀಯ ಸಾಮಾಜಿಕ ಮೌಲ್ಯಗಳನ್ನು ಅಲ್ಲಗಳೆದು ವ್ಯವಹರಿಸಬಾರದೆನ್ನುವ ಉದ್ದೇಶಗಳಿಂದ ಆರಂಭದಲ್ಲಿ ಸ್ಥಳೀಯ ಮೇಲ್ವರ್ಗ ಶಿಕ್ಷಣ ಸಂಸ್ಥೆಗಳನ್ನು ಶುರು ಮಾಡಿತು. ಕಾಲಕ್ರಮೇಣ ಉದ್ದೇಶಗಳು ಬದಲಾದವು. ಕ್ಯಾಪಿಟೇಶನ್ ಶುಲ್ಕ ಈಗ ಈ ಕ್ಷೇತ್ರವನ್ನು ಸಾಕಷ್ಟು ಆಕರ್ಷಕಗೊಳಿಸಿದೆ. ಮೆಡಿಕಲ್ ಮತ್ತು ಇಂಜಿನಿಯರಿಂಗ್ ಕಾಲೇಜುಗಳನ್ನು ಹೊರತುಪಡಿಸಿದರೂ ಆಧುನಿಕ ಕೋರ್ಸುಗಳಾದ ಪ್ಯಾಷನ್ ಟೆಕ್ನಾಲಜಿ, ಪಿಸಿಯೋ ತೆರಪಿ, ನರ್ಸಿಂಗ್, ಹೋಟೇಲ್ ಮ್ಯಾನೇಜ್‌ಮೆಂಟ್, ಕಂಪ್ಯೂಟರ್‌ ಸೈನ್ಸ್ ಇತ್ಯಾದಿ ಶಿಕ್ಷಣ ಸಂಸ್ಥೆಗಳು ಈ ಜಿಲ್ಲೆಯಲ್ಲಿ ಭಾರೀ ಸಂಖ್ಯೆಯಲ್ಲಿವೆ. ಒಂದು ಇಂಜಿನಿಯರಿಂಗ್, ಒಂದು ಪಾಲಿಟೆಕ್ನಿಕ್ ಮತ್ತು ಒಂದು ಐ.ಟಿ.ಐ.ಯನ್ನು ಹೊರತುಪಡಿಸಿದಂತೆ ಉಳಿದೆಲ್ಲವೂ ಖಾಸಗಿ ವ್ಯಕ್ತಿಗಳ ಅಧೀನದಲ್ಲಿವೆ. ಈ ಎಲ್ಲ ಶಿಕ್ಷಣ ಸಂಸ್ಥೆಗಳು ಕ್ಯಾಪಿಟೇಶನ್‌ ದುಡ್ಡಿನ ಮೂಲಕ ನಡೆಯುತ್ತವೆ. ಇಲ್ಲೂ ಕೂಡಾ ಬಹಳ ಇತ್ತೀಚಿನವರೆಗೆ ಹಣ ಮಾಡುವ ಮೆಡಿಕಲ್ ಕಾಲೇಜುಗಳು ಮಣಿಪಾಲದ ‘ಪೈ’ ಗ್ರೂಪ್‌ನ ಅಂಕೆಯೊಳಗಿದ್ದವು. ಆದರೆ ಈಗ ಅದು ವಿಕೇಂದ್ರೀಕರಣಗೊಂಡಿದೆ. ಬಂಟ, ಮುಸ್ಲಿಮ್, ಕ್ರಿಶ್ಚಿಯನ್ ಮತ್ತು ಗೌಡ ಸಮಾಜದವರು ಇಲ್ಲಿ ಒಂದೊಂದು ಮೆಡಿಕಲ್ ಕಾಲೇಜನ್ನು ಹೊಂದಿದ್ದಾರೆ. ಈ ಮೂಲಕ ಒಂದು ಕಾಲದಲ್ಲಿ ಗೌಡಸಾರಸ್ವತ ಬ್ರಾಹ್ಮಣರ ಏಕಮೇವ ಗುತ್ತಿಗೆಯಾಗಿದ್ದ ದುಡ್ಡು ತರುವ ಮೆಡಿಕಲ್ ಶಿಕ್ಷಣ ಕ್ಷೇತ್ರವನ್ನು ಈಗ ಮುಸ್ಲಿಮರೂ ಸೇರಿದಂತೆ ಇತರ ಪ್ರಬಲ ಜಾತಿ ಸಮುದಾಯದವರೂ ಸಮರ್ಥವಾಗಿ ಪ್ರವೇಶಿಸಿದರು.
ಬೇರೆ ಬೇರೆ ಕ್ಷೇತ್ರದಲ್ಲಿ ನಡೆದ ಹಣಕಾಸಿನ ಆಸಕ್ತಿಗಳು ಮತ್ತು ಕೋಮುವಾದದ ಬೆಳವಣಿಗೆ ನಡುವಿನ ಸಂಬಂಧವನ್ನು ಅರ್ಥಮಾಡಿಕೊಳ್ಳುವ ಉದ್ದೇಶದಿಂದ ಈ ಚರ್ಚೆಯನ್ನು ಇಲ್ಲಿ ಪ್ರಸ್ತಾಪಿಸಲಾಗಿದೆ. ವ್ಯಾಪಾರೀಕರಣ ಮತ್ತು ಕೋಮುವಾದದ ನಡುವಿನ ಸಂಬಂಧವನ್ನು ಅರ್ಥೈಸಿಕೊಳ್ಳಲು ಇಲ್ಲಿನ ಮುಸ್ಲಿಮ್‌ ಸಮುದಾಯವನ್ನು ತಿಳಿದುಕೊಳ್ಳುವುದು ಸೂಕ್ತ.[13] ಇಲ್ಲಿನ ಬಹುಸಂಖ್ಯಾತ ಮುಸ್ಲಿರಮು ವ್ಯಾಪಾರಿಗಳು. ಇವರು ವ್ಯಾಪಾರಿಗಳಾಗಿದದ್ದು ಸ್ವಯಂ ಇಚ್ಛೆಯಿಂದಲ್ಲ. ಬದುಕಿನ ಅನಿವಾರ್ಯತೆಯಿಂದ. ಇವರಲ್ಲಿ ಬಹುಪಾಲು ಜನರಿಗೆ ಭೂಮಿ ಇಲ್ಲ. ವ್ಯಾಪಾರವೇ ಇವರ ಮುಖ್ಯ ವೃತ್ತಿ. ಸಾಗಾಟವೂ ಸೇರಿದಂತೆ ಇತರೆ ಎಲ್ಲ ಅನುಕೂಲಗಳು ವ್ಯಾಪಾರಕ್ಕೆ ರಸ್ತೆ ಬದಿಯಲ್ಲೇ ಹೆಚ್ಚಿರುವುದರಿಂದ ಅವರು ರಸ್ತೆ ಬದಿಗೆ ತಾಗಿಕೊಂಡಂತೆ ಮನೆ ಕಟ್ಟುತ್ತಾರೆ. ಹಳ್ಳಿ ಪ್ರದೇಶದಲ್ಲಿ ಇವರು ಮನೆಯಿಂದ ಮನೆಗೆ ಹಸಿ ಮೀನು ಮಾರುತ್ತ, ಬಾಟಲಿ, ಪ್ಲಾಸ್ಟಿಕ್ ಹೆಕ್ಕುತ್ತಾ, ಗೇರುಬೀಜ, ಬಾಳೆಗೊನೆ ಕೊಳ್ಳುತ್ತಾ ಹೋಗುತ್ತಿರುತ್ತಾರೆ.[14] ಸಹಜವಾಗಿಯೇ ವ್ಯಾಪಾರದಲ್ಲಿ ಲಾಭವಾಗುವುದಕ್ಕಾಗಿ ಕಡಿಮೆ ಬೆಲೆಗೆ ಕೊಳ್ಳುತ್ತಾರೆ. ಸಣ್ಣ (ರೈತರು) ಪ್ರಮಾಣದಲ್ಲಿ ವಾಣಿಜ್ಯ ಬೆಳೆ ಬೆಳೆಯುವ ರೈತರು (ಗೇರು ಬೀಜ, ಅಡಿಕೆ ಇತ್ಯಾದಿಗಳನ್ನು ತಕ್ಷಣ ಮಾರಿ ತಮ್ಮ ದಿನನಿತ್ಯದ ಕರ್ಚು ಭರಿಸಬೇಕಾದ ರೈತರು) ಮಾತ್ರ ಮುಸ್ಲಿಮರಿಗೆ ತಮ್ಮ ಬೆಳೆಗಳನ್ನು ಮಾರುತ್ತಾರೆ. ತಾವು ಬಯಸಿದ ಬೆಲೆ ಸಿಗುವವರೆಗೆ ಕಾಯಲು ಶಕ್ತಿ ಇರುವ ರೈತರು (ದೊಡ್ಡ ರೈತರು) ಮುಸ್ಲಿಮರಿಗೆ ತಮ್ಮ ವಾಣಿಜ್ಯ ಬೆಳೆಗಳನ್ನು ಮಾರುವುದಿಲ್ಲ. ತಮ್ಮ ಉತ್ಪನ್ನಗಳಿಗೆ ಉತ್ತಮ ಬೆಲೆ ಬಂದ ಸಂದರ್ಭದಲ್ಲಿ ಮಾರುಕಟ್ಟೆಗೆ ತಮ್ಮ ಬೆಳೆಗಳನ್ನು ಸಾಗಿಸಿ ಮಾರುತ್ತಾರೆ. ಹೀಗೆ ಅನುಕೂಲಸ್ಥ ರೈತರು ತಮ್ಮ ಬೆಳೆಗಳಿಗೆ ಪಡೆಯುವ ಬೆಲೆಗೂ ಸಣ್ಣ ರೈತರು ತಮ್ಮ ಉತ್ಪನ್ನಗಳಿಗೆ ಪಡೆಯುವ ಬೆಲೆಗೂ ತುಂಬಾ ವ್ಯತ್ಯಾಸವಿರುತ್ತದೆ. ‘ಕಡಿಮೆ ಬೆಲೆ ಕೊಟ್ಟು ಬ್ಯಾರಿ ನಿಮಗೆ ಟೋಪಿ ಹಾಕಿದ’ ಎಂದು ಸಣ್ಣ ರೈತರಿಗೆ ಹೆಚ್ಚಿನ ಬೆಲೆಗೆ ತಮ್ಮ ಉತ್ಪನ್ನಗಳನ್ನು ಮಾರಿದ ರೈತರು ಹೇಳುತ್ತಾರೆ. ಪ್ರತಿದಿನ ಮಾರುಕಟ್ಟೆಗೆ ಹೋಗುವವರಿಗೆ ವ್ಯಾಪಾರದಲ್ಲಿರುವ ಈ ಬೆಲೆ ವ್ಯತ್ಯಾಸ ಗೊತ್ತಿರುವುದೇ. ಎಲ್ಲ ವ್ಯಾಪಾರಿಗಳು ಇದನ್ನೇ ಮಾಡುತ್ತಿರುವುದು. ಕಡಿಮೆ ಬೆಲೆಗೆ ಖರೀದಿಸಿ ಹೆಚ್ಚು ಬೆಲೆಗೆ ಮಾರುವ ವ್ಯಾಪಾರದ ಒಂದು ಸಾಮಾನ್ಯ ಕ್ರಮವನ್ನು ಕೂಡ ಇಲ್ಲಿ ಕೋಮುವಾದಿ ಭಾವನೆಗಳನ್ನು ರೂಪಿಸಲು ಬಳಸಿಕೊಳ್ಳಲಾಯಿತು. ಈ ದಿನನಿತ್ಯದ ವ್ಯಾಪಾರದ ಅನುಭವ ಮುಸ್ಲಿಮರು ಮೋಸಗಾರರು ಎನ್ನುವ ಸಾರ್ವತ್ರಿಕ ಅಭಿಪ್ರಾಯಕ್ಕೆ ಒಂದು ಅನುಭವನಿಷ್ಟ ಬುಡ ಒದಗಿಸಿತು. ಗೇರುಬೀಜ, ಕೊಕ್ಕೋ, ಅಡಿಕೆಗಳಂತಹ ವಾಣಿಜ್ಯ ಬೆಳೆಗಳ ಜೊತೆಗೆ ಮುಸ್ಲಿಮರು ಮೀನು ವ್ಯಾಪಾರವನ್ನು ನಡೆಸುತ್ತಾರೆ. ಮೀನು ಹಿಡಿಯುವ ಮತ್ತು ಮೀನು ಮಾರುವ ಈ ಎರಡೂ ಬಗೆಯ ಕೆಲಸಗಳಲ್ಲೂ ನಿಷ್ಣಾತರೂ ಆಗಿದ್ದಾರೆ. ಮಾರುಕಟ್ಟೆಯನ್ನು ಬಹುಮಟ್ಟಿಗೆ ತಮ್ಮ ಹಿಡಿತದಲ್ಲಿರಿಸಿಕೊಂಡವರೂ ಆಗಿದ್ದಾರೆ. ಇದೇ ವೃತ್ತಿಯನ್ನು ಮಾಡುವ ಮೊಗವೀರರಲ್ಲಿ ಗಂಡಸರು ಮೀನು ಹಿಡಿಯುತ್ತಾರೆ ಮತ್ತು ಹೆಂಗಸರು ಮೀನು ಮಾರುತ್ತಾರೆ. ಮಾರುಕಟ್ಟೆಗಳಲ್ಲಿ ಈ ಮೊಗವೀರ ಹೆಂಗಸರು ತಮ್ಮ ಜೊತೆಗೆ ಮೀನು ಮಾರು ಮುಸ್ಲಿಮ್ ಗಂಡಸರೊಂದಿಗೆ ವ್ಯಾಪಾರ ನಿಮಿತ್ತದ ಸಂಬಂಧಗಳನ್ನು ಇಟ್ಟುಕೊಳ್ಳುವುದು ಸಹಜವೇ ಆಗಿದೆ. ಆದರೆ ಈ ಸಂಬಂಧವನ್ನು ಬೇರೆ ಬೇರೆ ರೀತಿಗಳಲ್ಲಿ ಮಾರುಕಟ್ಟೆಯ ಹೊರಗೆ ಮತ್ತು ಒಳಗೆ ವ್ಯಾಖ್ಯಾನಿಸಲಾಯಿತು. ಮುಸ್ಲಿಮ್‌ ಬೀಡಿ ಕಂಟ್ರಾಕ್ಟ್‌ದಾರ ಮತ್ತು ಬೀಡಿ ಕಟ್ಟುವ ಹಿಂದೂ ಮಹಿಳೆಯ ವಿಷಯದಲ್ಲಿ ನಾವು ಈಗಾಗಲೇ ಏನನ್ನು ಗಮನಿಸಿದ್ದೇವೋ ಅವೇ ಸಂಗತಿಗಳು ಇಲ್ಲಿ ಪುನರಾವರ್ತನೆಯಾದವು. ಇದು ಮೊಗವೀರ ಮತ್ತು ಮುಸ್ಲಿಮರ ನಡುವೆ ಒಂದು ಬಗೆಯ ಅನುಮಾನಾಸ್ಪದ ಸಂಬಂಧವನ್ನು ಹುಟ್ಟು ಹಾಕಿತು. ದಿ. ವಿಶುಕುಮಾರರವರು ಬರೆದ ಕಾದಂಬರಿ ‘ಕರಾವಳಿ’ಯಲ್ಲು ಇದು ಬಹಳ ಅದ್ಭುತವಾಗಿ ಚಿತ್ರಿತಗೊಂಡಿತು.[15] ಇದೇ ಕಾದಂಬರಿಯು ಸಿನಿಮಾವಾಗಿಯೂ ಪ್ರದರ್ಶನಗೊಂಡಿತು. ಆದರೆ ಈ ಸಿನಿಮಾ ಕರಾವಳಿಯಲ್ಲಿ ಪ್ರದರ್ಶನಗೊಳ್ಳದಂತೆ ಇಲ್ಲಿನ ಮೊಗವೀರರು ಅದರ ವಿರುದ್ಧ ಪ್ರತಿಭಟನೆ ಮಾಡಿದರು.
ಉಳಿದ ಎಲ್ಲ ಕ್ಷೇತ್ರಗಳಂತೆ ಸರಕಾರ ಮೀನುಗಾರಿಕಾ ಕ್ಷೇತ್ರದಲ್ಲೂ ಆಧುನಿಕ ಉಪಕರಣಗಳನ್ನು ತಂದುದರಿಂದ ಹಳೆ ಮಾದರಿಯ ಮೀನು ಹಿಡಿಯುವ ಕ್ರಮಗಳು ಹೊರಟು ಹೋದವು. ಯಾಂತ್ರೀಕರಿತ ಮೀನುಗಾರಿಕೆ ಬಂತು.[16] ಈ ಬದಲಾವಣೆಯ ಅತಿ ಹೆಚ್ಚಿನ ಲಾಭವನ್ನು ಪಡೆದವರೆಂದರೆ ಮುಸ್ಲಿಮರು. ಈ ವ್ಯಾಪಾರದ ಸ್ಪರ್ಧೆಯೂ ಬಹು ಮುಖ್ಯವಾಗಿ ಮುಸ್ಲಿಮರು ಮತ್ತು ಮೊಗವೀರರ ನಡುವೆ ಆಳವಾದ ಬಿರುಕನ್ನು ಮೂಡಿಸಿತು. ಈ ಎಲ್ಲಾ ಅಂಶಗಳನ್ನು ಇಲ್ಲಿ ಚರ್ಚಿಸಿದ ಉದ್ದೇಶ ಏನೆಂದರೆ ಸಂಘ ಪರಿವಾರದ ‘ಥಿಂಕ್ ಟ್ಯಾಂಕು’ಗಳು ಈ ಎಲ್ಲ ಸಂಗತಿಗಳನ್ನು ತತ್ವೀಕರಿಸಿ ಮತ್ತು ಹೀಗೆ ತತ್ವೀಕರಿಸುವಾಗ ಸಾಮಾಜಿಕ, ಆರ್ಥಿಕ ಆಯಾಮಗಳನ್ನು ಬಿಟ್ಟು ಕೇವಲ ಧಾರ್ಮಿಕವಾದ ಭಿನ್ನತೆಯನ್ನು ಮಾತ್ರ ಎತ್ತಿಹಿಡಿದು ಮುಸ್ಲಿಮ್ ದ್ವೇಷದ ಸಾಮಾಜಿಕ ವಾತಾವರಣವೊಂದನ್ನು ನಿರ್ಮಾಣ ಮಾಡಿದವು. ವ್ಯಾಪಾರ ನಿಮಿತ್ತದ ಈ ಸ್ಪರ್ಧೆ ಏನಿದೆ ಅದು ನಿನ್ನೆ-ಇಂದಿನ ಕತೆಯಲ್ಲ. ವಸಾಹತುಪೂರ್ವ ಕಾಲದಿಂದಲೂ ಅದಕ್ಕೊಂದು ದೊಡ್ಡ ಚರಿತ್ರೆ ಇದೆ. ಹಿಂದಿನಿಂದಲೂ ಮುಸ್ಲಿಮ್ ಮತ್ತು ಗೌಡಸಾರಸ್ವತ ಬ್ರಾಹ್ಮಣರ ನಡುವೆ ವ್ಯಾಪಾರ ನಿಮಿತ್ತದ ಸ್ಪರ್ಧೆಗಳಿದ್ದವು. ವಿಜಯನಗರದ ಅರಸರ ಕಾಲದಿಂದಲೂ ಪಶ್ಚಿಮ ಕರಾವಳಿಯ ಇಡಿಯ ವ್ಯಾಪಾರ-ವಹಿವಾಟನ್ನು ಮುಸ್ಲಿಮ್ ವ್ಯಾಪಾರಿಗಳು ನಿಯಂತ್ರಿಸುತ್ತಿದ್ದರು.[17] ಹಾಗೆಯೇ ವಸಾಹತು ಕಾಲದಲ್ಲಿ ಪೋರ್ಚುಗೀಸರ ಮತ್ತು ಮುಸ್ಲಿಮರ ನಡುವೆಯೂ ವ್ಯಾಪಾರ ಅಧಿಪತ್ಯದ ಕಾರಣಕ್ಕಾಗಿ ಸುದೀರ್ಘ ಸಂಘರ್ಷ ನಡೆದಿತ್ತು. ಆ ಸಂಘರ್ಷದಲ್ಲಿ ಪೋರ್ಚುಗೀಸರು ಮೇಲುಗೈ ಸಾಧಿಸಿದರು. ಆದರೆ ಪೋರ್ಚುಗೀಸರ ಗೆಲುವು ಹೆಚ್ಚು ಸಮಯ ಬಾಳಲಿಲ್ಲ. ಪೋರ್ಚುಗೀಸರ ಅಧಿಪತ್ಯವನ್ನು ಆರಂಭದಲ್ಲಿ ಭಾಗಶಃ ಡಚ್ಚರಿಗೆ ತದನಂತರ ಸಂಪೂರ್ಣವಾಗಿ ಬ್ರಿಟಿಷರಿಗೆ ಬಿಟ್ಟುಕೊಡಬೇಕಾಯಿತು.[18] ವ್ಯಾಪಾರದ ಹತೋಟಿಗೆ ಮೇಲ್‌ಸ್ತರದಲ್ಲಿ ನಡೆದ ಹೋರಾಟಗಳು ಪಶ್ಚಿಮ ಕರಾವಳಿಯಲ್ಲಿ ಸಕ್ರಿಯವಾಗಿದ್ದ ವ್ಯಾಪಾರಿ ಸಮುದಾಯಗಳ ಸ್ವರೂಪವನ್ನು ಬದಲಾಯಿಸಿದೆ. ರಾಜಕೀಯವಾಗಿ ಬ್ರಿಟಿಷರ ಹಿಡಿತ ಬಿಗಿಗೊಂಡಂತೆ ವ್ಯಾಪಾರದಲ್ಲಿ ಮುಸ್ಲಿಮರ ಹತೋಟಿ ನಿಧಾನವಾಗಿ ಕಡಿಮೆಯಾಗಿ ಗೌಡಸಾರಸ್ವತ ಬ್ರಾಹ್ಮಣರು ಈ ರಾಜಕೀಯ ಬದಲಾವಣೆಯ ಪೂರ್ಣ ಪ್ರಯೋಜನವನ್ನು ಪಡೆದುಕೊಂಡರು ವಸಾಹತು ಆಳ್ವಿಕೆಯ ಕಾಲ ಮತ್ತು ವಸಾಹತುಪೂರ್ವದ ಕಾಲದಲ್ಲಿ ಇಡಿ ವ್ಯಾಪಾರ ವಹಿವಾಟಿನ ಚಟುವಟಿಕೆಗಳು ಬಹಳ ನಿರ್ಬಂಧಿತವಾಗಿದ್ದವು. ಯಾವ ಸಮುದಾಯಕ್ಕೆ ಮನ್ನಣೆ ನೀಡಬೇಕು ಅಥವಾ ನೀಡಬಾರದು ಎನ್ನುವ ತೀರ್ಮಾನವನ್ನು ವಸಾಹತು ಆಡಳಿತ ಮಾಡುತ್ತಿತ್ತು. ವಸಾಹತು ಆಡಳಿತದೊಂದಿಗೆ ಉತ್ತಮ ಸಂಬಂಧ ಇರಿಸಿಕೊಳ್ಳುವ ಮೂಲಕ ವ್ಯಾಪಾರಿ ಸಮುದಾಯಗಳು ಮಾನ್ಯತೆ ಗಿಟ್ಟಿಸಬಹುದಿತ್ತು. ಆದರೆ ಸ್ವಾತಂತ್ರ‍್ಯ ನಂತರ ಪ್ರಜಾಪ್ರಭುತ್ವ ನೀತಿಗನುಸಾರ ಆಯ್ಕೆಯಾದ ಸರಕಾರಗಳು ವ್ಯಾಪಾರದ ನೀತಿ ನಿಯಮಗಳನ್ನು ರೂಪಿಸುತ್ತಿವೆ. ಈಗ ವ್ಯಾಪಾರಿ ಸಮುದಾಯಗಳು ಎರಡು ರೀತಿಯಲ್ಲಿ ತಮಗೆ ಪೂರಕವಾದ ವ್ಯಾಪಾರಿ ನೀತಿಗೆ ಪ್ರಯತ್ನಿಸಬಹುದು. ಒಂದು ಯಾವುದೋ ಬಗೆಯ ರಾಜಕೀಯ ಪ್ರಕ್ರಿಯೆಯಲ್ಲಿ ಆಯ್ಕೆಗೊಂಡ ಸರಕಾರವನ್ನು ಮನವೊಲಿಸಿ ತಮ್ಮ ಹಿತಕ್ಕೆ ಪೂರಕವಾದ ವ್ಯಾಪಾರದ ನೀತಿಗಳನ್ನು ರೂಪಿಸಲು ಪ್ರಯತ್ನಿಸುವುದು. ಎರಡು, ರಾಜಕೀಯ ಪ್ರಕ್ರಿಯೆಯನ್ನೇ ಪ್ರಭಾವಿಸುವುದು. ಅಂದರೆ ತಮ್ಮ ಆಸಕ್ತಿಯನ್ನು ಪ್ರತಿನಿಧಿಸುವ ರಾಜಕೀಯ ಪಕ್ಷವನ್ನು ಕಟ್ಟುವುದಕ್ಕೆ ಮತ್ತು ಬೆಳೆಸುವುದಕ್ಕೆ ಸಕ್ರಿಯ ಬೆಂಬಲ ನೀಡುವುದು. ಪಕ್ಷ ಕಟ್ಟಿದ ಕೂಡಲೇ ರಾಜಕೀಯ ಶಕ್ತಿ ಬರುವುದಿಲ್ಲ. ಜನಸಾಮಾನ್ಯರು ಬೆಂಬಲಿಸಿದಾಗ ಮಾತ್ರ ರಾಜಕೀಯ ಶಕ್ತಿ ಪ್ರಾಪ್ತವಾಗುವುದು. ಜನ ಸಾಮಾನ್ಯರು ಯಾವುದೇ ರಾಜಕೀಯ ಪಕ್ಷವನ್ನು ಬೆಂಬಲಿಸಬೇಕಾದರೆ ಆ ಪಕ್ಷ ಅವರ (ಜನಸಾಮಾನ್ಯರ) ಆಸಕ್ತಿಗಳನ್ನು ಪ್ರತಿನಿಧಿಕರಿಸುತ್ತದೆ ಎನ್ನುವ ಭರವಸೆ ಅವರಿಗೆ ಮೂಡಬೇಕು. ವ್ಯಾಪಾರಿಗಳ ಅಥವಾ ಮೇಲ್ವರ್ಗದ ಆಸಕ್ತಿಗಳನ್ನು ಪ್ರತಿನಿಧಿಕರಿಸಲೆಂದು ಹುಟ್ಟಿದ ಪಕ್ಷಕ್ಕೆ ಜನಸಾಮಾನ್ಯರ ಬೆಂಬಲ ಪಡೆಯಬೇಕಾದರೆ ಆ ಪಕ್ಷ ಪ್ರಾಮಾಣಿಕವಾಗಿ ಜನಸಾಮಾನ್ಯರ ಆಸಕ್ತಗಳನ್ನು ಪ್ರತಿನಿಧಿಕರಿಸಬೇಕು ಅಥವಾ ಇಡೀ ಚುನಾವಣ ಪ್ರಕ್ರಿಯೆಯನ್ನು ಆರ್ಥಿಕೇತರ ವಿಚಾರಗಳ ಮೇಲೆ ಕೇಂದ್ರೀಕರಿಸಬೇಕು. ಅಂದರೆ ನಿರ್ದಿಷ್ಟ ಪಕ್ಷ ಅಧಿಕಾರಕ್ಕೆ ಬಂದರೆ ಏನು ಮಾಡುತ್ತದೆ ಎನ್ನುವ ವಿಚಾರಕ್ಕಿಂತ ಹೆಚ್ಚು, ಜಾತಿ, ಧರ್ಮ ಇತ್ಯಾದಿಗಳ ನೆಲೆಯಲ್ಲಿ ಜನರ ಭಾವನೆಗಳನ್ನು ಕೆದಕಿ ಓಟು ಪಡೆಯಲು ಪ್ರಯತ್ನಿಸುವುದು. ಇಂತಹ ರಾಜಕೀಯಕ್ಕೆ (ಆರ್ಥಿಕ ಆಸಕ್ತಿಗಳನ್ನು ಮರೆಮಾಚಲು ಧರ್ಮದ ಪ್ರಶ್ನೆಯನ್ನು ಮುಂಚೂಣಿಗೆ ತರುವ) ಬೇಕಾಗಿರುವ ವಾತಾವರಣವನ್ನು ಕೋಮುವಾದ ಸೃಷ್ಟಿಸುತ್ತದೆ.
ಇದರ ಜೊತೆ ಜೊತೆಗೆ ೭೦-೮೦ರ ದಶಕಗಳಲ್ಲಿ ‘ಗಲ್ಫ್‌ ವಲಸೆ’ಗೆ ತೊಡಗಿದ ಕರಾವಳಿಯ ಬಹುತೇಕ ಕೆಳ ಜಾತಿಯ ಜನರು ಮತ್ತು ಮುಸ್ಲಿಮರು ಈ ಜಿಲ್ಲೆಯ ಆರ್ಥಿಕ ಸ್ಥಿತಿ ಮತ್ತು ಸಾಮಾಜಿಕ ಗತಿಯ ಬದಲಾವಣೆಗೂ ಒಂದು ರೀತಿಯಲ್ಲಿ ಕಾರಣರಾಗಿದ್ದಾರೆ.[19]
ಈ ವಲಸೆ ಇಲ್ಲಿ ತಂದ ಬದಲಾವಣೆ ಅದು ಭೂ ಸುಧಾರಣೆ ಮತ್ತು ಬೀಡಿ ಉದ್ಯಮಗಳು ತಂದ ಬದಲಾವಣೆಗಳಿಗಿಂತಲೂ ಹೆಚ್ಚು ಸಾಂಕೇತಿಕವಾದುದು. ಯಾರು ಗಲ್ಫ್‌ ದೇಶಗಳಲ್ಲಿ ಉದ್ಯೋಗದಲ್ಲಿರೋ ಅವರು ನಿಯತವಾಗಿ ಊರಿಗೆ ಕಳಿಸುತ್ತಿದ್ದ ಹಣ ಮತ್ತು ಅವರು ಊರಲ್ಲಿ ಕಟ್ಟಿಸುತ್ತಿದ್ದ ಮನೆಗಳು ಮತ್ತು ಅವರ ವ್ಯವಹಾರಗಳು ಆ ಜಾತಿಯ ಜನರಿಗೆ ಸಾಮಾನ್ಯವಾಗಿ ಸಲ್ಲುತ್ತಿದ್ದ ಸಾಮಾಜಿಕ ಸ್ಥಾನಕ್ಕೆ ‘ಮಾನ’ ಬರುವುದಕ್ಕೆ ಪೂರಕವಾಯಿತು. ಈ ಬದಲಾವಣೆಗೆ ದ.ಕ. ಜಿಲ್ಲೆಯ ಕೆಲವು ವೃತ್ತಿಪರ ತಾಂತ್ರಿಕ ಕೋರ್ಸುಗಳು ಸಹಾಯಕವಾಗಿ ಒದಗಿ ಬಂದವು. ಭರಿಸಲಾಗದ ಕ್ಯಾಪಿಟೇಶನ್ ಫೀಗಳಿಂದಾಗಿ ತಳಸ್ತರಕ್ಕೆ ಸೇರಿದ ಸಮುದಾಯಗಳ ವಿದ್ಯಾರ್ಥಿಗಳು ಮೆಡಿಕಲ್ ಇಂಜಿನಿಯರ್ ಕೋರ್ಸ್‌‌ಗಳನ್ನು ಮಾಡುವ ಆಸೆ ಕೈಬಿಟ್ಟು ಪಾಲಿಟೆಕ್ನಿಕ್, ಐ.ಟಿ.ಐ.ಗಳಲ್ಲಿ ಡಿಪ್ಲೋಮ ಮಾಡುವುದರಲ್ಲಿ ತೃಪ್ತರಾಗಬೇಕಾಗಿದೆ. ಆರಂಭದಲ್ಲಿ ಗಲ್ಫ್‌ ದೇಶಗಳಲ್ಲಿ ಟೈಲರ್‌ಗಳು, ಫಿಟ್ಟರ್‌ಗಳು, ಪ್ಲಂಬರ್‌ಗಳು ಇಲೆಕ್ಟ್ರೀಷಿಯನ್‌ಗಳು ಮೊದಲಾದವರಿಗೆ ಬೇಡಿಕೆ ಇದ್ದುದರಿಂದ ಈ ಹುಡುಗರು ಗಲ್ಫ್‌ ದೇಶಗಳಲ್ಲಿ ಯಶಸ್ವಿಯಾದರು. ಈ ಅವಕಾಶಗಳನ್ನು ಪಡೆದವರಲ್ಲಿ ಮುಸ್ಲಿಮರು, ಕ್ರಿಶ್ಚಿಯನ್ನರು ಮತ್ತು ತಳಸ್ತರದ ಹಿಂದು ಜನರೇ ಅಧಿಕರಾಗಿದ್ದರು.[20] ಗಲ್ಫ್‌ನಿಂದ ಊರಿಗೆ ಬಂದ ಈ ಹುಡುಗರು ಆಹಾರ, ಬಟ್ಟೆ, ಶಿಕ್ಷಣ, ಪ್ರವಾಸ, ಮನರಂಜನೆಗಳ ಮೇಲೆ ಮಾಡುವ ಕರ್ಚು ಭೂ ಖರೀದಿಗೆ, ಕಟ್ಟಡ ಕಟ್ಟುವುದಕ್ಕೆ, ಬಂಗಾರ ಖರೀದಿಸುವುದಕ್ಕೆ ಮಾಡಿದ ಹೂಡಿಕೆಗಳು ಕರಾವಳಿಯ ಪಾರಂಪರಿಕ ಸಾಮಾಜಿಕ ಸ್ಥಾನಮಾನಗಳಲ್ಲಿ ಸಣ್ಣಮಟ್ಟಿನ ಕಂಪನವನ್ನು ಹುಟ್ಟಿಸಿದವು. ಒಂದು ಕಾಲದಲ್ಲಿ ಸರಕಾರಿ ಶಾಲೆಗೆ ಸೇರುವುದೇ ದುಸ್ತರವಾಗಿದ್ದ ಮಕ್ಕಳು ಈಗ ಇಂಗ್ಲೀಷ್ ಮಾಧ್ಯಮ ಶಾಲೆಗಳಿಗೆ ಹೋಗತೊಡಗಿದರು. ಸಣ್ಣಪುಟ್ಟ ಮಂಗಳೂರು ಹಂಚಿನ ಮನೆಗಳ ಮಧ್ಯೆ ದೂರದಿಂದಲೇ ‘ಅದು ಗಲ್ಫ್‌ ದುಡ್ಡಿನಿಂದ’ ಕಟ್ಟಿಸಿದ ಮನೆಯೆಂದು ಗುರುತಿಸಬಹುದಾದ ಸುಂದರ ಮನೆಗಳು ಜಿಲ್ಲೆಯ ಎಲ್ಲ ಕಡೆ ಬಂದವು.[21] ಈ ಎಲ್ಲ ಬದಲಾವಣೆಗಳು ಮೇಲ್ಜಾತಿಗಳ ಜನರ ಯಜಮಾನ್ಯವನ್ನು ಪರಿಣಾಮಕಾರಿಯಾಗಿಯೇ ಚುಚ್ಚಿತು. ತಳಸ್ತರದ ಸಮುದಾಯಗಳಲ್ಲಿ ಆಗುತ್ತಿರುವ ಈ ಎಲ್ಲ ಬದಲಾವಣೆಗಳು ಜಿಲ್ಲೆಯ ಒಟ್ಟಾರೆ ಸಾಮಾಜಿಕ, ಆರ್ಥಿಕ ಹಾಗೂ ರಾಜಕೀಯ ಸಂಬಂಧಗಳನ್ನು ಗಾಢವಾಗಿ ಪ್ರಭಾವಿಸಿದೆ. ಆಯಾ ಕ್ಷೇತ್ರದ ಬದಲಾವಣೆಗೆ ಪ್ರತಿಕ್ರಿಯೆಯನ್ನು ಆಯಾ ಕ್ಷೇತ್ರದಲ್ಲಿ ನೀಡದೆ ಬೇರೆ ಕಡೆಗೆ ವರ್ಗಾಯಿಸುವುದು ನಮ್ಮ ಸಂಸ್ಕೃತಿಯ ಬಹುದೊಡ್ಡ ಕೊಡುಗೆ. ಜಿಲ್ಲೆಯಲ್ಲೂ ಹೆಚ್ಚು ಕಡಿಮೆ ಇದೇ ವಿಧಾನ ಅನುಸರಿಸಲಾಯಿತು. ಸಾಮಾಜಿಕ, ರಾಜಕೀಯ ಹಾಗೂ ಆರ್ಥಿಕ ಕ್ಷೇತ್ರದ ಪಲ್ಲಟಗಳಿಗೆ ಮೇಲ್ವರ್ಗ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಉತ್ತರ ಕಂಡುಕೊಳ್ಳಲು ಪ್ರಯತ್ನಿಸಿತು. ಮೇಲ್ವರ್ಗದ ಹಿತಾಸಕ್ತಿಯನ್ನು ಪ್ರತಿನಿಧೀಕರಿಸುವ ಸಂಘ ಪರಿವಾರ ಈ ಪರಿಸ್ಥಿತಿಯನ್ನು ಜಾಣತನದಿಂದ ನಿಭಾಯಿಸಿತು. ಸಂಘ ಪರಿವಾರದ ಆಶಯದಲ್ಲಿ ಸಾರ್ವಜನಿಕ ಸತ್ಯನಾರಾಯಣ ಪೂಜೆ, ಶನಿ ಪೂಜೆಗಳು, ವರಮಹಾಲಕ್ಷ್ಮೀ ಪೂಜೆಗಳು ಆರಂಭಗೊಂಡವು. ಬಹುತೇಕ ಹಳ್ಳಿ ಮತ್ತು ಪೇಟೆಗಳಲ್ಲಿ ನಡೆದ ಈ ಆಚರಣೆಗಳಲ್ಲಿ ಪಾರಂಪರಿಕ ಸಾಮಾಜಿಕ ರಚನೆಯ ಮುಖ್ಯಸ್ಥನಾಗಿದ್ದ ಮೇಲ್ಜಾತಿಯ ಊರ ಹಿರಿಯ ಈ ಪೂಜಾ ಸಮಿತಿಗಳ ಗೌರವಾಧ್ಯಕ್ಷನಾಗಿಯೋ, ಅಧ್ಯಕ್ಷನಾಗಿಯೋ ಇರುತ್ತಿದ್ದ, ದುಡ್ಡು ಸಂಗ್ರಹಿಸುವುದಕ್ಕೆ ಆಧುನಿಕ ಕಾಲದಲ್ಲಿ ಸ್ಥಿತಿವಂತರಾಗಿರುವ ಕೆಳಜಾತಿಗಳ ಪಾದರಸದಂತಹ ಹುಡುಗರು ಕಾರ್ಯದರ್ಶಿಗಳಾಗುತ್ತಿದ್ದರು. ಇದರಿಂದ ಸಂಘ ಪರಿವಾರ ಮೂರು ಉದ್ದೇಶಗಳನ್ನು ಈಡೇರಿಸಿತು. ಒಂದೆಡೆಯಿಂದ ಅದು ಕೆಳಜಾತಿಗಳು ಮೇಲ್ಜಾತಿಗಳ ಜೊತೆ ನಡೆಸಬಹುದಾಗಿದ್ದ ಸ್ಪರ್ಧೆಯ ತೀವ್ರತೆಯನ್ನು ಕಡಿಮೆಗೊಳಿಸಿತು. ಇನ್ನೊಂದೆಡೆಯಿಂದ ಮೇಲ್ಜಾತಿಗಳ ಯಜಮಾನ್ಯಕ್ಕೆ ಧಕ್ಕೆಯಾಗದಂತೆ ನೋಡಿಕೊಂಡಿತು. ಮೂರನೆಯದಾಗಿ ಸಾಕಷ್ಟು ಆಂತರಿಕ ಭಿನ್ನಾಭಿಪ್ರಾಯಗಳುಳ್ಳ, ಪ್ರತಿಷೇಧಗಳುಳ್ಳ ಈ ಎರಡೂ ಸಮುದಾಯಗಳ ನಡುವೆ ಹಿಂದುತ್ವದ ಮೇಲು ಮುಸುಕನ್ನು ಹಾಕಿ ಅನ್ಯನಾದ ಮುಸ್ಲಿಮ್ ವಿರುದ್ಧ ಧಾರ್ಮಿಕ ಧ್ರುವೀಕರಣವಾಗುವಂತೆ ಮಾಡಿತು.
 
[1]ಎ. ವಹಾಬ್ ದೊಡ್ಡಮನೆ, ಮುಸ್ಲಿಮ್ಸ್‌ ಇನ್ ದಕ್ಷಿಣ ಕನ್ನಡ, ಮಂಗಳೂರು: ಗ್ರೀನ್ ವರ್ಡ್ಸ್ ಪಬ್ಲಿಕೇಶನ್ಸ್, ೧೯೯೩
[2]೧೯೮೪ ರಲ್ಲಿ ಜಿಲ್ಲೆಯ ಒಟ್ಟು ಜನಸಂಖ್ಯೆ ೨೪೨೩೩೧೫ ಇರುವಾಗ ೩೦೯೨೫೧ (ಶೇ. ೧೨.೭೬) ಮುಸ್ಲಿಮರು ಮತ್ತು ೨೦೧೧೦೦ (ಶೇ., ೮.೨೯) ಕ್ರಿಶ್ಚಿಯನ್ನರು ಇದ್ದರು. ಗವರ್ನ್‌‌ಮೆಂಟ್ ಕರ್ನಾಟಕ, ರಿಪೋರ್ಟ್‌ ಆಫ್ ದಿ ಸೆಕೆಂಡ್ ಬೇಕ್‌ವರ್ಡ್‌ ಕ್ಲಾಸಸ್ ಕಮಿಶನ್, ವಾಲ್ಯೂಮ್‌ ೩, ಬೆಂಗಳೂರು: ೦೯೮೬, ಪುಟ ೫೪-೫೫.
[3]ಕೃಷಿ ಉತ್ಪನ್ನಗಳನ್ನು ತಮ್ಮ ವಾಣಿಜ್ಯ ಉದ್ದೇಶಗಳಿಗೆ ಬಳಸಿಕೊಳ್ಳುವ ದೃಷ್ಟಿಯಿಂದ ವಸಾಹತು ಸರಕಾರ ಸ್ಥಳೀಯ ಅರ್ಥವ್ಯವಸ್ಥೆಯನ್ನು ವಸಾಹತು ಮಾರುಕಟ್ಟೆಯೊಂದಿಗೆ ಬಹು ಹಿಂದೆಯೇ ಜೋಡಿಸಿಕೊಂಡಿದೆ. ಈ ಉದ್ದೇಶಗಳಿಗಾಗಿ ಉಪ್ಪು ಮತ್ತು ತಂಬಾಕು ಉತ್ಪಾದನೆಗಳ ಮೇಲೆ ಏಕಸ್ವಾಮ್ಯತೆಯನ್ನು ವಸಾಹತು ಸರಕಾರ ಘೋಷಿಸಿತ್ತು, ವ್ಯಾಪಾರ ವಹಿವಾಟುಗಳ ಮೇಲೆ ಸುಂಕ ವಿಧಿಸಲು ಆರಂಭಿಸಿತು. ವ್ಯಾಪಾರ ವಹಿವಾಟುಗಳನ್ನು ಸುಸೂತ್ರಗೊಳಿಸುವ ದೃಷ್ಟಿಯಿಂದ ಕೋರ್ಟ್‌ ಕಚೇರಿಗಳನ್ನು ಸ್ಥಾಪಿಸಿತು. ಹೆಚ್ಚಿನ ವಿವರಗಳಿಗೆ ಮಾಲತಿ ಕೆ. ಮೂರ್ತಿಯವರ ‘ಟ್ರೇಡ್ ಅಂಡ್ ಕೋಮರ್ಸ್‌ ಇನ್ ಕಲೋನಿಯಲ್ ಸೌತ್ ಕೆನರಾ (೧೭೯೯-೧೮೬೨) (ಮಂಗಳೂರು ವಿಶ್ವವಿದ್ಯಾಲಯದ ಚರಿತ್ರೆ ವಿಭಾಗಕ್ಕೆ ಸಲ್ಲಿಸಿದ ಅಪ್ರಕಟಿತ ಪಿಹೆಚ್‌.ಡಿ. ಮಹಾಪ್ರಬಂಧ, ೧೯೯೧) ಮತ್ತು ಎನ್‌ ಶ್ಯಾಮ್ ಭಟ್, ಸ್ಟಡಿ ಇನ್ ಕಲೋನಿಯಲ್ ಎಡ್ಮಿನಿಸ್ಟ್ರೇಶನ್‌ ಅಂಡ್ ರೀಜನಲ್ ರೆಸ್ಪಾನ್ಸ್ (ಮಂಗಳೂರು ವಿಶ್ವವಿದ್ಯಾಲಯ ಚರಿತ್ರೆ ವಿಭಾಗಕ್ಕೆ ಸಲ್ಲಿಸಿದ ಅಪ್ರಕಟಿತ ಪಿಹೆಚ್.ಡಿ. ಮಹಾ ಪ್ರಬಂಧ, ೧೯೮೭)ಗಳನ್ನು ನೋಡಬಹುದು.

[11]ರಾಜ್ಯದ ವಿವಿಧ ಜಿಲ್ಲೆಗಳಲ್ಲಿ ಭೂಸುಧಾರಣೆಯ ಪರಿಣಾಮವನ್ನು ಅರ್ಥಮಾಡಿಕೊಳ್ಳಲು ಜೇಮ್ಸ್‌ಮೇನರ್ ಅವರ, ‘ಪ್ರಾಗ್‌ಮೆಟಿಕ್‌ ಪ್ರೊಗ್ರೆಸಿವ್ ಇನ್ ರೀಜನಲ್ ಪೊಲಿಟಿಕ್ಸ್ – ದಿ ಕೇಸ್ ಸ್ಟಡಿ ಆಫ್ ದೇವರಾಜ್ ಅರಸ್, ‘ಎಕಾನಮಿಕ್ ಅಂಡ್ ಪೊಲಿಟಿಕಲ್ ವೀಕ್ಲಿ,ವಾಲ್ಯೂಂ. ೧೫, ನಂ.೫, ೬ ಮತ್ತು ೭, ಎನ್ವಲ್‌ ನಂಬರ್‌, ೧೯೮೦, ಪುಟ ೨೦೧-೨೧೩ ನೋಡಬಹುದು. ಭೂಸುಧಾರಣ ಮಸೂದೆ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಕಾರ್ಯಗತ ಗೊಂಡಿರುವ ವಿವರಗಳನ್ನು ಚಂದ್ರಶೇಖರ ದಾಮ್ಲೆ ಅವರ, ‘ಇಂಪೇಕ್ಟ್ ಆಫ್ ಟೆನೆನ್ಸಿ ಲೆಜಿಸ್ಲೇಶನ್ ಆಂಡ್‌ ಚೇಂಜಿಂಗ್ ಅಗ್ರೇರಿಯನ್‌ ರಿಲೇಶನ್ಸ್-ಎ ಕೇಸ್ ಆಫ್ ದಕ್ಷಿಣ ಕನ್ನಡ ಡಿಸ್ಟ್ರೀಕ್ಟ್, ಕರ್ನಾಟಕ’, (ಸೋಶಿಯಲ್ ಸೈಯಿಂಟಿಸ್ಟ್, ವಾಲ್ಯೂಮ್, ೧೭, ನಂ.೧೧-೧೨, ನವೆಂಬರ್-ಡಿಸೆಂಬರ್ ೧೯೮೯, ಪುಟ ೮೩-೯೭) ಎನ್ನುವ ಲೇಖನದಲ್ಲಿ ನೋಡಬಹುದು.
[12]ಭೂಸುಧಾರಣ ಮಸೂದೆಯ ಜತೆಗೆ ಹಿಂದುಳಿದ ವರ್ಗಗಳ ಬದುಕನ್ನು ಸುಧಾರಿಸಲು ದೇವರಾಜ್ ಅರಸ್ ಕೈಗೊಂಡ ಹಲವಾರು ಇತರ ಕಾರ್ಯಕ್ರಮಗಳ ಪಾತ್ರನೂ ಇದೆ. ಹಿಂದುಳಿದ ವರ್ಗಗಳ ಆಯೋಗವನ್ನು ರಚಿಸಿ ಅದಕ್ಕೆ ಎಲ್.ಜಿ. ಹಾವನೂರು ಅವರನ್ನು ಅಧ್ಯಕ್ಷರನ್ನಾಗಿ ನೇಮಕ ಮಾಡಿದರು. ಹಾವನೂರು ಆಯೋಗ ಹಿಂದುಳಿದ ವರ್ಗಗಳ ಸ್ಥಿತಿಗತಿಗಳನ್ನು ಅಧ್ಯಯನ ಮಾಡಿ ಹಿಂದುಳಿದ ವರ್ಗಗಳ ಶೈಕ್ಷಣಿಕ ಸುಧಾರಣೆಗಾಗಿ ಫೀ ಕಡಿತ, ಉಚಿತ ವಸತಿ ನಿಲಯ, ಉಚಿತ ಪುಸ್ತಕ ಇತ್ಯಾದಿ ಸವಲತ್ತುಗಳನ್ನು ನೀಡಬೇಕೆಂದು ಸಲಹೆ ನೀಡಿತು. ಭೂಸುಧಾರಣೆಯ ಜತೆಗೆ ನಡೆದ ಶೈಕ್ಷಣಿಕ ಸುಧಾರಣೆಯ ಕಾರ್ಯಕ್ರಮಗಳು ಬಹುತೇಕ ಹಿಂದುಳಿದ ವರ್ಗಗಳಿಗೆ ಅನುಕೂಲವಾಗಿವೆ. ಹೆಚ್ಚಿನ ವಿವರಗಳಿಗೆ ಜೆ.ಎಸ್. ಸದಾನಂದ ಅವರ, ‘ಶ್ರೀ ದೇವರಾಜ್ ಅರಸು – ಹಿಂದುಳಿದ ವರ್ಗಗಳ ಸಂಘಟನೆ ಮತ್ತು ಹಾವನೂರು ವರದಿ’, ಅರಿವು ಬರಹ, ನಂ.೭, ೧೯೯೪, ಪುಟ ೩೮-೬೦ ನೋಡಬಹುದು.
[13]ದಕ್ಷಿಣ ಕನ್ನಡ ಜಿಲ್ಲೆಯ ಮುಸ್ಲಿಮರ ಆರ್ಥಿಕ ಮತ್ತು ಸಾಮಾಜಿಕ ಸ್ಥಿತಿಗತಿಗಳ ಹೆಚ್ಚಿನ ವಿವರಗಳಿಗೆ ರೆಹಮಾನ್ ಖಾನ್ ಅವರ, ರಿಪೋರ್ಟ್ ಆಫ್ ಹೈಪವರ್ ಕಮಿಟಿ ಆನ್ ಸೋಶಿಯೋ ಎಕಾನಮಿಕ್ ಅಂಡ್ ಎಜುಕೇಶನಲ್ ಸರ್ವೇ-೧೯೯೪ ಆಫ್ ರಿಲೀಜಿಯಸ್ ಮೈನಾರಿಟೀಸ್ ಇನ್ ಕರ್ನಾಟಕ, (ಬೆಂಗಳೂರು:ಕರ್ನಾಟಕ ಸ್ಟೇಟ್‌ ಮೈನಾರಿಟೀಸ್ ಕಮಿಶನ್, ೧೯೯೫)ವನ್ನು ನೋಡಬಹುದು.
[14]ಮುಜಾಫರ್ ಆಸಾದಿ, ಕಮ್ಯುನಲ್ ವಾಯಿಲೆನ್ಸ್, ಪುಟ ೪೪೬-೪೪೮
[15]ವಿಶುಕುಮಾರ್, ಕರಾವಳಿ, ಬೆಂಗಳೂರು:ಡೈರೆಕ್ಟರೇಟ್ ಆಫ್ ಕನ್ನಡ ಆಂಡ್ ಕಲ್ಚರ್, ೧೯೮೫
[16]ಕೆ.ವಿ.ಎಮ್. ವಾರಂಬಳ್ಳಿ, ಮೆಕನೈಸ್ಡ್‌ ಫಿಶಿಂಗ್ ಇನ್ ಕೋಸ್ಟಲ್ ಕರ್ನಾಟಕ – ಎ ಸ್ಟಡಿ ಆಫ್ ಇಟ್ಸ್‌ ಇಂಪೇಕ್ಟ್ ಆನ್ ಫಿಶರ್‌ಮೆನ್ ಹೌಸ್‌ಹೋಲ್ಡ್ಸ್, ಮಂಗಳೂರು ವಿಶ್ವವಿದ್ಯಾಲಯಕ್ಕೆ ಸಲ್ಲಿಸಿದ ಅಪ್ರಕಟಿತ ಮಹಾಪ್ರಬಂಧ, ೧೯೯೩
[17]ಕೆ.ವಿ.ರಮೇಶ್, ಹಿಸ್ಟರಿ ಆಫ್ ದಕ್ಷಿಣ ಕನ್ನಡ, ಪುಟ ೬೪-೭೮
[18]ಸ್ಟರಕ್, ಮೆಡ್ರಾಸ್ ಡಿಸ್ಟ್ರಿಕ್ಟ್ ಮೇನ್ವಲ್, ಪುಟ ೧೩೪-೧೯೧ ಮತ್ತು ಎಫ್‌ ಬುಖಾನನ್, ಜರ್ನಿ ಪ್ರೊಮ್ ಮೆಡ್ರಾಸ್ ಥ್ರೋ ದಿ ಕಂಟ್ರೀಸ್‌ ಆಫ್ ಮೈಸೂರು, ಕೆನರಾ ಆಂಡ್ ಮಲಬಾರ್, ವಾಲ್ಯೂಂ, ೧, ಮೆಡ್ರಾಸ್, ೧೮೧೧
[19]ವಾಲ್ಟರ್ ಡಿ ಸೋಜ, ಗಲ್ಫ್‌ ಮೈಗ್ರೇಶನ್ ಆಂಡ್ ಇಟ್ಸ್‌ ಸೋಶಿಯೋ ಎಕನಾಮಿಕ್ ಇಂಪೇಕ್ಟ್, ಕನ್ನಡ ವಿಶ್ವವಿದ್ಯಾಲಯದ ಅಭಿವೃದ್ಧಿ ಅಧ್ಯಯನ ವಿಭಾಗಕ್ಕೆ ಸಲ್ಲಿಸಿದ ಅಪ್ರಕಟಿತ ಪಿಹೆಚ್‌.ಡಿ. ಪ್ರಬಂಧ, ೨೦೦೪
[20]ವಾಲ್ಟರ್ ಡಿ ಸೋಜ, ಗಲ್ಫ್‌ ಮೈಗ್ರೇಶನ್ ಆಂಡ್ ಇಟ್ಸ್‌ ಸೋಶಿಯೋ ಎಕನಾಮಿಕ್ ಇಂಪೇಕ್ಟ್, ಪುಟ ೧೫೨-೧೭೮
[21]ವಾಲ್ಟರ್ ಡಿ ಸೋಜ, ಗಲ್ಫ್‌ ಮೈಗ್ರೇಶನ್ ಆಂಡ್ ಇಟ್ಸ್‌ ಸೋಶಿಯೋ ಎಕನಾಮಿಕ್ ಇಂಪೇಕ್ಟ್, ಪುಟ ೧೮೦-೨೨೪
ಕರಾವಳಿ ಕರ್ನಾಟಕದ ಕೋಮುವಾದ (೪)
ಭಾಗ ೩
ಕೋಮುವಾದ ಬಲಗೊಳ್ಳಬೇಕಾದರೆ ಒಂದು ಕೋಮಿಗೆ ಸೇರಿದವರು ನಾವೆಲ್ಲ ಒಂದೇ ಎನ್ನುವ ಭಾವನೆ ಸದಾ ಜಾಗ್ರತೆ ಇರಬೇಕು. ಕೋಮು ಭಾವನೆಯನ್ನು ಸದಾ ಎಚ್ಚರ ಇಡಬೇಕಾದರೆ ದಿನನಿತ್ಯದ ಬದುಕಿನಲ್ಲಿ ಅನುಭವಕ್ಕೆ ಬರುವ ಆರ್ಥಿಕ ಮತ್ತು ಸಾಮಾಜಿಕ ಏಣಿಶ್ರೇಣಿಗಳನ್ನು ಕಡೆಗಣಿಸಿ ವ್ಯವಹರಿಸುವ ಸ್ಥಿತಿ ನಿರ್ಮಾಣವಾಗಬೇಕು. ಸಾಮಾಜಿಕ/ಆರ್ಥಿಕ ಏಣಿಶ್ರೇಣಿಗಳನ್ನು ಕಡೆಗಣಿಸಿ ವ್ಯವಹರಿಸಬೇಕಾದರೆ ಸಾಮಾಜಿಕ ವಿಂಗಡನೆಗಳನ್ನು (ಹಿಂದೆ ಮೇಲ್ಜಾತಿ ಮತ್ತು ಕೆಳಜಾತಿ ಎನ್ನುವ ವಿಂಗಡನೆ) ಈಗ ಹಿಂದೂ ಮತ್ತು ಮುಸ್ಲಿಂ ವಿಂಗಡನೆ ಹಲವಾರು ಸಂಕೇತಗಳ, ಆಚರಣೆಗಳ, ಮೌಲ್ಯಗಳ ಮೂಲಕ ಜನಸಾಮಾನ್ಯರ ಪ್ರಜ್ಞೆಯ ಭಾಗವಾಗಿಸಬೇಕಾಗುತ್ತದೆ. ಕರಾವಳಿ ಕರ್ನಾಟಕದ ಕೋಮುವಾದದ ಅಭಿವೃದ್ಧಿ ಕೂಡ ಹೆಚ್ಚು ಕಡಿಮೆ ಇದೇ ಮಾರ್ಗವನ್ನು ಅನುಸರಿಸಿದೆ. ಆಂತರಿಕವಾಗಿ ವಿರೋಧಭಾಸಗಳಿಂದ ತುಂಬಿರುವ ಹಲವಾರು ಜಾತಿಗಳನ್ನು ‘ನಾವೆಲ್ಲ ಒಂದೇ ಎನ್ನುವ ಅಖಂಡತೆಯೊಳಗೆ’ ತುರುಕಿಸಲಾಗಿದೆ. ಇದಕ್ಕಾಗಿ ಅಖಂಡವಾದ ‘ಅನ್ಯ’ವನ್ನು (ಮುಸ್ಲಿಮರನ್ನು) ಸೃಷ್ಟಿಸಲಾಗಿದೆ. ಅನ್ಯರನ್ನು ಅಖಂಡವಾಗಿ ಪರಿಗಣಿಸುವಾಗ ‘ಸ್ವ’ದ ಕಲ್ಪನೆಯೂ ಅಖಂಡ (ಹಿಂದೂಗಳು ನಾವೆಲ್ಲ ಒಂದೇ) ಎನ್ನುವ ಸಂದೇಶ ರವಾನೆಯಾಗುತ್ತದೆ. ಅಷ್ಟು ಮಾತ್ರವಲ್ಲ ಕಲ್ಪಿತ ಅಖಂಡತೆಯನ್ನು ಜನ ಸಾಮಾನ್ಯರ ಪ್ರಜ್ಞೆಯ ಭಾಗವಾಗಿಸಲು ಹಲವಾರು ಸಂಕೇತಗಳ, ಆಚರಣೆಗಳ, ಮೌಲ್ಯಗಳ ಅನ್ವಯಿಕೆಯ ಪರಿಧಿಯನ್ನು ಹಿಗ್ಗಿಸಲಾಗುವುದು. ವೈದಿಕ ಗುಡಿಗೋಪುರಗಳಿಗೆ ಸೀಮಿತವಾಗಿದ್ದ ‘ಓಂ’ ಸಂಕೇತ ಇಂದು ಭೂತಸ್ಥಾನಗಳಲ್ಲೂ ರಾರಾಜಿಸುತ್ತಿದೆ. ಹಿಂದೆ ಶೇಂದಿ ಕುಡಿಯುವ, ಮೀನು, ಮಾಂಸ ತಿನ್ನುವುದರ ಬಗೆಗಿದ್ದ ಹೀನತಾ ಭಾವನೆಯನ್ನು ಇಂದು ದನದ ಮಾಂಸ ಮಾರಾಟ ಮತ್ತು ಬಳಕೆಗೆ ವರ್ಗಾಯಿಸಲಾಗಿದೆ. ಮೇಲಿನ ಸಂಕೇತಗಳು ಜತೆಗೆ ಹಿಂದುತ್ವದ ಶಾಖೆಗಳಲ್ಲಿ, ಸತ್ಯನಾರಾಯಣ  ಪೂಜೆಗಳಲ್ಲಿ, ಹಿಂದುತ್ವಕ್ಕೆ ಸಂಬಂಧಿಸಿದ ಇತರ ಕಾರ್ಯಕ್ರಮಗಳಲ್ಲಿ ಭಾಗವಹಿಸುವವರಿಗೆ ತಮ್ಮ ಆರ್ಥಿಕ ಏಕಶ್ರೇಣಿಗಳು ಸೃಷ್ಟಿಸುವ ಭಿನ್ನತೆಗಳು ತಾತ್ಕಾಲಿಕವಾಗಿ ಮರೆಯಾಗಿ ಹಿಂದುಗಳು ನಾವೆಲ್ಲ ಒಂದೇ ಎನ್ನುವ ಭಾವನೆ ಜಾಗ್ರತೆಗೊಳ್ಳುವುದು.
ಆರ್ಥಿಕ ಏಣಿಶ್ರೇಣಿಗಳನ್ನು ಅಲ್ಲಗಳೆಯಲು ಸಾಂಪ್ರದಾಯಿಕ ಗುರುತನ್ನು (ಧರ್ಮವನ್ನು) ಬಳಸುವುದರಿಂದ ಸಹಜವಾಗಿಯೇ ಆ ಸಾಂಪ್ರದಾಯಿಕ ಗುರುತಿನೊಂದಿಗೆ ಸಂಬಂಧ ಹೊಂದಿರುವ ಇತರ ಗುರುತುಗಳು (ಮುಖ್ಯವಾಗಿ ಜಾತಿ) ಕೂಡ ಬಲಗೊಳ್ಳುತ್ತವೆ. ಮೇಲ್ನೋಟಕ್ಕೆ ನಾವೆಲ್ಲ ಒಂದೇ ಎನ್ನುವ ಸಂದರ್ಭದಲ್ಲಿಯೇ ಆಳದಲ್ಲಿ ಜಾತಿಗಳ ನಡುವಿನ ಗೆರೆಗಳು ಇನ್ನೂ ಬಲಿಷ್ಠಗೊಳ್ಳುತ್ತಿವೆ. ಪಬ್ಲಿಕ್ ಡೊಮೈನ್‌ನಲ್ಲಿ ಇರುವವರು, ಸಾಮಾಜಿಕ ನಾಯಕತ್ವ, ಆರ್ಥಿಕ ನಾಯಕತ್ವ, ಸಾಂಸ್ಕೃತಿಕ ನಾಯಕತ್ವ, ಉನ್ನತ ಶಿಕ್ಷಣ, ಉನ್ನತ ಉದ್ಯೋಗಗಳು ಇತ್ಯಾದಿ ಸೂಚ್ಯಾಂಕಗಳ ಮೂಲಕ ಸಾಂಪ್ರದಾಯಿಕ ಏಣಿಶ್ರೇಣಿಗಳ ಜೀವಂತಿಕೆಯನ್ನು ಅರ್ಥಮಾಡಿಕೊಳ್ಳಬಹುದು. ಸ್ಥಳೀಯ ಸಾಂಪ್ರದಾಯಿಕ ಮೇಲ್ವರ್ಗ ಈಗಲೂ ಮೇಲಿನ ಎಲ್ಲ ಸೂಚ್ಯಂಕಗಳಲ್ಲೂ ಮುಂದಿದ್ದು ತಳಸ್ತರದ ಸಮುದಾಯಗಳು ಹಿಂದಿವೆ. ತಳಸ್ತರದ ಸಮುದಾಯಗಳು ಆರ್ಥಿಕವಾಗಿ ಮತ್ತು ರಾಜಕೀಯವಾಗಿ ದಾರಿತಪ್ಪುವುದರ ಜತೆಗೆ ಈ ಬಗೆಯ ಅಖಂಡತೆಯ ಸೃಷ್ಟಿ ಎರಡೂ ಸಮುದಾಯಗಳ (‘ಅನ್ಯ’ ಮತ್ತು ‘ಸ್ವ’ಕ್ಕೆ ಸೇರಿದ) ತಳಸ್ತರದ ಜನರ ಬದುಕನ್ನು ಅಅಸಹನೀಯಗೊಳಿಸಬಹುದು. ಕೋಮುಗಲಭೆಯಂತಹ ಹಿಂಸಾತ್ಮಕ ಘಟನೆಗಳು ಹಾದು ಹೋಗುವ ಸಂಗತಿಗಳು ಶಾಶ್ವತ ಅಲ್ಲ. ಆದರೆ ವಿರೋಧಿ ಕೋಮುಗಳನ್ನು ಸೃಷ್ಟಿಸಲು ಮತ್ತು ಅವುಗಳು ಹಿಂಸಾತ್ಮಕವಾಗಿ ವ್ಯವಹರಿಸಲು ಜನರ ಮನಸ್ಸನ್ನು ಹದಗೊಳಿಸಲು ಸೃಷ್ಟಿಸುವ ಚಿಂತನೆಗಳ ಮತ್ತು ಆಚರಣೆಗಳ ಪ್ರಭಾವ ಒಂದು ಗಳಿಗೆ ಬಂದು ಹೋಗುವ ಸಂಗತಿಗಳಲ್ಲಿ. ಅದು ಜನ ಸಾಮಾನ್ಯರ ಬದುಕನ್ನು ನಿರಂತರವಾಗಿ ಕಾಡುವ ಸಂಗತಿಗಳಾಗುತ್ತವೆ. ಇವುಗಳಿಂದಾಗಿ ಎರಡೂ ಸಮುದಾಯಗಳ ತಳಸ್ತರದ ಜನರು ತಮ್ಮದೇ ಬೇರುಗಳ ಬಗ್ಗೆ (ಊಟ, ಪಾನೀಯ, ಕಸುಬು, ಭಾಷೆ, ಉಡುಗೆ ತೊಡುಗೆ ಇತ್ಯಾದಿಗಳ ಬಗ್ಗೆ) ಒಂದು ಬಗೆಯ ಕೀಳರಿಮೆಯನ್ನು ರೂಢಿಸಿಕೊಂಡು ಇಬ್ಬಂದಿತನದಿಂದ ಬದುಕಬೇಕಾದ ಸ್ಥಿತಿ ನಿರ್ಮಾಣವಾಗುವ ಸಾಧ್ಯತೆನೂ ಇದೆ. ಇದಕ್ಕಿಂತಲೂ ಹೆಚ್ಚಾಗಿ ಮೇಲ್ವರ್ಗಗಳ ಅಧಿಕಾರದ ಹೋರಾಟಗಳಲ್ಲಿ ಎರಡೂ ಸಮುದಾಯಗಳ ಯುವಕರು ಗನ್‌ಪೌಡರ್ ತರಹ ಬಳಕೆಯಾಗುತ್ತಾರೆ. ಇದರಿಂದಾಗಿ ಈ ಜನರು ಅನುಭವಿಸಬೇಕಾದ ಇಬ್ಬಂದಿತನ ಮತ್ತು ಖಾಯಂ ಆಗಿ ಮೇಲ್ವರ್ಗ ಸೃಷ್ಟಿಸಿದ ಟ್ರ‍್ಯಾಪ್ ಒಳಗೆ ಬಂಧಿಯಾಗುವುದರ ಚಿತ್ರಣವನ್ನು ಈ ಭಾಗದಲ್ಲಿ ನೋಡಬಹುದು.
ಐವತ್ತರ ದಶಕದಲ್ಲಿ ಆರಂಭವಾದ ವಿಜ್ಞಾನ ಮತ್ತು ತಂತ್ರಜ್ಞಾನಗಳ ಅಡಿಪಾಯ ಹೊಂದಿರುವ ಅಭಿವೃದ್ಧಿ ಪ್ರಕ್ರಿಯೆಯನ್ನು ಜೀರ್ಣಿಸಿಕೊಳ್ಳಬೇಕಾದರೆ ಒಂದೋ ಸಾಕಷ್ಟು ಬಂಡವಾಳದ ಒಡೆತನ ಬೇಕು ಇಲ್ಲವೇ ಆಧುನಿಕ ತಂತ್ರಜ್ಞಾನವನ್ನು ಜೀರ್ಣಿಸಿಕೊಳ್ಳಬೇಕು. ತಳಸ್ತರದ ಸಮುದಾಯಗಳಿಗೆ ಬಂಡವಾಳದ ಒಡೆತನ ಇಲ್ಲ. ಜಿಲ್ಲೆಯ ಬಹುತೇಕ ತಾಂತ್ರಿಕ ಶಿಕ್ಷಣ ನೀಡುವ ಸಂಸ್ಥೆಗಳು ಖಾಸಗಿ ಒಡೆತನದಲ್ಲಿದ್ದು ಕ್ಯಾಪಿಟೇಶನ್ ಕೊಡಲು ಶಕ್ತವಾಗಿದ್ದವರಿಗೆ ಮಾತ್ರ ಲಭ್ಯವಾಗಿತ್ತು. ಆದುದರಿಂದ ಆಧುನಿಕ ತಂತ್ರಜ್ಞಾನವನ್ನು ಜೀರ್ಣಿಸಿಕೊಳ್ಳಲು ತಳಸ್ತರದ ಸಮುದಾಯಗಳಿಗೆ ಸಾಧ್ಯವಾಗಿಲ್ಲ. ಇದರಿಂದಾಗಿ ಅವರು ತಮ್ಮ ಸಾಂಪ್ರದಾಯಿಕ ಕಸುಬುಗಳಿಗೆ ಅಂಟಿಕೊಳ್ಳುವುದು ಅನಿವಾರ್ಯವಾಯಿತು. ಕೆಲವೊಂದು ಸಾಂಪ್ರದಾಯಿಕ ಕಸುಬುಗಳು ಫ್ಯಾಕ್ಟರಿ ಉತ್ಪಾದನೆಯಿಂದ ಮೂಲೆಗುಂಪಾದರೆ (ಕುಂಬಾರಿಕೆ, ಕಮ್ಮಾರಿಕೆ ಇತ್ಯಾದಿಗಳು) ಇನ್ನು ಕೆಲವು ಸಾಂಪ್ರದಾಯಿಕ ಕಸುಬುಗಳು ಆಧುನಿಕ ತಂತ್ರಜ್ಞಾನದ ನಡುವೆಯೂ ಉಸಿರಾಡುತ್ತಿದ್ದವು. ಆದರೆ ಕೋಮುವಾದ, ಮುಖ್ಯವಾಗಿ ಕರಾವಳಿ ಕರ್ನಾಟಕದ ಕೋಮುವಾದಿ ಚಿಂತನೆಗಳು, ಆಚರಣೆಗಳು ತಳಸ್ತರದ ಜನರಿಗಿದ್ದ ಈ ಸಣ್ಣಪುಟ್ಟ ಜೀವನಾವಕಾಶವನ್ನು ಇಲ್ಲದಾಗಿಸಿದೆ. ಇದು ಹೇಗೆಂದು ಕರಾವಳಿ ಕರ್ನಾಟಕದ ಎರಡು ಸಮುದಾಯಗಳ (ಬಿಲ್ಲವರು ಮತ್ತು ಬೆಸ್ತರು) ಉದಾಹರಣೆಯೊಂದಿಗೆ ಅರ್ಥಮಾಡಿಕೊಳ್ಳಲು ಪ್ರಯತ್ನಿಸುವ. ದಕ್ಷಿಣ ಕನ್ನಡದ ಜನಸಂಖ್ಯೆಯಲ್ಲಿ ಶೇ. ೧೯ರಷ್ಟು ಬಿಲ್ಲವರು, ಶೇ. ೪ ರಷ್ಟು ಬೆಸ್ತರಿದ್ದಾರೆ. ಕೃಷಿ, ವೈದ್ಯಕೀಯ, ಪೂಜಾರಿ ವೃತ್ತಿಗಳೊಂದಿಗೆ ಶೇಂದಿ ಇಳಿಸುವುದು ಬಿಲ್ಲವರ ಸಾಂಪ್ರದಾಯಿಕ ಕಸುಬು. ಅದೇ ರೀತಿಯಲ್ಲಿ ಕೃಷಿ, ವ್ಯಾಪಾರಗಳೊಂದಿಗೆ ಮೀನು ಹಿಡಿಯುವುದು ಬೆಸ್ತರ ಸಾಂಪ್ರದಾಯಿಕ ಕಸುಬು. ಸಾಂಪ್ರದಾಯಿಕ ಸಮಾಜ ಈ ಎರಡೂ ಕಸುಬುಗಳನ್ನು ಗೌರವಾನ್ವಿತ ಕಸುಬುಗಳೆಂದು ಪರಿಗಣಿಸಿಲ್ಲ ಎನ್ನುವುದು ಹಿಂದಿನ ಪುಟಗಳಲ್ಲಿ ನೋಡಿದ್ದೇನೆ. ಕಸುಬಿನ ಕಾರಣಕ್ಕಾಗಿ ಎರಡೂ ಸಮುದಾಯಗಳು ಹಲವಾರು ಬಗೆಯ ಬಹಿಷ್ಕಾರಗಳನ್ನು ಸಾಂಪ್ರದಾಯಿಕ ಸಮಾಜದಲ್ಲಿ ಅನುಭವಿಸಬೇಕಿತ್ತು.[1] ಸ್ಥಳೀಯ ಮೇಲ್ಜಾತಿಗಳು ಆರಂಭಿಸಿದ ಮೆಡಿಕಲ್, ಎಂಜಿನಿಯರಿಂಗ್ ಇತ್ಯಾದಿ ತಾಂತ್ರಿಕ ಶಿಕ್ಷಣ ಸಂಸ್ಥೆಗಳಲ್ಲಿ ಕ್ಯಾಪಿಟೇಶನ್‌ನಿಂದಾಗಿ ಜಿಲ್ಲೆಯ ಕೆಳವರ್ಗ ಅವಕಾಶ ಪಡೆದಿಲ್ಲ.[2] ಸುಮಾರು ಎಪ್ಪತ್ತರ ದಶಕದವರೆಗೆ ಹಲವಾರು ಕಾರಣಗಳಿಂದಾಗಿ ಬಿ.ಎ., ಬಿಕಾಂಗಳಂಥ ಸಾಮಾನ್ಯ ಡಿಗ್ರಿ ಕೂಡ ತಳಸಮುದಾಯಗಳಿಗೆ ಎಟಕುವಂತಿರಲಿಲ್ಲ. ಹೀಗೆ ಶಿಕ್ಷಣದ ಮೂಲಕ ಆಧುನಿಕ ತಂತ್ರಜ್ಞಾನ ಪಡೆಯುವ ಸಾಧ್ಯತೆಯಿಂದ ತಳಸಮುದಾಯಗಳು ವಂಚಿತವಾದುವು. ಎರಡನೇ ಸಾಧ್ಯತೆ ಬಂಡವಾಳ ವಿನಿಯೋಜಿಸಿ ಆಧುನಿಕ ತಂತ್ರಜ್ಞಾನಗಳನ್ನು ಖರೀದಿಸುವುದು. ಇದಕ್ಕೆ ಸಾಕಷ್ಟು ಬಂಡವಾಳದ ಒಡೆತನಬೇಕು. ಎರಡು ಮೂಲಗಳಿಂದ ಬಂಡವಾಳ ಶೇಖರಣ ಸಾಧ್ಯವಾಗಿತ್ತು. ಒಂದು, ವ್ಯಾಪಾರ ಮತ್ತೊಂದು ದೊಡ್ಡ ಪ್ರಮಾಣದ ಕೃಷಿ. ಆಧುನೀಕರಣದ ಆರಂಭದ ದಿನಗಳಲ್ಲಿ ವ್ಯಾಪಾರ ಮಾತ್ರ ಬಂಡವಾಳ ಶೇಖರಣೆಯ ಮುಖ್ಯ ಮೂಲ. ನಂತರದ ದಿನಗಳಲ್ಲಿ ಅದರಲ್ಲೂ ವಾಣಿಜ್ಯ ಬೆಳೆಗಳು ಪ್ರಾಮುಖ್ಯತೆ ಪಡೆಯುವುದರೊಂದಿಗೆ ದೊಡ್ಡ ಕೃಷಿಕರು ಕೂಡ ಬಂಡವಾಳ ಶೇಖರಣೆ ಮಾಡಿ ಆಧುನಿಕ ತಂತ್ರಜ್ಞಾನಗಳ ಮಾಲಿಕರಾಗಲು ಸಾಧ್ಯವಾಯಿತು.[3]ಈ ಎರಡು  ಮೂಲಗಳಿಲ್ಲದ ತಳಸಮುದಾಯಕ್ಕೆ ತಮ್ಮ ಸಾಂಪ್ರದಾಯಿಕ ಕಸುಬುಗಳೇ ಜೀವನಾಧಾರ.
ಆದರೆ ಕೋಮುವಾದದ ಆಳದಲ್ಲಿ ಜೀವಂತವಾಗಿದ್ದ ಸಾಂಪ್ರದಾಯಿಕ ಸಮಾಜದ ಕೆಲವೊಂದು ಮೌಲ್ಯಗಳು ತಳಸಮುದಾಯದ ಸಣ್ಣಪುಟ್ಟ ಜೀವನಾವಕಾಶವನ್ನು ಕಿತ್ತುಕೊಳ್ಳುತ್ತಿದೆ. ಕೆಲವೊಂದು ಉದಾಹರಣೆಯ ಮೂಲಕ ಇದನ್ನು ಅರ್ಥಮಾಡಿಕೊಳ್ಳಲು ಪ್ರಯತ್ನಿಸುವ. ಬಿಲ್ಲವ ಸಮುದಾಯಕ್ಕೆ ಸೇರಿದ ಪ್ರಮುಖ ನಾಯಕರೊಬ್ಬರು ತಮ್ಮ ಸಾಂಪ್ರದಾಯಿಕ ಕಸುಬಿನ ಬಗ್ಗೆ ಹೊಂದಿರುವ ಅಭಿಪ್ರಾಯ ಇಂತಿದೆ. ಅವರು ಶಿಕ್ಷಣ ಮುಗಿಸಿ ಕೆಲಸಕ್ಕೆ ಹೋಗುವ ಬದಲು ವ್ಯಾಪಾರ ಆರಂಭಿಸಬೇಕೆಂದು ತೀರ್ಮಾನಿಸಿದರು. ವ್ಯಾಪಾರ ಮಾಡುವ ಆಲೋಚನೆಯನ್ನು ತಮ್ಮ ತಂದೆಯೊಂದಿಗೆ ಹಂಚಿಕೊಂಡರು. ಅವರ ತಂದೆ, ‘ನೀನು ಏನು ವ್ಯಾಪಾರ ಮಾಡಿದರೂ ನನ್ನ ಅಭ್ಯಂತರವೇನಿಲ್ಲ. ಆದರೆ ಸಾರಾಯಿ ಶೇಂದಿ ವ್ಯಾಪಾರ ಮಾಡಿ ನೂರಾರು ಸಂಸಾರಗಳನ್ನು ಹಾಳುಮಾಡಬೇಡ’, ಎಂದು ಹೇಳಿದರಂತೆ. ಅದರಂತೆ ಅವರು ಬೇರೆ ವ್ಯಾಪಾರ ಮಾಡಿದರು. ಬಿಲ್ಲವ ಸಂಘಗಳ ಬಹುತೇಕ ಸಭೆಗಳಲ್ಲಿ ಬಿಲ್ಲವ ನಾಯಕರು ಶೇಂದಿ ತೆಗೆಯುವ ಕಸುಬಿನಿಂದ ಆದಷ್ಟು ಬೇಗ ಬಿಲ್ಲವರು ಕಳಚಿಕೊಳ್ಳಬೇಕೆನ್ನುವ ಸಲಹೆ ನೀಡುತ್ತಿದ್ದರು. ತಮ್ಮ ಸಾಂಪ್ರದಾಯಿಕ ಕಸುಬಿನೊಂದಿಗೆ ಗುರುತಿಸಿಕೊಳ್ಳುವುದು ಬಿಲ್ಲವರಿಗೆ ಕೀಳರಿಮೆಯಾಗಿದೆ. ಅದೇ ರೀತಿಯಲ್ಲಿ ಬೆಸ್ತರಿಗೆ ತಮ್ಮ ಸಾಂಪ್ರದಾಯಿಕ ಕಸುಬಿನೊಂದಿಗೆ ಗುರುತಿಸಿಕೊಳ್ಳುವುದು ಸಮಸ್ಯೆಯಾಗಿದೆ. ಹಾಗೆಂದು ಮೀನು ತಿನ್ನುವವರು ಮತ್ತು ಶೇಂದಿ ಅಥವಾ ಇತರ ಪಾನೀಯಗಳನ್ನು ಕುಡಿಯುವವರ ಸಂಖ್ಯೆ ಕಡಿಮೆಯಾಗಿಲ್ಲ; ಜಾಸ್ತಿಯಾಗಿದೆ. ಕೆಲವು ನೂರು ಮೀಟರಿಗೊಂದು ಬಾರ್ ಮತ್ತು ಮೀನಿನ ಊಟದ ಹೊಟೇಲುಗಳಿವೆ. ಬಾರ್‌ನಲ್ಲಿ ಬೀರ್, ಬ್ರಾಂಡಿ, ವಿಸ್ಕಿಗಳು ದೊರೆಯುತ್ತವೆ. ಇವುಗಳು ಶೇಂದಿಗೆ ಹೋಲಿಸಿದರೆ ಹೆಚ್ಚು ಅಮಲು ಪಾನೀಯ ಮತ್ತು ಆರೋಗ್ಯಕ್ಕೆ ಹಾನಿಕಾರಕ. ಬಾರ್ ಒಂದನ್ನು ಆರಂಭಿಸಲು ಕೆಲವು ಲಕ್ಷ ರೂಪಾಯಿಗಳು ಬೇಕು. ಜತೆಗೆ ಬಾರ್‌ ಮಾಲೀಕ ಶೇಂದಿ ವ್ಯಾಪಾರಿಯ ನಿಕೃಷ್ಟತೆಯನ್ನು ಸಮಾಜದಲ್ಲಿ ಎದುರಿಸಬೇಕಾಗಿಲ್ಲ. ಆದರೆ ಕೆಲವೇ ಕೆಲವು ನೂರು ರೂಪಾಯಿಗಳ ವಿನಿಯೋಜನೆಯಲ್ಲಿ ಮಾಡಬಹುದಾದ ಕುಲಕಸುಬನ್ನು ಮಾಡಲಾರದ ಸ್ಥಿತಿಯಲ್ಲಿ ಸ್ಥಳೀಯ ಬಿಲ್ಲವರ ಯುವಕರಿದ್ದಾರೆ.[4] ಇದೆಂತಹ ವಿಪರ್ಯಾಸ ಮತ್ತು ಎಂತಹ ಶಾಪಗ್ರಸ್ತ ಸಮಾಜ. ಸಾವಿರಾರು ಕುಟುಂಬಗಳಿಗೆ ಏನೇನೂ ಬಂಡವಾಳದ ವಿನಿಯೋಜನೆ ಇಲ್ಲದೆ ಬದುಕನ್ನು ನೀಡುತ್ತಿದ್ದ ಒಂದು ಕಸುಬನ್ನು ಕನಿಷ್ಠವಾಗಿ ಕಂಡ ಸಮಾಜ ಅದೇ ಬಗೆಯ ಅಥವಾ ಅದಕ್ಕಿಂತಲೂ ಹೆಚ್ಚು ಅಪಾಯಕಾರಿ ಮತ್ತು ಕೇವಲ ಬಂಡವಾಳ ಇದ್ದವರು ಮಾತ್ರ ಮಾಡಬಹುದಾದ ಬಾರ್ ಸಂಸ್ಕೃತಿಯನ್ನು ಚಕಾರವೆತ್ತದೆ ಸಹಿಸಿಕೊಂಡಿದೆ.
ಬೆಸ್ತರ ಸ್ಥಿತಿ ಕೂಡ ಹೆಚ್ಚು ಕಡಿಮೆ ಇದೇ ರೀತಿ ಇದೆ. ಕೆಲವು ನೂರು ಅಥವಾ ಸಾವಿರ ರೂಪಾಯಿ ವಿನಿಯೋಜನೆ ಮಾಡಿ (ಬಲೆ ಮತ್ತು ಮರದ ಸಣ್ಣ ಬೋಟ್ ಖರೀದಿಗೆ) ಸಮುದ್ರದ ಭಯ ಇಲ್ಲದ ಯಾರು ಕೂಡ ಆರಂಭಿಸಬಹುದಾದ ಕಸುಬು ಮೀನುಗಾರಿಕೆ. ಪುರುಷರು ಹಿಡಿದು ತಂದ ಮೀನನ್ನು ಮಾರಲು ಬೆಸ್ತರ ಮಹಿಳೆಗೆ ಸಂತೆಯಲ್ಲಿ ಕುಳಿತುಕೊಳ್ಳಲು ಒಂದು ಸಣ್ಣ ಸ್ಥಳವಿದ್ದರೆ ಸಾಕು. ಈ ಕಸುಬು ಕೂಡ ಸಾವಿರಾರು ಕುಟುಂಬಗಳಿಗೆ ಬದುಕನ್ನು ನೀಡಿದೆ. ನಮ್ಮ ಸಾಂಪ್ರದಾಯಿಕ ಸಮಾಜದ ಮೌಲ್ಯಗಳು ಈ ಕಸುಬನ್ನು ಕೂಡ ಅಸಹ್ಯವಾಗಿ ಕಂಡದ್ದು ನಿಜ. ಹಾಗಾಗಿ ಬೆಸ್ತರು ಕೂಡ ತಮ್ಮ ಸಾಂಪ್ರದಾಯಿಕ ಕಸುಬಲ್ಲಿ ಮುಂದುವರಿಯಲು ಇಷ್ಟಪಡುವುದಿಲ್ಲ. ಹಾಗೆಂದು ಮೀನುಗಾರಿಕೆ ನಿಂತಿಲ್ಲ. ಹಿಂದಿನ ಕೆಲವು ಸಾವಿರ ವಿನಿಯೋಜಿಸಿ ಶುರು ಮಾಡುವ ಮೀನುಗಾರಿಕೆಯ ಸ್ಥಳದಲ್ಲಿ ಲಕ್ಷಗಟ್ಟಲೆ ವಿನಿಯೋಜಿಸಿ ಮೆಕಾನೈಸ್ಡ್ ಬೋಟ್ ಮೂಲಕ ಮೀನು ಹಿಡಿಯುವುದು ನಡೆಯುತ್ತಿದೆ.[5] ಇಂತಹ ಸಂದರ್ಭದಲ್ಲಿ ಕಡಿಮೆ ಬಂಡವಾಳ ವಿನಿಯೋಜಿಸಿ ಆರಂಭಿಸಬಹುದಾದ ಅವರ ಸಾಂಪ್ರದಾಯಿಕ ಕಸುಬನ್ನು ಆರಂಭಿಸುವ ಸ್ಥಿತಿಯಲ್ಲಿ ಬೆಸ್ತರ ಯುವಕರಿಲ್ಲ. ಯಾಕೆಂದರೆ ನಮ್ಮ ಕಾಲಕ್ಕೆ ಇದು ಸಾಕು ಮಗನೇ, ನೀನು ಇದೇ ಕಸುಬು ಮಾಡಿ ಮಾನ ಕಳೆದುಕೊಳ್ಳಬೇಡವೆಂದು’ ಅವರ ಹಿರಿಯರೇ ಬುದ್ಧಿವಾದ ಹೇಳುತ್ತಿರುತ್ತಾರೆ. ಆಧುನಿಕ ಸಮಾಜದಲ್ಲಿ ಮಾನ ಕಸುಬಿನಿಂದ ಬರುವುದಲ್ಲ ದುಡ್ಡಿನಿಂದ ಬರುವುದೆಂದು ಬಹುತೇಕ ಯುವಕರಿಗೆ ತಿಳಿದಿದೆ. ಬಾರ್ ಅಥವಾ ಮೆಕಾನೈಸ್ಡ್ ಬೋಟ್‌ ಆರಂಭಿಸಿದರೆ ಮಾನ ತನ್ನಿಂದತಾನೇ ಬರುತ್ತದೆಂದು ಅವರಿಗೂ ತಿಳಿದಿದೆ. ಆದರೆ ಬಾರ್ ಅಥವಾ ಮೆಕಾನೈಸ್ಡ್‌ ಬೋಟ್ ಆರಂಭಿಸಲು ಬಂಡವಾಳ ಎಲ್ಲಿದೆ? ಈ ಬಗೆಯಲ್ಲಿ ಉದ್ಯೋಗ ದೊರಕಿಸಬಹುದಾದ ಶಿಕ್ಷಣ ಇಲ್ಲದವರು ಮತ್ತು ಬಂಡವಾಳ ಹೂಡಿ ತಮ್ಮದೇ ಆಧುನಿಕ ವ್ಯಾಪಾರ ವಹಿವಾಟು ಆರಂಭಿಸಲು ಶಕ್ತರಲ್ಲದ ಸಾವಿರಾರು ಯುವಕರು ಊರಲ್ಲೇ ಉಳಿಯುವುದು ಅನಿವಾರ್ಯವಾಗಿದೆ. ತಮ್ಮ ಜತೆಗೆ ಪ್ರಾಥಮಿಕ ಅಥವಾ ಪ್ರೌಢಶಾಲೆಗಳಲ್ಲಿ ಓದಿದ ತಮ್ಮ ವಾರಗೆಯ ಕೆಲವರ ಸಾಧನೆ (ವಲಸೆ, ಶಿಕ್ಷಣ, ಪಾರಂಪರಿಕ ಸಂಪತ್ತು, ಸಾಮಾಜಿಕ/ರಾಜಕೀಯ ನೆಟ್‌ವರ್ಕ್‌ ಇತ್ಯಾದಿಗಳಿಂದ ಸಾಧ್ಯವಾದ ಸಾಧನೆ) ಊರಲ್ಲೇ ಉಳಿದ ಯುವಕರಲ್ಲಿ ಒಂದು ಕಡೆಯಿಂದ ಹತಾಶೆ ಹೆಚ್ಚಿಸಿದರೆ ಮತ್ತೆ ಕೆಲವರಲ್ಲಿ ನಾವು ಕೂಡ ಸಾಧಿಸಬೇಕೆಂಬ ಛಲವನ್ನು ಸೃಷ್ಟಿಸುತ್ತದೆ. ಆದರೆ ಮೇಲೆ ವಿವರಿಸಿದ ಅಭಿವೃದ್ಧಿ ಮಾದರಿ ಬಂಡವಾಳ ಮತ್ತು ತಂತ್ರಜ್ಞಾನ ಆಧಾರಿತ ಅಭಿವೃದ್ಧಿ (ಮಾದರಿ) ಈ ಯುವಕರಿಗೆ ಅವರು ಬಯಸುವ ಬದುಕಿನ ಅವಕಾಶ ನೀಡುತ್ತಿಲ್ಲ. ಹಾಗೆಂದು ತಮ್ಮ ಸಾಂಪ್ರದಾಯಿಕ ಕಸುಬನ್ನು ಮಾಡಲು ಮಾನ ಮರ್ಯಾದೆ ಅಡ್ಡ ಬರುತ್ತದೆ. ಇಂತಹ ಸ್ಥಿತಿ ಯುವಕರನ್ನು ಇನ್ನೂ ಹತಾಶರನ್ನಾಗಿಸುತ್ತದೆ ಮತ್ತು ಅವರುಗಳು ಸುಲಭದಲ್ಲಿ ಕೋಮುವಾದದ ವಿಷವರ್ತುಲದಲ್ಲಿ ಸಿಕ್ಕಿಕೊಳ್ಳುತ್ತಾರೆ.
ಇತ್ತೀಚಿನ ದಿನಗಳಲ್ಲಿ ಕೋಮುವಾದಿಗಳು ಮತ್ತೊಂದು ರಾಗ ಆರಂಭಿಸಿದ್ದಾರೆ. ದನದ ಮಾಂಸ ತಿನ್ನುವುದು ಮತ್ತು ಮಾರಾಟ ಮಾಡುವುದರ ವಿರುದ್ಧ ಹೋರಾಟ ಆರಂಭಿಸಿದ್ದಾರೆ. ಒಂದು ಕಾಲದಲ್ಲಿ ಪ್ರತಿ ಹಳ್ಳಿಯಲ್ಲಿ ಹಾಲು ಕೊಡದ (ಗೊಡ್ಡು) ದನ ಅಥವಾ ಎಮ್ಮೆಯನ್ನು, ಮುದಿ ಎತ್ತು ಅಥವಾ ಕೋಣವನ್ನು ವ್ಯಾಪಾರಿ ಮಾರುವುದು ಸಾಮಾನ್ಯ ಸಂಗತಿ. ವ್ಯಾಪಾರಿ ಅದನ್ನು ಒಯ್ದು ಏನು ಮಾಡುತ್ತಾನೆ ಎನ್ನುವುದರ ಬಗ್ಗೆ ಯಾರು ತಲೆ ಕೆಡಿಸಿಕೊಳ್ಳುತ್ತಿರಲಿಲ್ಲ. ಹಳ್ಳಿಯಲ್ಲಿ ದನ ಅಥವಾ ಎಮ್ಮೆ ಸತ್ತರೆ ಹರಿಜನ ಕೇರಿಗೆ ಸುದ್ದಿ ಹೋಗುತ್ತಿತ್ತು. ಅವರು ಬಂದು ಸತ್ತ ದನ ಅಥವಾ ಎಮ್ಮೆಯನ್ನು ಕೊಟ್ಟಿಗೆಯಿಂದ ಹೊರಗೆ ಒಯ್ದು ದೂರದ ಗಿಡದ ಮರೆಯಲ್ಲಿ ಚರ್ಮ ಸುಲಿದು ಮಾಂಸ ಮಾಡಿ ಅಳಿದುಳಿದ ಭಾಗವನ್ನು ಮಣ್ಣು ಮಾಡಿ ಹೋಗುತ್ತಿದ್ದರು. ಉತ್ತರ ಕರ್ನಾಟಕದ ಹಲವು ಹಳ್ಳಿಗಳಲ್ಲಿ ದಲಿತರು ಮುಂದಿಡುತ್ತಿದ್ದ ಹಲವು ಬೇಡಿಕೆಗಳಲ್ಲಿ ದನದ ಮಾರ್ಕೆಟ್ ದೂರ ಇರುವದರಿಂದ ಮಾಂಸಕ್ಕಾಗಿ ಬಸ್ ಪ್ರಯಾಣ ಮಾಡುವ ವೆಚ್ಚ ಒಂದು ಕಡೆ ಆದರೆ ಇವರು ಮಾರ್ಕೆಟ್ ತಲುಪುವ ಹೊತ್ತಿಗೆ ಉತಮ ಮಾಂಸ ಮಾರಾಟ ಆಗಿ ಎಲುಬು ತುಂಬಿದ ಮಾಂಸ ಉಳಿಯುವುದು ಮತ್ತೊಂದು ಕಡೆ.[6]ಟ್ಯುಬರ್‌ಕ್ಯುಲಾಸಿಸ್ (ಟಿಬಿ) ಇರುವವರಿಗೆ ಮಾತ್ರೆಯೊಂದಿಗೆ ಹೆಚ್ಚು ಕ್ಯಾಲ್ಸಿಯಂ ತೆಗೆದುಕೊಳ್ಳಬೇಕೆಂದು ವೈದ್ಯರು ಸಲಹೆ ಮಾಡುವುದು ಸಾಮಾನ್ಯ. ಅತೀ ಕಡಿಮೆ ದರದಲ್ಲಿ ಹೆಚ್ಚು ಕ್ಯಾಲ್ಸಿಯಂ ದೊರೆಯುವುದು ದನದ ಮಾಂಸದಲ್ಲಿ ಮಾತ್ರ. ಕಡಿಮೆ ಆದಾಯ ಇದ್ದು ಹಾಲು, ಮೊಟ್ಟೆ, ಕುರಿ ಕೋಳಿ ಇತ್ಯಾದಿಗಳನ್ನು ಖರೀದಿಸಲು ಸಾಧ್ಯವಾಗದ ಜನರು ದನದ ಮಾಂಸ ತಿನ್ನುವುದು ಅನಿವಾರ್ಯ. ಹೀಗೆ ದನದ ಮಾಂಸವನ್ನು ಕೇವಲ ಮುಸ್ಲಿಮರು ಮಾತ್ರ ತಿನ್ನುತ್ತಾರೆ ಆದುದರಿಂದ ಮುಸ್ಲಿಂ ವಿರೋಧಿ ಕೋಮುವಾದದ ಹೆಸರಿನಲ್ಲಿ ದನದ ಮಾಂಸ ಮಾರಾಟವನ್ನು ವಿರೋಧಿಸಿದರೆ ಕೇವಲ ಮುಸ್ಲಿಮರಿಗೆ ಮಾತ್ರ ನೋವಾಗುವುದಲ್ಲ. ಕಡಿಮೆ ಆದಾಯ ಇರುವ ಪ್ರತಿಯೊಬ್ಬರ ಆಹಾರ ಪದ್ಧತಿಗೆ ಕೋಮುವಾದಿಗಳ ಈ ಧೋರಣೆ ವಿರುದ್ಧ ಇದೆ. ಸಂವಿಧಾನದಲ್ಲಿ ಅಥವಾ ದೇಶದ ಅಥವಾ ರಾಜ್ಯದ ಯಾವುದೇ ಕಾನೂನು ಕೂಡ ದನದ ಮಾಂಸ ತಿನ್ನುವುದನ್ನು ನಿಷೇಧಿಸಿಲ್ಲ. ಇಂತಹ ಸಂದರ್ಭದಲ್ಲಿ ಸರಕಾರಕ್ಕೆ ಕೋಮುವಾದಿಗಳ ದನದ ಮಾಂಸ ವಿರೋಧಿ ಕಾರ್ಯಕ್ರಮಗಳನ್ನು ಹತ್ತಿಕ್ಕಲು ಸಾಧ್ಯವಾಗಿಲ್ಲವೆಂದರೆ ಇದೊಂದು ಕಾನೂನು ಮತ್ತು ಸುವ್ಯವಸ್ಥೆ ಕಾಪಾಡುವಲ್ಲಿ ಸರಕಾರದ ವಿಫಲತೆಯಲ್ಲವೇ?
ಕೋಮುವಾದದ ಬೆಳವಣಿಗೆ ಕೇವಲ ವ್ಯಕ್ತಿ ಅಥವಾ ಸಮುದಾಯಗಳನ್ನು ಮಾತ್ರ ಕಾಡುವುದಿಲ್ಲ. ಇಡೀ ಪ್ರದೇಶದ ವಿದ್ಯಮಾನಗಳನ್ನು ಮೇಲ್ವರ್ಗದ ಪರವಾಗಿ ಮತ್ತು ಕೆಳವರ್ಗದ ವಿರುದ್ಧವಾಗಿ ತಿರುಚುವ ಸಾಧ್ಯತೆ ಇದೆ. ಯಾಕೆಂದರೆ ಕೋಮುವಾದ ಬಲಗೊಳ್ಳುವುದರಿಂದ ಇಡೀ ಸಮಾಜ ಹಿಂದೂ ಮುಸ್ಲಿಮ್ ಎಂದು ಧ್ರುವೀಕರಣಗೊಂಡು ಸಮಾಜದೊಳಗಿನ ಇತರ ವೈರುಧ್ಯಗಳು ಮರೆಯಾಗುತ್ತಿವೆ. ಜಿಲ್ಲೆಯಲ್ಲಿ ಶೇಕಡಾ ಇಪ್ಪತ್ತೈದರಿಂದ ಮೂವತ್ತರಷ್ಟು ರೈತರಿದ್ದಾರೆ. ಅವರಲ್ಲಿ ಶೇಕಡಾ ತೊಂಬತ್ತರಷ್ಟು ಸಣ್ಣ ಮತ್ತು ಅತೀ ಸಣ್ಣ ರೈತರು. ಸಂಘಟಿತ ರೈತ ಹೋರಾಟ ಇಲ್ಲದ ಕಾರಣ ರೈತರ ಯಾವತ್ತು ಸಮಸ್ಯೆಗಳು (ಹಣಕಾಸು, ಮಾರುಕಟ್ಟೆ, ನೀರಾವರಿ ಇತ್ಯಾದಿ) ಸಾಮಾಜಿಕ ಸಮಸ್ಯೆಗಳಾಗಿಲ್ಲ. ಇತ್ತೀಚಿನ ರಾಜ್ಯ ಸರಕಾರದ ಸಾಲ ಮನ್ನಾದ ಲಾಭವನ್ನು ಕೂಡ ಜಿಲ್ಲೆಯ ರೈತರು ಪಡೆಯಲಾಗಲಿಲ್ಲ. ಕಾರಣ ಅವರೆಲ್ಲ ಹೊಸ ಸಾಲ ಮಾಡಿ ಸೊಸೈಟಿಗಳಿಂದ ಪಡೆದ ಹಳೇ ಸಾಲವನ್ನು ಸಂದಾಯ ಮಾಡಿದ್ದರು.[7] ಸತತ ಸಾಲಗಾರರಾಗಿರುವ ಸಂದರ್ಭದಲ್ಲೇ ಸರಕಾರ ಕೊಟ್ಟ ಸಾಲಮನ್ನಾ ಸೌಲಭ್ಯವನ್ನು ಬಳಸಿಕೊಳ್ಳಲಾಗದ ನತದೃಷ್ಟರು. ಅತೀ ಜನ ಸಾಂದ್ರತೆಯುಳ್ಳ ಕೆಲವೇ ಕೆಲವು ಪ್ರದೇಶಗಳಲ್ಲಿ ದಕ್ಷಿಣ ಕನ್ನಡ ಜಿಲ್ಲೆ ಕೂಡ ಒಂದು. ಜನರು ವಸತಿಗಾಗಿ, ಕೃಷಿಗಾಗಿ, ಸಾರ್ವಜನಿಕ ಸವಲತ್ತುಗಳ ಸೃಷ್ಟಿಗಾಗಿ ಭೂಮಿ ಕೊರತೆಯನ್ನು ಸತತವಾಗಿ ಅನುಭವಿಸುತ್ತಾ ಬಂದಿದ್ದಾರೆ. ಇಂತಹ ಪರಿಸರದಲ್ಲಿ ಸಾವಿರಾರು ಎಕರೆ ಭೂಮಿಗಳನ್ನು ಬಲತ್ಕಾರದಿಂದ ರೈತರಿಂದ ವಶಪಡಿಸಿ ಕೈಗಾರಿಕಾ ಬಳಕೆಗೆ (ಸ್ಪೆಷಲ್ ಎಕಾನಮಿಕ್ ಜೋನ್‌ಗಾಗಿ, ಹೈಡಲ್ ಪವರ್‌ ಯೋಜನೆಗಾಗಿ ಇತ್ಯಾದಿಗಳಿಗಾಗಿ) ಕಡಿಮೆ ದರದಲ್ಲಿ ನೀಡಲಾಗುತ್ತಿದೆ. ಇಂತಹ ಬೆಳವಣಿಗೆಗಳ ವಿರುದ್ಧ ನಡೆಯುವ ಹೋರಾಟಗಳು ಭೂಮಿ ಕಳಕೊಂಡವರ ಸಣ್ಣಪುಟ್ಟ ಹೋರಾಟಗಳಾಗಿವೆ.
ಬಹುತೇಕರ ಸಾಮಾನ್ಯ ಸಮಸ್ಯೆಗಳಾದ ನಿರುದ್ಯೋಗ, ಕುಡಿಯುವ ನೀರು, ವಸತಿ ಇತ್ಯಾದಿ ಮೂಲಭೂತ ಸವಲತ್ತುಗಳ ಕೊರತೆ, ಖಾಸಗಿ ಬಸ್ಸು ಮಾಲಿಕರ ದುಬಾರಿ ದರ ನಿಗದಿ, ಖಾಸಗಿ ಹಾಸ್ಪಿಟಲ್‌ಗಳ ಹಗಲು ದರೋಡೆ ಇತ್ಯಾದಿ ದಿನನಿತ್ಯದ ಸಮಸ್ಯೆಗಳ ವಿರುದ್ಧ ಹೋರಾಟಗಳ ಹಿಂದೆ ಜನರೇ ಇಲ್ಲ. ಮೇಲಿನ ದಿನನಿತ್ಯದ ಸಮಸ್ಯೆಗಳ ವಿರುದ್ಧ ಬಳಸಬೇಕಾದ ಸಿಟ್ಟು, ಅಸಹನೆ, ಆಕ್ರೋಶ, ಆವೇಶ, ಉದ್ವೇಗ ಇತ್ಯಾದಿಗಳನ್ನು ಜನಸಾಮಾನ್ಯರು ಕೋಮುಗಲಭೆಯಲ್ಲಿ ವ್ಯರ್ಥ ವ್ಯಯ ಮಾಡುತ್ತಿದ್ದಾರೆ. ಕ್ರಾಂತಿಯ ಕನಸು ಕಾಣುವ ಮತ್ತು ಸುತ್ತಮುತ್ತ ನಡೆಯುವ ಅನ್ಯಾಯಗಳ ವಿರುದ್ಧ ಸಿಡಿದೇಳುವ ಲಕ್ಷಣಗಳೆಲ್ಲ ವಿದ್ಯಾರ್ಥಿ ಜೀವನದಲ್ಲಿ ಕಂಡಷ್ಟು ನಂತರ ಇರುವುದಿಲ್ಲ. ಆದರೆ ಹಲವಾರು ವರ್ಷಗಳಿಂದ ಕೋಮುಗಲಭೆಯ ಹೆಸರಲ್ಲಿ ಇಲ್ಲಿ ನೆಯುವ ಮಾರಣಹೋಮದ ಬಗ್ಗೆ ಜಿಲ್ಲೆಯ ವಿದ್ಯಾರ್ಥಿ ಸಂಘಟನೆಗಳು ಪ್ರತಿಭಟಿಸಿದ್ದು ಅಪರೂಪ. ಪ್ರತಿಭಟಿಸುವ ಬದಲು ಈ ಬಗೆಯ (ಹಿಂದೂ ಮುಸ್ಲಿಮ್) ದ್ರುವೀಕರಣವನ್ನು ಅಂತಿಮ ಸತ್ಯವೆಂದು ಬಗೆದು ಅವುಗಳೊಂದಿಗೆ ತಮ್ಮ ಶಕ್ತಿಯನುಸಾರ ಗುರುತಿಸಿಕೊಳ್ಳುವುದು ತಮ್ಮ ಜೀವನದ ಪರಮ ಸಾಧನೆ ಎಂದು ತಿಳಿದುಕೊಂಡು ವ್ಯವಹರಿಸುವ ವಿದ್ಯಾರ್ಥಿಗಳು ಮತ್ತು ಅವರಿಗೆ ಪಾಠ ಮಾಡುವ ಮೇಸ್ಟ್ರುಗಳನ್ನು ಇಲ್ಲಿ ಕಾಣಬಹುದು. ಎಲ್ಲದರಲ್ಲೂ ಬಹುತ್ವವನ್ನು ಬಯಸುವುದು ಮತ್ತು ಬೆಳೆಸುವುದು ಆರೋಗ್ಯವಂತ ಸಮಾಜದ ಲಕ್ಷಣ. ಆದರೆ ಕೋಮುವಾದದ ಬೆಳವಣಿಗೆಯಿಂದಾಗಿ ಇಡೀ ಪ್ರದೇಶವೇ ಏಕಮುಖವಾಗಿ ಚಿಂತಿಸುವ ಮತ್ತು ಪ್ರತಿಕ್ರಿಯಿಸುವ ಒಂದು ವಿಚಿತ್ರ ಸನ್ನಿವೇಶ ಜಿಲ್ಲೆಯಲ್ಲಿದೆ. ಇದರಿಂದಾಗಿ ಇಲ್ಲಿನ ಮೇಲ್ವರ್ಗ ತನ್ನ ಸಂಪತ್ತನ್ನು ಹೆಚ್ಚಿಸಿಕೊಳ್ಳುವ ಮತ್ತು ಆ ಮೂಲಕ ತನ್ನ ಯಜಮಾನಿಕೆಯನ್ನು ವಿಸ್ತರಿಸಿಕೊಳ್ಳುವುದು ಸುಲಭವಾಗಿದೆ. ಆದರೆ ಇಂತಹ ಏಕಮುಖ ಚಿಂತನೆ ಮತ್ತು ವ್ಯವಹಾರ ಜಿಲ್ಲೆಯ ತಳಸಮುದಾಯಗಳಿಗೆ ಶಾಪವಾಗಿದೆ. ತಮ್ಮ ದಿನನಿತ್ಯದ ಬದುಕಿನಲ್ಲಿ ಎದುರಾಗುವ ಅನ್ಯಾಯಗಳನ್ನು, ಶೋಷಣೆಗಳನ್ನು, ದಬ್ಬಾಳಿಕೆಗಳನ್ನು ಎದುರಿಸಲು ಜನಸಾಮಾನ್ಯರಿಗೆ ಅಸಂಖ್ಯಾತ ರಾಜಕೀಯ ಪ್ರಕ್ರಿಯೆಗಳ ಅವಶ್ಯಕತೆ ಇದೆ. ಆದರೆ ಕೋಮುವಾದ ವರ್ಗ, ಲಿಂಗ, ಭಾಷೆ, ಪ್ರದೇಶ, ಸಮುದಾಯ ಇತ್ಯಾದಿ ನೆಲೆಗಳಲ್ಲಿ ಕಟ್ಟಿಕೊಳ್ಳಬಹುದಾದ ಹೋರಾಟಗಳನ್ನು ನಾಶ ಮಾಡಿದೆ. ಇಂತಹ ಅಸಂಖ್ಯಾತ ಹೋರಾಟಗಳ ನೆಲೆಗಳ ಬದಲು ಇಂದು ಜಿಲ್ಲೆಯ ತಳಸಮುದಾಯಕ್ಕೆ ದಕ್ಕಿರುವುದು ಕೇವಲ ಕೋಮು ನೆಲೆಯ ಹೋರಾಟ ಮಾತ್ರ. ಈ ಹೋರಾಟವನ್ನು ಮಾಡುವ ಮೂಲಕ ತಳಸಮುದಾಯದ ಜನರು ತಮ್ಮ ಜೀವ ಸೆಲೆಗಳಾದ ಪ್ರೀತಿ ಪ್ರೇಮಗಳನ್ನು ಶಾಂತಿ ಸಮಾಧಾನಗಳನ್ನು ನಂಬಿಕೆಗಳನ್ನು ಬಲಿಕೊಡಬೇಕಾಗಿದೆ. ಮತ್ತು ಈ ಬಲಿ ಕೂಡ ಯಾರ ಆಸಕ್ತಿಯನ್ನು ಈಡೇರಿಸುವುದಕ್ಕಾಗಿ? ಖಂಡಿತವಾಗಿಯೂ ತಳಸಮುದಾಯದ ಜನರ ಭವಿಷ್ಯಕ್ಕಾಗಿ ಅಲ್ಲ.
ಸುಮಾರು ಎಪ್ಪತ್ತರ ದಶಕದವರೆಗೂ ಕರಾವಳಿ ಕರ್ನಾಟಕದಲ್ಲಿ ಸಮಾಜವನ್ನು ಜಾತಿಯ ಗೆರೆಗಳ ಮೇಲೆ ಪ್ರಧಾನ ಮತ್ತು ಅಧೀನ ಎಂಬ ಸ್ತರಗಳಲ್ಲಿ ವಿಭಜಿಸಿದ್ದು ಬಹಳ ಸ್ಪಷ್ಟವಾಗಿ ಕಂಡು ಬರುತ್ತದೆ. ಈ ಪ್ರಧಾನ ಜಾತಿಗಳನ್ನು ಕೆಲವು ನಿರ್ದಿಷ್ಟಪಡಿಸಿದ ಗುಣಲಕ್ಷಣಗಳ ಮೂಲಕ ಗುರುತಿಸಲಾಗುತ್ತಿತ್ತು. ಅಧೀನ ಜಾತಿಗಳ ಲಕ್ಷಣಗಳು ಈ ಪ್ರಧಾನ ಜಾತಿಗಳ ಲಕ್ಷಣಗಳಿಗೆ ಹೆಚ್ಚು ಕಡಿಮೆ ವಿರೋಧವಾಗಿದ್ದವು. ಈ ಸ್ತರೀಕರಣಗೊಳಿಸುವ ಮತ್ತು ಗುರುತಿಸುವ ಪ್ರಕ್ರಿಯೆಗಳು ಸಂಕಥನದೊಂದಿಗೆ ಸಮಾಜದ ಭೌತಿಕ ಸ್ಥಿತಿಗತಿಗಳ ಮೇಲೆ ಅವಲಂಬಿತವಾಗಿದ್ದವು. ಪ್ರಧಾನ ಜಾತಿಗಳನ್ನು ಗುರುತಿಸಲಾಗುವ ಲಕ್ಷಣಗಳು ಸಹಜವೆಂದು ಭಾವಿಸುವುದು ಆ ಜಾತಿಗಳ ಪ್ರಾಬಲ್ಯಕ್ಕೆ ಮತ್ತು ಯಥಾಸ್ಥಿತಿಯ ಮುಂದುವರಿಕೆಗೆ ಅವಶ್ಯವಾಗಿದ್ದವು. ಸಾಂಸ್ಕೃತಿಕ ಮತ್ತು ಸಾಮಾಜಿಕ ಲೋಕದ ವ್ಯವಹಾರಗಳ ಮೂಲಕ ಆರ್ಥಿಕ ಕ್ಷೇತ್ರದ ಬಲಾಢ್ಯತೆಗೆ ಯಜಮಾನಿಕೆಯ ಮೆರಗನ್ನು ಕಂಡುಕೊಳ್ಳಲಾಯಿತು. ಈ ಬಗೆಯ ಮನುಷ್ಯ ನಿರ್ಮಿತ ಮೇಲು ಕೀಳುಗಳನ್ನು, ಉಚ್ಚನೀಚತೆಯನ್ನು ದೈವ/ದೇವರ ಸೃಷ್ಟಿಯೆಂದು ತಳಸ್ತರದ ಸಮುದಾಯಗಳು ಮೇಲ್ವರ್ಗಗಳ ದಬ್ಬಾಳಿಕೆಯನ್ನು, ಯಜಮಾನಿಕೆಯನ್ನು ಸಹಜವೆಂದು ನಂಬಿ ವ್ಯವಹರಿಸುವ ಕಾಲವಿತ್ತು. ಹೀಗೆ ಸ್ಥಳೀಯ ಸಮಾಜಕ್ಕೆ ‘ಸ್ವ’ ಮತ್ತು ‘ಅನ್ಯ’ದ  ಕಲ್ಪನೆಗಳನ್ನು ಪರಿಣಾಮಕಾರಿಯಾಗಿ ಕಟ್ಟಿಕೊಳ್ಳುವ ಮತ್ತು ಆ ಕಲ್ಪನೆಗಳಿಗನುಗುಣವಾಗಿ ದಿನನಿತ್ಯದ ಬದುಕನ್ನು ನಡೆಸುವ ಅಭ್ಯಾಸ ಹಿಂದಿನಿಂದಲೇ ಇತ್ತು. ಹಿಂದೆ ಜಾತಿ ನೆಲೆಯಲ್ಲಿ ‘ಸ್ವ’ ಮತ್ತು ‘ಅನ್ಯ’ವನ್ನು ಕಟ್ಟಿಕೊಳ್ಳಲಾಗಿತ್ತು. ಹಿಂದಿನ ವಿಂಗಡನೆಯಲ್ಲಿ ಸ್ಥಳೀಯ ಕೆಳಜಾತಿಗಳು ‘ಅನ್ಯ’ದ ಸ್ಥಾನದಲ್ಲಿದ್ದವು. ಆ ಕಾರಣಕ್ಕಾಗಿ ಅವರುಗಳು ಆರ್ಥಿಕ ಅಸಮಾನತೆಯ ಜತೆಜತೆಗೆ ಸಾಮಾಜಿಕ, ಸಾಂಸ್ಕೃತಿಕ ಹಾಗೂ ರಾಜಕೀಯ ಅಸಮಾನತೆಗಳನ್ನು ಅನುಭವಿಸಬೇಕಿತ್ತು. ಇಂತಹ ಒಂದು ಪರಿಸರದಲ್ಲಿ ವಸಾಹತು ಆಡಳಿತ ಮತ್ತು ನಂತರದ ಪ್ರಭುತ್ವ ನೇತೃತ್ವದಲ್ಲಿ ನಡೆದ ತಾಂತ್ರಿಕ ಆಧುನೀಕರಣಗಳು ಮಧ್ಯ ಪ್ರವೇಶಗೈದವು.
ವಸಾಹತು ಆಡಳಿತ ಸಂದರ್ಭದಲ್ಲಿ ಸಾಂಪ್ರದಾಯಿಕ ರಾಜಕೀಯ ಅಧಿಕಾರ ಕೇಂದ್ರಗಳು ಪಲ್ಲಟಗೊಂಡು ಹೊಸ ಅಧಿಕಾರ ಕೇಂದ್ರಗಳು ಸ್ಥಾಪಿತವಾದವು. ವಸಾಹತು ಆಡಳಿತ ಸ್ಥಳೀಯ ಸಾಮಾಜಿಕ, ಸಾಂಸ್ಕೃತಿಕ ಹಾಗೂ ಆರ್ಥಿಕ ಸಂಬಂಧಗಳನ್ನು ನೇರವಾಗಿ ಪ್ರಶ್ನಿಸಲು ಪ್ರಯತ್ನಿಸಲಿಲ್ಲ. ಆದರೆ ಇದೇ ಸಂದರ್ಭದಲ್ಲಿ ಕ್ರಿಶ್ಚಿಯನ್ ಧರ್ಮ ಕರಾವಳಿ ಕರ್ನಾಟಕದಲ್ಲಿ ತಳವೂರಲು ಪ್ರಯತ್ನ ಮಾಡಿತು. ಸ್ಥಳೀಯರನ್ನು ತಮ್ಮ ಧರ್ಮಕ್ಕೆ ಆಕರ್ಷಿಸಲು ಮತ್ತು ಯಾವುದೋ ಕಾರಣಕ್ಕೆ ಮತಾಂತರಗೊಂಡವರನ್ನು ತಮ್ಮದೇ ಧರ್ಮದಲ್ಲಿ ಉಳಿಸಿಕೊಳ್ಳುವುದು ಕ್ರಿಶ್ಚಿಯನ್ನರಿಗೆ ಅನಿವಾರ್ಯವಾಗಿತ್ತು. ಜತೆಗೆ ವಸಾಹತು ಆಡಳಿತ ಹುಟ್ಟು ಹಾಕಿದ ಅಧಿಕಾರ ಕೇಂದ್ರಗಳಲ್ಲಿ ತಳಸ್ತರದ ಹುದ್ದೆಗಳಲ್ಲಿ ಕಾರ್ಯನಿರ್ವಹಿಸಲು ಮಾನವ ಸಂಪನ್ಮೂಲದ ತರಬೇತುಗೊಳಿಸಬೇಕಿತ್ತು. ಈ ಎಲ್ಲ ಉದ್ದೇಶಗಳನ್ನು ಗಮನದಲ್ಲಿಟ್ಟುಕೊಂಡು ಕ್ರಿಶ್ಚಿಯನ್ ಮೆಷಿನರಿಗಳು ಶಿಕ್ಷಣ ಸಂಸ್ಥೆಗಳನ್ನು ಆರಂಭಿಸಿದವು. ಹೀಗೆ ಆರಂಭಗೊಂಡ ಶಿಕ್ಷಣ ಸಂಸ್ಥೆಗಳು ಅವುಗಳ ಮೂಲ ಉದ್ದೇಶಕ್ಕೆ ಅಥವಾ ಅವುಗಳು ‘ಸಾರ್ವಜನಿಕವಾಗಿ ಘೋಷಿಸಿಕೊಂಡ ಉದ್ದೇಶಕ್ಕಿಂತ ಭಿನ್ನವಾದ ಕೆಲವೊಂದು ಪರಿಣಾಮಗಳನ್ನು ಸ್ಥಳೀಯ ಸಾಮಾಜಿಕ ಮೌಲ್ಯಗಳ ಮೇಲೆ ಮಾಡಲಾರಂಭಿಸಿದವು. ಲಿಂಗ, ಜಾತಿ ನೆಲೆಯಲ್ಲಿ ವ್ಯಕ್ತಿ ವ್ಯಕ್ತಿಗಳ ನಡುವೆ ಅಸಮಾನತೆ ಆಚರಣೆಗೆ ಪೂರಕವಾಗಿರುವ ಹಲವಾರು ಸಾಮಾಜಿಕ ಆಚರಣೆಗಳನ್ನು ಈ ಕ್ರಿಶ್ಚಿಯನ್ ಮೆಶಿನರಿಗಳ ಕಾರ್ಯಕ್ರಮಗಳು ಮುರಿದವು. ಈ ಬೆಳವಣಿಗೆಗೆ ಸ್ಥಳೀಯ ಸಮಾಜದ ಮೇಲ್ವರ್ಗ ಮಿಶ್ರ ಪ್ರತಿಕ್ರಿಯೆ ನೀಡಿದೆ. ಮೇಲ್ವರ್ಗದ ಒಂದು ಗುಂಪು ಕ್ರಿಶ್ಚಿಯನ್ ಮೆಶಿನರಿಗಳು ಪ್ರತಿಪಾದಿಸುವ ಆಧುನಿಕ ಮೌಲ್ಯಗಳನ್ನು ಬೆಂಬಲಿಸಿದರೆ ಮತ್ತೊಂದು ಗುಂಪು ವಿರೋಧಿಸಲಾರಂಭಿಸಿತು. ಪರ ವಿರೋಧಗಳು ಮೇಲ್‌ಸ್ತರದಲ್ಲೇ ಇದ್ದುದರಿಂದ ವಸಾಹತು ಸಂದರ್ಭದಲ್ಲಿ ಸ್ಥಳೀಯವಾಗಿ ದಕ್ಕಿಸಿಕೊಂಡ ಕೆಲವೊಂದು ಲಾಭಗಳು (ಆಧುನಿಕ ಶಿಕ್ಷಣ, ಅದು ಕೊಡಮಾಡಿದ ಹುದ್ದೆಗಳು, ವ್ಯಾಪಾರ ವಹಿವಾಟು ನಡೆಸಲು ಅನುಕೂಲತೆಗಳು, ಭೂಮಿ ಇತ್ಯಾದಿಗಳು) ಕೂಡ ಮೇಲಸ್ತರದಲ್ಲೇ ಉಳಿದವು. ಕೆಲವೊಂದು ಬಾರಿ ಮತಾಂತರಗಳ ಮೂಲಕ (ಸ್ಥಳೀಯ ಸಮಾಜದ ತಳ ಸಮುದಾಯಗಳ ಜನರು ಮತಾಂತರಗೊಂಡ ಸಂದರ್ಭದಲ್ಲಿ) ವಸಾಹತು ಆಡಳಿತದ ಲಾಭಗಳು ತಳ ಸಮುದಾಯಗಳ ಜನರಿಗೂ ತಲುಪಿದೆ. ವಸಾಹತು ಆಡಳಿತ ಮತ್ತು ಮೆಶಿನರಿಗಳ ಮಧ್ಯಪ್ರದೇಶದಿಂದ ಆದ ಲಾಭನಷ್ಟದ ಲೆಕ್ಕಾಚಾರಕ್ಕಿಂತ ಹೆಚ್ಚು ಆ ಸಂದರ್ಭದಲ್ಲಿ ಸ್ಥಳೀಯ ಮೇಲ್ವರ್ಗ ಅಂದಿನ ಬೆಳವಣಿಗೆಗಳಿಗೆ ಪ್ರತಿಕ್ರಿಯಿಸಿದ ವಿಧಾನ ಇಂದಿನ ಕೋಮುವಾದವನ್ನು ಅರ್ಥಮಾಡಿಕೊಳ್ಳಲು ತುಂಬಾ ಉಪಯುಕ್ತ. ಅಂದು ಕೂಡ ಒಂದು ಕಡೆ ನಮ್ಮಲ್ಲಿನ ಕೊರತೆಗಳನ್ನು ಲೋಪಗಳನ್ನು ಸರಿಪಡಿಸಿಕೊಂಡು ಎಲ್ಲರೂ ಸಮಾನತೆಯಿಂದ ಬಾಳಲು ಅಗತ್ಯವಿರುವ ಮೌಲ್ಯಗಳ, ಸಂಸ್ಥೆಗಳ ಹುಡುಕಾಟಕ್ಕೆ ಪ್ರಾಮಾಣಿಕ ಪ್ರಯತ್ನಗಳು ನಡೆದವು. ಆದರೆ ಅದೇ ಸಂದರ್ಭದಲ್ಲಿ ಮತ್ತೊಂದೆಡೆ ಬಹುತೇಕರಿಗೆ ಮನುಷ್ಯರಾಗಿ ಸಮಾನರಾಗಿ ಬದುಕುವ ಅವಕಾಶಗಳನ್ನು ಸೃಷ್ಟಿಸುವ ಬಗ್ಗೆ ವಿಶೇಷ ಚಿಂತಿಸದೆ ಕ್ರಿಶ್ಚಿಯನ್ ಮೆಶಿನರಿಗಳನ್ನು ‘ಆನ್ಯ’ದ ಸ್ಥಾನದಲ್ಲಿ ನಿಲ್ಲಿಸಿ ಸ್ಥಳೀಯರು ನಾವೆಲ್ಲ ಒಂದೇ ಎನ್ನುವ ‘ಸ್ವ’ದ ಕಲ್ಪನೆಯನ್ನು ಪ್ರಚಾರ ಪಡಿಸಲು ಸ್ಥಳೀಯ ಮೇಲ್ಜಾತಿಗಳ ಒಂದು ಗುಂಪು ಪ್ರಯತ್ನ ನಡೆಸಿತು. ಆದರೆ ಅಂದಿನ ದಿನನಿತ್ಯದ ಬದುಕಿನ ಜಾತಿ, ಲಿಂಗ, ವರ್ಗ ಬೇಧಗಳ ತೀವ್ರತೆ ಎಷ್ಟಿತ್ತೆಂದರೆ ನಾವೆಲ್ಲ ಒಂದೇ ಎನ್ನುವ ಮೇಲ್ಜಾತಿಗಳ ಘೋಷಣೆ ಹುಸಿಯೆಂದು ತಳಸಮುದಾಯಗಳಿಗೆ ಮನವರಿಕೆಯಾಗಲು ವಿಶೇಷ ಕಾಲ ಹಿಡಿಯಲಿಲ್ಲ. ಜತೆಗೆ ವಸಾಹತು ಅಧಿಕಾರ ಕೂಡ ಮೆಶಿನರಿಗಳ ಪರ ಇತ್ತು. ದಿನನಿತ್ಯದ ಬದುಕಿನಲ್ಲಿ ಆಚರಣೆಗೆ ಬಾರದ ‘ನಾವೆಲ್ಲ ಒಂದೇ’ ಎನ್ನುವ ಈ ಘೋಷಣೆಯಿಂದ ನಮಗೆ ಮೋಕ್ಷವಿಲ್ಲವೆಂದು ತಳ ಸಮುದಾಯಗಳ ಹಲವಾರು ಜನರು ಮತಾಂತರಗೊಂಡರು.
ಸ್ವಾತಂತ್ರ‍್ಯ ನಂತರ ನಡೆದ ತಾಂತ್ರಿಕ ಆಧುನೀಕರಣ ಆರಂಭಿಕ ಹಂತಗಳಲ್ಲಿ ವಸಾಹತು ಆಡಳಿತದ ಸುಧಾರಿತ ರೂಪದಲ್ಲೇ ಪರಿಣಾಮ ಬೀರಿದೆ. ಆಧುನಿಕ ಪ್ರಭುತ್ವ ಜಾರಿಗೊಳಿಸಿದ ತಾಂತ್ರಿಕ ಆಧುನೀಕರಣ ಜೊತೆಗೆ ಈ ಪ್ರದೇಶಗಳಲ್ಲಿ ಉತ್ತಮ ಗುಣಮಟ್ಟದ ಶಿಕ್ಷಣವನ್ನು ಮಿಷನರಿಗಳು ಮತ್ತು ಸ್ಥಳೀಯ ಮೇಲ್ಜಾತಿಗಳು ಕೊಡಮಾಡಿದ್ದನ್ನು ಆರಂಭದ ದಿನಗಳಲ್ಲಿ ಮೇಲ್ಜಾತಿ ಜನರು ತಮ್ಮದಾಗಿಸಿಕೊಂಡರು. ಇದರಿಂದಾಗಿ ಮತ್ತು ಬಹುತೇಕ ಬ್ಯಾಂಕ್‌ಗಳನ್ನು, ಶಾಲಾ ಕಾಲೇಜುಗಳನ್ನು, ಸೊಸೈಟಿಗಳನ್ನು ಸ್ಥಳೀಯ ಮೇಲ್ಜಾತಿ ಜನರು ಆರಂಭಿಸಿದ್ದರಿಂದ ಐವತ್ತು ಎಪ್ಪತ್ತರ ದಶಕಗಳಲ್ಲಿ ಬ್ಯಾಂಕ್‌ಗಳಲ್ಲಿ, ಇನ್ಸೂರೆನ್ಸ್ ಆಫೀಸುಗಳಲ್ಲಿ, ಶಾಲೆ ಕಾಲೇಜುಗಳಲ್ಲಿ ಸ್ಥಳೀಯ ಮೇಲ್ಜಾತಿ ಜನರು ಹೆಚ್ಚಿನ ಸಂಖ್ಯೆಯಲ್ಲಿ ಉದ್ಯೋಗ ಪಡೆದರು. ಕೆಳಜಾತಿ ಜನರು ತಮ್ಮ ಅತ್ಯಲ್ಪ ಶಿಕ್ಷಣದಿಂದ ಸಮಾಜದ ಕೆಲವು ಅಧೀನ ಉದ್ಯೋಗಗಳಲ್ಲಿ ಅಂದರೆ ಡ್ರೈವರ್, ಪ್ಲಂಬರ್, ಟೈಲರ್, ಮೆಕಾನಿಕ್ ಇತ್ಯಾದಿಗಳಲ್ಲಿ ಸಮಾಧಾನಪಟ್ಟು ಕೊಳ್ಳಬೇಕಾಯಿತು. ಉಳಿದ ಅವಕಾಶ ವಂಚಿತರು ಪರ ಊರುಗಳಿಗೆ (ಆರಂಭದಲ್ಲಿ ಮುಂಬಯಿ ನಂತರ ಕೊಲ್ಲಿ ರಾಷ್ಟ್ರಗಳಿಗೆ) ವಲಸೆ ಹೋದರು. ತಾಂತ್ರಿಕ ಆಧುನೀಕರಣದ ಭಾಗವಾಗಿ ಬಂದ ರಾಜಕೀಯ ಅಧಿಕಾರ ಕೇಂದ್ರಗಳನ್ನು ಪ್ರಜಾಪ್ರಭುತ್ವ ತತ್ವಗಳಿಗನುಸಾರ ರೂಪಿಸಲು ಮಾಡಿದ ಪ್ರಯತ್ನಗಳು ದೂರಗಾಮಿ ಪರಿಣಾಮ ಬೀರಲು ಆರಂಭಿಸಿದವು. ಪ್ರಜಾಪ್ರಭುತ್ವ ಪ್ರತಿಪಾದಿಸುವ ಆಧುನಿಕ ನಾಗರಿಕ ಜಗತ್ತಿನ ಮನುಷ್ಯರೆಲ್ಲರೂ ಸಮಾನರು ಎಂಬ ತಿಳುವಳಿಕೆ ಏನಿದೆ ಅದು ಬ್ರಾಹ್ಮಣವಾದದ ತಾತ್ವಿಕತೆಯಲ್ಲಿ ಬೆಳೆದು ಬಂದ ಜಾತಿ ಬದ್ಧವಾದ ತಾತ್ವಿಕತೆಗೆ ವಿರುದ್ಧ ಇದೆ. ಯಾಕೆಂದರೆ ಜಾತಿಬದ್ಧತೆ ಹುಟ್ಟಿನಿಂದಲೇ ಮನುಷ್ಯರೆಲ್ಲರೂ ಸಮಾನರು ಎನ್ನುವ ಕಲ್ಪನೆಯನ್ನು ತಿರಸ್ಕರಿಸುತ್ತಿದೆ. ಆದರೆ ಪ್ರಜಾಪ್ರಭುತ್ವದ ತಾತ್ವಿಕ ನೆಲೆಗಳು ಜಾತಿ ಅಥವಾ ಲಿಂಗ ಅಥವಾ ಧರ್ಮದ ನೆಲೆಯಲ್ಲಿ ವ್ಯಕ್ತಿಯೊಬ್ಬರ ಸ್ಥಾನಮಾನಗಳನ್ನು ಅಲ್ಲುಗಳೆಯುವುದಕ್ಕೆ ವಿರುದ್ಧ ಇದೆ.[8] ಈ ಎಲ್ಲ ಬೆಳವಣಿಗೆಗಳು ಸಾಂಪ್ರದಾಯಿಕ ಸಮಾಜದ ಯಜಮಾನಿಕೆ ವರ್ಗಗಳಿಗೆ ನುಂಗಲಾರದ ತುತ್ತಾಯಿತು. ಒಂದು ಕಾಲದಲ್ಲಿ ಮೇಲ್‌ವರ್ಗದ ಜನರು ಕಾಲಲ್ಲಿ ತೋರಿಸಿದ ಕೆಲಸವನ್ನು ತಲೆಯಲ್ಲಿಟ್ಟು ಕೊಂಡು ಮಾಡುತ್ತಿದ್ದ ಜನರು ಇಂದು ಸಾಕಷ್ಟು ಕೂಲಿ ಕೊಟ್ಟು ನಿಗದಿತ ಅವಧಿಗೆ ಕೆಲಸ ಮಾಡಿ ಎಂದು ಮನೆಬಾಗಿಲಿಗೆ ಹೋಗಿ ಕರೆದರೂ ಬರುವುದಿಲ್ಲ. ಹಾಗೆಂದು ಹಿಂದಿನ ರೀತಿಯಲ್ಲಿ ಹೊಡೆದು ಬಡಿದು ಕೂಲಿ ಮಾಡಿಸುವಂತಿಲ್ಲ; ಯಾವುದೋ ಬಗೆಯಲ್ಲಿ ಓಲೈಸಿಯೇ ಕೂಲಿ ಮಾಡಸಬೇಕಾಗಿದೆ. ಒಂದು ಕಾಲದಲ್ಲಿ ಸಾರ್ವಜನಿಕ ಸ್ಥಳಗಳಲ್ಲಿ ಮೇಲ್ಜಾತಿ ಜನರು ಬರುವಾಗ ದಾರಿಯಿಂದ ದೂರ ಸರಿದು ಗೌರವ ತೋರಿಸುತ್ತಿದ್ದವರು, ಸಾರ್ವಜನಿಕ ಸ್ಥಳಗಳಲ್ಲಿ ಮೇಲ್ಜಾತಿ ಜನರ ಅಸಮಾನ ನಡವಳಿಕೆಯನ್ನು ಒಪ್ಪಿಕೊಂಡವರು, ಎಲ್ಲ ಬಗೆಯ ಅಸಮಾನತೆಗಳನ್ನು ಮೌನವಾಗಿ ಸಹಿಸುತ್ತಿದ್ದ ಜನರು ಎಲ್ಲ ರಂಗಗಳಲ್ಲೂ ಸಮಾನತೆಯನ್ನು ಕೇಳುವುದು ಎಂದಾದರೆ ಮೇಲ್ವರ್ಗದ ಅಹಂಗೆ ಬಾರಿ ಪೆಟ್ಟಲ್ಲವೇ? ಹೀಗೆ ಆಧುನೀಕರಣ ಮಾಡಿದ ಸಿಂಬಾಲಿಕ್ ಬದಲಾವಣೆಗಳು ಸ್ಥಳೀಯ ಮೇಲ್ವರ್ಗದ ಜನರ ಅಹಂಗೆ ದೊಡ್ಡ ಆಘಾತವನ್ನು ನೀಡಿದೆ.
ಈ ಸಿಂಬಾಲಿಕ್ ಬದಲಾವಣೆಗಿಂತ ಹೆಚ್ಚು ಮೇಲ್ಜಾತಿ ಜನರ ಸ್ಥಾನಮಾನವನ್ನು ಮೂಲಭೂತವಾಗಿ ಬದಲಿಸಿದ್ದು ಸಮಷ್ಟಿಯ ಸಂಪನ್ಮೂಲಗಳನ್ನು ಶತಮಾನಗಳಿಂದ ಕುಶಿ ಬಂದಂತೆ ಬಳಸುವ ಅವರ ಹಕ್ಕಿಗೆ ಬಂದ ವಿಪತ್ತು. ಜಲ ಸಂಪನ್ಮೂಲ, ಭೂಮಿ, ಅರಣ್ಯ ಸಂಪನ್ಮೂಲ, ಖನಿಜ ಸಂಪನ್ಮೂಲ ಇತ್ಯಾದಿಗಳ ಬಳಕೆ ತೀರ್ಮಾನದ ಹಕ್ಕನ್ನು ಮೇಲ್ಜಾತಿ ಜನರು ಶತಮಾನಗಳಿಂದ ಅನುಭವಿಸುತ್ತಾ ಬಂದಿದ್ದರು. ಮೇಲ್ಜಾತಿ ಜನರು ಬಳಸಿ ಉಳಿಸಿದ್ದನ್ನು ಕೆಳಜಾತಿ ಜನರಿಗೆ ವಿತರಿಸಲಾಗುತ್ತಿತ್ತು ಮತ್ತು ಅವರು (ಕೆಳಜಾತಿ ಜನರು) ತಮ್ಮ ಪಾಲಿಗೆ ಬಂದುದರಲ್ಲಿ ತೃಪ್ತರಾಗಬೇಕಿತ್ತು, ಹೆಚ್ಚು ಸಂಖ್ಯೆಯಲ್ಲಿರುವ ನಮಗ್ಯಾಕೆ ಕಡಿಮೆ? ಕಡಿಮೆ ಸಂಖ್ಯೆಯಲ್ಲಿರುವ ನಿಮಗ್ಯಾಕೆ ಹೆಚ್ಚು? ಎಂದು ಪ್ರಶ್ನಿಸುವ ಸ್ಥಿತಿ ಇರಲಿಲ್ಲ. ಹೀಗೆ ಸಮಷ್ಟಿಯ ಸಂಪನ್ಮೂಲ ವಿತರಣೆಯನ್ನು ತೀರ್ಮಾನಿಸುವ ಮೇಲ್ಜಾತಿ ಜನರ ಹಕ್ಕು ಸಾಂಪ್ರದಾಯಿಕ ಸಮಾಜದಲ್ಲಿ ಪ್ರಶ್ನಾತೀತವಾಗಿತ್ತು. ಆದರೆ ತಾಂತ್ರಿಕ ಆಧುನೀಕರಣದೊಂದಿಗೆ ಈ ಸ್ಥಿತಿ ಸಂಪೂರ್ಣವಾಗಿ ಬದಲಾಯಿತು. ಸಮಷ್ಟಿಯ ಸಂಪನ್ಮೂಲ (ಭೌತಿಕ ಹಾಗೂ ಸಾಂಸ್ಕೃತಿಕ ಸಂಪನ್ಮೂಲಗಳ) ವಿತರಣೆ ತೀರ್ಮಾನದಾರರು ಕೂಡ ಬದಲಾದರು. ಆಧುನೀಕರಣದೊಂದಿಗೆ ಸಮಷ್ಟಿಯ ಸಂಪನ್ಮೂಲ ವಿತರಣೆ ತೀರ್ಮಾನ ಆಧುನಿಕ ಸಂಸ್ಥೆಗಳಿಗೆ (ಸೊಸೈಟಿ, ಪಂಚಾಯತ್, ವಿಧಾನ ಸಭೆ, ಲೋಕ ಸಭೆ ಇತ್ಯಾದಿಗಳಿಗೆ) ವರ್ಗಾಯಿಸಲ್ಪಟ್ಟಿತು. ಈ ಆಧುನಿಕ ಸಂಸ್ಥೆಗಳ ಸದಸ್ಯತ್ವ ಹುಟ್ಟಿನಿಂದ ಬರುವುದಿಲ್ಲ; ಓಟಿನಿಂದ ಬರುವಂತಾಯಿತು. ಅತೀ ಹೆಚ್ಚು ಓಟು ಪಡೆದ ಯಾರು ಕೂಡ ಈ ಆಧುನಿಕ ಸಂಸ್ಥೆಗಳ ಸದಸ್ಯರಾಗಬಹುದು. ಕೆಳಜಾತಿ ಜನರು ಸಂಖ್ಯೆಯಲ್ಲಿ ಹೆಚ್ಚು ಇದ್ದುದರಿಂದ ಸಹಜವಾಗಿಯೇ ಅವರು ಹೆಚ್ಚು ಓಟು ಪಡೆಯುವುದು ಸುಲಭವಾಯಿತು. ಇದರಿಂದಾಗಿ ಹೆಚ್ಚು ಹೆಚ್ಚು ಕೆಳಜಾತಿ ಜನರು ಮೇಲಿನ ಸಂಸ್ಥೆಗಳಲ್ಲಿ (ಸೊಸೈಟಿ, ಪಂಚಾಯತ್, ವಿಧಾನ ಸಭೆ, ಲೋಕಸಭೆ ಇತ್ಯಾದಿಗಳಲ್ಲಿ) ಸದಸ್ಯರಾಗಲು ಸಾಧ್ಯವಾಯಿತು. ಈ ಬೆಳವಣಿಗೆಯಿಂದಾಗಿ ಸಮಷ್ಟಿಯ ಸಂಪನ್ಮೂಲಗಳ ವಿತರಣೆ ಮೇಲೆ ಮೇಲ್ಜಾತಿ ಜನರ ಹಿಡಿತ ಕಡಿಮೆ ಆಗುವುದರ ಜೊತೆಗೆ ಕೆಳಜಾತಿ ಜನರ ಹಿಡಿತ ಬಲಗೊಳ್ಳುತ್ತಾ ಬಂತು. ಈ ಎಲ್ಲ ಬದಲಾವಣೆಗಳು ಮೇಲ್ವರ್ಗದ ಜನರಿಗೆ ನುಂಗಲಾರದ ತುತ್ತಾಯಿತು. ಹಾಗೆಂದು ಈ ಎಲ್ಲ ಆಘಾತಗಳಿಂದ ಹೊರಬರಲು ಹಿಂದಿನ ರೀತಿಯಲ್ಲಿ ಕೆಳವರ್ಗದ ಜನರ ಮೇಲೆ ನೇರ ದಬ್ಬಾಳಿಕೆ ಅಥವಾ ಯಜಮಾನಿಕೆ ಸಾಧ್ಯವಾಗಿಲ್ಲವಾಗಿತ್ತು.
ಇಂತಹ ಸಂದಿಗ್ಧ ಪರಿಸ್ಥಿತಿಯಿಂದ ಹೊರಬರಲು ಮೇಲ್ವರ್ಗದ ಜನರು ಕಂಡುಕೊಂಡ ಸುಲಭ ದಾರಿಯೆಂದರೆ ಕೋಮುವಾದ. ಮತ್ತೊಂದು ಜಾತಿ ಅಥವಾ ಧರ್ಮದ (ಮುಸ್ಲಿಮರು) ಜನರನ್ನು ಖಳನಾಯಕರನ್ನಾಗಿ ಚಿತ್ರಿಸಿ ನಮ್ಮಲ್ಲೇ ಕುಂದು ಕೊರತೆಗಳಿಗೆ ಈ ಖಳನಾಯಕರೇ ಕಾರಣ ಎಂದು ಕೋಮುವಾದ ಹೇಳುತ್ತದೆ. ಮತ್ತು ಈ ಕೋಮುವಾದ ಕಟ್ಟಿಕೊಡುವ ಚಿತ್ರಣವನ್ನು ನಂಬುವಂತೆ ಮಾಡಲು ಹಲವು ಬಗೆಯ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳಲಾಯಿತು. ಈ ಎಲ್ಲ ಕಾರ್ಯಕ್ರಮಗಳಲ್ಲೂ ಖಳನಾಯಕರಾಗಿ ಚಿತ್ರಿಸಲ್ಪಟ್ಟ ಸಮುದಾಯದ ಜನರ ಬದುಕು, ಆಚರಣೆಗಳು ಬಹುಸಂಖ್ಯಾತರ ಬದುಕು, ಆಚರಣೆಗಳಿಗೆ ಎಷ್ಟು ಭಿನ್ನ ಮಾತ್ರವಲ್ಲ ವಿರುದ್ಧ ಇವೆ ಎಂದು ಸಾಬೀತುಪಡಿಸಲಾಯಿತು. ಅಷ್ಟು ಮಾತ್ರವಲ್ಲ ಬಹುಸಂಖ್ಯಾತರ ಏಳಿಗೆಗೆ ಅಥವಾ ಅಭಿವೃದ್ಧಿಗೆ ಅಲ್ಪಸಂಖ್ಯಾತ ಕೋಮಿನ ನಾಶ ಎಷ್ಟು ಅಗತ್ಯ ಎಂದು ಸತತವಾಗಿ ಹೇಳಲಾಯಿತು. ಈ ಎಲ್ಲ ಅಂಶಗಳು ಕೋಮುವಾದವನ್ನು ನಂಬುವ ಜನರ ಅರಿವಿಗೆ ಬಾರದೆ ಅವರ ಪ್ರಜ್ಞೆಯ ಭಾಗವಾಗುತ್ತವೆ ಮತ್ತು ಕೋಮು ಗಲಭೆ ಸಂದರ್ಭದಲ್ಲಿ ಅವರೆಲ್ಲ ನೇರ (ಹೊಡೆತ ಬಡಿತ, ಕೊಲೆ ಸುಲಿಗೆಗಳಲ್ಲಿ ಭಾಗವಹಿಸುವುದು) ಮತ್ತು ಪರೋಕ್ಷವಾಗಿ (ಕೋಮುಗಲಭೆಗಳನ್ನು ಹಬ್ಬಿಸುವ ಮಾಹಿತಿಗಳಿಗೆ ವಾಹಕರಾಗುವುದು, ಗಲಭೆಗಳನ್ನು ವಿರೋಧಿಸದಿರುವುದು, ಗಲಭೆಗೆ ಗುರಿಯಾದವರಿಗೆ ರಕ್ಷಣೆ ನೀಡದಿರುವುದು)  ಕೋಮುಗಲಭೆಗಳಲ್ಲಿ ಭಾಗವಹಿಸುವಂತೆ ಮಾಡಿವೆ. ಈ ಬಗೆಯ ಕೋಮುವಾದದಿಂದ ಮೇಲ್ವರ್ಗಕ್ಕೆ ಎರಡು ಲಾಭ. ಒಂದು, ಅಲ್ಪಸ್ವಲ್ಪ ಬಲಗೊಳ್ಳುವ ಅಲ್ಪಸಂಖ್ಯಾತರನ್ನು ಹತೋಟಿಯಲ್ಲಿಟ್ಟುಕೊಳ್ಳುವುದು. ಎರಡು, ಕೆಳಜಾತಿ ಜನರು ಜಾತಿ ನೆಲೆಯಲ್ಲಿ ಒಗ್ಗೂಡಿಸಿದರೆ ಸಾಂಪ್ರದಾಯಿಕ ಯಜಮಾನಿಕೆ ವರ್ಗದ ಯಜಮಾನಿಕೆಗೆ ತೊಂದರೆ. ಕೆಳಜಾತಿ ಜನರನ್ನು ಧರ್ಮದ ನೆಲೆಯಲ್ಲಿ ಒಗ್ಗೂಡಿಸಿದರೆ ಸಾಂಪ್ರದಾಯಿಕ ಯಜಮಾನಿಕೆ ವರ್ಗದ ಆಸಕ್ತಿಗಳನ್ನು ಮುಂದುವರಿಸಲು ತೊಂದರೆಯಾಗುವುದಿಲ್ಲ. ಈ ಉದ್ದೇಶಗಳನ್ನು ಗಮನದಲ್ಲಿಟ್ಟುಕೊಂಡು ಸಾಂಪ್ರದಾಯಿಕ ಯಜಮಾನಿಕ ಜಾತಿಗಳು ಧರ್ಮದ ನೆಲೆಯಲ್ಲಿ ಕೆಳಜಾತಿ ಜನರನ್ನು ಒಗ್ಗೂಡಿಸುವುದು ಕೋಮುವಾದದ ಮತ್ತೊಂದು ಉದ್ದೇಶವಾಯಿತು. ಹೀಗೆ ಮಾಡುವುದರಿಂದ ತಮ್ಮದೇ ಕೋಮಿಗೆ ಸೇರಿದ ಆಧುನೀಕರಣದಿಂದ ಪ್ರಭಾವಿತಗೊಂಡು ಸಾಂಪ್ರದಾಯಿಕ ಸಮಾಜದ ಯಜಮಾನಿಕ ವರ್ಗದ ಮೌಲ್ಯಗಳನ್ನು ಪ್ರಶ್ನಿಸುವ ಕೆಳಜಾತಿ ಜನರನ್ನು ಅಲ್ಪಸಂಖ್ಯಾತ ಕೋಮಿನವರನ್ನು ಸದೆಬಡಿಯಲು ಪ್ರೇರೇಪಿಸಲಾಯಿತು. ಕೆಳಜಾತಿ/ವರ್ಗದ ಜನರು ತಮ್ಮ ಜಾತಿ/ವರ್ಗದ ನೆಲೆಯಲ್ಲಿ ಒಟ್ಟಾಗದಿರುವುದರಿಂದ ಸಮಷ್ಟಿಯ ಸಂಪನ್ಮೂಲ ವಿತರಿಸುವ ಸಂಸ್ಥೆಗಳಲ್ಲಿ ಸದಸ್ಯತ್ವ ಸಾಧ್ಯವಿಲ್ಲದಾಯಿತು. ಇದೇ ಸಂದರ್ಭದಲ್ಲಿ ಹಿಂದುಗಳು ನಾವೆಲ್ಲ ಒಂದೇ ಎಂದು ಹೇಳುತ್ತಾ  ಹಿಂದುಗಳಲ್ಲಿನ ಮೇಲ್ ಜಾತಿಗಳು ಮೇಲಿನ ಎಲ್ಲ ಸಂಸ್ಥೆಗಳಲ್ಲಿ ತಮ್ಮ ಸ್ಥಾನ ಭದ್ರಪಡಿಸಲು ಕೋಮುವಾದ ಸಹಕರಿಸುತ್ತಿದೆ.
____
(ಈ ಲೇಖನವು ಪೋರ್ಮ್‌‌ಡ್/ಕನ್‌ಸ್ಟ್ರಟೆಡ್ ಕಮ್ಯುನಿಟೀಸ್ ಆಂಡ್ ಕಮ್ಯುನಲಿಸಂ – ಎ ಸ್ಟಡಿ ಆಫ್ ಗ್ರೋತ್ ಆಫ್ ಕಮ್ಯುನಲಿಸಂ ಇನ್ ಕೋಸ್ಟಲ್ ಕರ್ನಾಟಕ ಎನ್ನುವ ಎಂ. ಚಂದ್ರ ಪೂಜಾರಿಯವರ ಇಂಗ್ಲೀಷ್ ಲೇಖನದ ಭಾಷಾಂತರ. ಅನುವಾದಿತ ಲೇಖನವನ್ನು ಈಗಿನ ಸಂದರ್ಭಕ್ಕೆ ಹೊಂದಾಣಿಕೆ ಮಾಡುವ ಪ್ರಯತ್ನದಲ್ಲಿ ಲೇಖನ ಅದರ ಮೂಲ ರೂಪದಲ್ಲಿ ಉಳಿದಿಲ್ಲ; ಪ್ರತ್ಯೇಕ ಲೇಖನವಾಗಿದೆ. ಅನುವಾದಿಸಲು ಸಹಕರಿಸಿದ ಡಾ. ನಿತ್ಯಾನಂದ ಶೆಟ್ಟಿಯವರನ್ನು ಸಹಲೇಖಕರೆಂದು ಗುರುತಿಸಿದ್ದಾರೆ.)
 
[1]ಹಾಗೆಂದು ಆ ಸಮುದಾಯಗಳು ತಮ್ಮ ಕಸುಬನ್ನು ಬಿಟ್ಟು ಬದುಕಲು ಸಾಧ್ಯವಿರಲಿಲ್ಲ. ಜತೆಗೆ ತಮ್ಮ ಉತ್ಪಾದನೆಗೆ ಸಾಕಷ್ಟು ಬೇಡಿಕೆ ಇದ್ದುದರಿಂದ (ಶೇಂದಿ ಕುಡಿಯುವವರು ಮತ್ತು ಮೀನು ತಿನ್ನುವವರು ಇದ್ದುದರಿಂದ) ಸಾಂಪ್ರದಾಯಿಕ ವೃತ್ತಿಗಳನ್ನು ಮಾಡಿ ತಮ್ಮ ಜೀವನಾಂಶ ಭರಿಸಿಕೊಳ್ಳುತ್ತಿದ್ದರು.
[2]ಆಧುನೀಕರಣದ ಆರಂಭದ ದಿನಗಳಲ್ಲೇ ತಾಂತ್ರಿಕ ಶಿಕ್ಷಣ ನೀಡುವ ಸಂಸ್ಥೆಗಳನ್ನು ಆರಂಭಿಸಿದ ಜಿಲ್ಲೆಗಳಲ್ಲಿ ದಕ್ಷಿಣ ಕನ್ನಡ ಕೂಡ ಒಂದು. ಮೆಡಿಕಲ್, ಎಂಜಿನಿಯರಿಂಗ್ ಕಾಲೇಜುಗಳು ತುಂಬಾ ಹಿಂದಿನಿಂದಲೇ ಇದ್ದವು. ಇತ್ತೀಚಿನವರೆಗೆ ಜಿಲ್ಲೆಯ ತಳಸಮುದಾಯಗಳ ಬೆರಳೆಣಿಕೆಯಷ್ಟು ಮಂದಿಗೆ ಈ ವಿದ್ಯಾಲಯಗಳಲ್ಲಿ ಓದಲು ಅವಕಾಶ ದೊರೆಯಲಿಲ್ಲ. ಅದಕ್ಕೆ ಬಹುಮುಖ್ಯ ಕಾರಣ ಈ ಸಂಸ್ಥೆಗಳು ಕೇಳುತ್ತಿದ್ದ ಕ್ಯಾಪಿಟೇಶನ್. ಕೆಲವು ಲಕ್ಷಗಳಲ್ಲಿ ಇದ್ದ ಕ್ಯಾಪಿಟೇಶನ್ ಕೊಟ್ಟು ಓದಿಸುವಷ್ಟು ಶಕ್ತಿ ಮೂರು ಹೊತ್ತಿನ ಊಟಕ್ಕೆ ಪರದಾಡುತ್ತಿದ್ದ ತಳಸಮುದಾಯಗಳಿಗೆ ಇರಲಿಲ್ಲ. ಆದುದರಿಂದ ಹೊರಗಿನ ಅನುಕೂಲಸ್ಥರೊಂದಿಗೆ ಸ್ಥಳೀಯ ಅನುಕೂಲಸ್ಥರು ಮಾತ್ರ ಈ ಸಂಸ್ಥೆಗಳ ಲಾಭ ಪಡೆಯಲು ಸಾಧ್ಯವಾಯಿತು.
[3]ಎಂ. ಚಂದ್ರ ಪೂಜಾರಿ, ಟ್ರೆಂಡ್ಸ್ ಇನ್ ಎಂಟರ್‌ಪ್ರನರ್‌ಶಿಪ್‌ ಆಂಡ್ ರೀಜನಲ್ ಡೆವಲಪ್‌ಮೆಂಟ್- ಎ ಸ್ಟಡಿ ವಿದ್‌ ಸ್ಪೇಷಲ್ ರೆಫರೆನ್ಸ್‌ ಟು ದಕ್ಷಿಣ ಕನ್ನಡ ಡಿಸ್ಟ್ರಿಕ್ಟ್, ಮಂಗಳೂರು ವಿಶ್ವವಿದ್ಯಾಲಯಕ್ಕೆ ಸಲ್ಲಿಸಿದ ಅಪ್ರಕಟಿತ ಪಿಹೆಚ್.ಡಿ. ಮಹಾಪ್ರಬಂಧ, ೧೯೯೫.
[4]ಮರ ಹತ್ತುವ (ಸ್ಕಿಲ್ ಇದ್ದವರು) ಕಲೆ ಗೊತ್ತಿರುವ ಯಾರು ಕೂಡ ಶೇಂದಿ ತೆಗೆಯಬಹುದು. ಹರಿತವಾದ ಕತ್ತಿ (ಇದನ್ನು ತುಳುವಿನಲ್ಲಿ ತಾರ್ಕತ್ತಿ ಎನ್ನುತ್ತಾರೆ). ಮರ ಹತ್ತಲು ಬಿದಿರಿನ ಏಣಿ (ಇದನ್ನು ತುಳುವಿನಲ್ಲಿ ಕೇರ್ಪು ಎನ್ನುತ್ತಾರೆ) ಮತ್ತು ಶೇಂದಿ ಶೇಖರಿಸಲು ಕೆಲವು ಮಡಿಕೆಗಳು ಶೇಂದಿ ತೆಗೆಯುವ ಕೆಲಸಕ್ಕೆ ಬೇಕಾದ ತಯಾರಿ. ಈ ಎಲ್ಲದಕ್ಕೆ ಈಗ ಹೆಚ್ಚೆಂದರೆ ಕೆಲವು ನೂರು ರೂಪಾಯಿಗಳು ಸಾಕು. ತೆಗೆದ ಶೇಂದಿಯನ್ನು ಮಾರಲು ರಸ್ತೆ ಬದಿಯೇ ಆಗಬೇಕೆಂದಿಲ್ಲ. ಸುಸಜ್ಜಿತ ಕಟ್ಟಡ ಬೇಕೆಂದಿಲ್ಲ. ಕುರ್ಚಿ ಮೇಜುಗಳ ಅವಶ್ಯಕತೆಯಿಲ್ಲ, ದುಬಾರಿ ಗ್ಲಾಸುಗಳು ಬೇಕಿಲ್ಲ. ಶೇಂದಿ ಮರದ ಬುಡದಲ್ಲಿ ಮಣ್ಣಿನ ಮಡಿಕೆಯಲ್ಲಿ ಕುಡಿಯುವ ಗ್ರಾಹಕರು ಎಲ್ಲ ಕಡೆ ಇದ್ದಾರೆ.
[5]ಬೆಸ್ತರು ಅಥವಾ ಬಿಲ್ಲವರು ತಮ್ಮ ಸಾಂಪ್ರದಾಯಕ ಕಸುಬಿಗೆ ಅಂಟಿಕೊಳ್ಳಬೇಕೆನ್ನುವ ವಾದ ಇದಲ್ಲ. ಖಂಡಿತವಾಗಿಯೂ ಅವರು ಕೂಡ ಡಾಕ್ಟರು, ಎಂಜಿನೀಯರ್, ಕಂಪ್ಯೂಟರ್ ಸೈಂಟಿಸ್ಟ್‌ಗಳು ಆಗಬೇಕು. ಆದರೆ ಬಹುತೇಕ ಬಿಲ್ಲವರ ಅಥವಾ ಬೆಸ್ತರ ಅಥವಾ ತಳಸ್ತರದ ಸಮುದಾಯಗಳ ಜನರಿಗೆ ಡಾಕ್ಟರ್, ಎಂಜಿನಿಯರ್ ಆಗುವುದು ಬಿಡಿ ಅವರ ಆರ್ಥಿಕ ಹಿನ್ನೆಲೆಯಿಂದ ಬಿಎ, ಬಿಕಾಂ ಓದುವುದೇ ಕಷ್ಟವಾಗಿದೆ. ಬಿಎ ಬಿಕಾಂ ಓದಿದವರಿಗೆ ಉದ್ಯೋಗದ ಮಾರುಕಟ್ಟೆಯಲ್ಲಿ ಯಾವ ಅವಕಾಶ ಕಾದಿದೆ ಎಂದು ನಮಗೆಲ್ಲ ತಿಳಿದಿದೆ. ಇದನ್ನು ಸರಕಾರಿ ಕೆಲಸ ಸಿಗಬೇಕಾದರೆ ಯೋಗ್ಯತೆಗಿಂತ ಹೆಚ್ಚು ದುಡ್ಡು ಮತ್ತು ಪ್ರಭಾವದ ಅಗತ್ಯ ಇದೆ ಎಂದು ಎಲ್ಲರಿಗೂ ತಿಳಿದ ವಿಷಯ.
[6]ಹೆಚ್ಚಿನ ವಿವರಗಳಿಗೆ ಎಂ. ಚಂದ್ರಪೂಜಾರಿಯವರ, ಜನಾಯೋಜನೆ – ಹೈದರಾಬಾದ್ ಕರ್ನಾಟಕದ ಅನುಭವಗಳು, (ವಿದ್ಯಾರಣ್ಯ: ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ-ಹಂಪಿ, ೨೦೦೪) ಪುಸ್ತಕ ನೋಡಬಹುದು.
[7]ಜಿಲ್ಲೆಯ ಬಹುತೇಕ ಕಡೆ ಇಂದು ಕೂಡ ಸೊಸೈಟಿಗಳು ಸಮಾಜದ ಮೇಲ್ವರ್ಗದ ಹಿಡಿತದಲ್ಲಿವೆ. ಇವರಿಗೆ ತಮ್ಮ ಸೊಸೈಟಿಗಳು ವ್ಯವಸ್ಥಿತವಾಗಿ ನಡೆಯುತ್ತಿವೆ ಎಂದು ಹೊರಗಿನ ಪ್ರಪಂಚಕ್ಕೆ ತೋರಿಸುವುದು ಮುಖ್ಯ. ಇದಕ್ಕಾಗಿ ಪ್ರತಿ ವರ್ಷ ಸಾಲ ಕಟ್ಟಲಾಗದ ರೈತರನ್ನು ಪುಸಲಾಯಿಸಿಯೋ ಅಥವಾ ಒತ್ತಡದಿಂದಲೋ ಹೊಸ ಸಾಲ ಮಾಡಿ ಹಳೇ ಸಾಲವನ್ನು ತೀರಿಸಲು ಒಪ್ಪಿಸುತ್ತಾರೆ.
[8]ಲಿಖಿತ ಸಂವಿಧಾನವನ್ನು ಲೋಕಸಭೆ ಸ್ವೀಕರಿಸಿದ ನಂತರ ಕಾನೂನು ಪ್ರಕಾರ ಜಾತಿ, ಧರ್ಮ, ಲಿಂಗ, ಇತ್ಯಾದಿ ನೆಲೆಗಳಲ್ಲಿ ಸಾರ್ವಜನಿಕವಾಗಿ ಅಸಮಾನತೆ ಆಚರಿಸುವುದು ಕಾನೂನು ಬಾಹಿರ. ಜಾತಿ, ಧರ್ಮ, ಲಿಂಗ ಇತ್ಯಾದಿಗಳ ನೆಲೆಯಲ್ಲಿ ನಡೆಯುವ ಅಸಮಾನತೆಯನ್ನು ತಡೆಗಟ್ಟಲು ಅಸ್ಪೃಶ್ಯತೆ ನಿವಾರಣೆ ಕಾಯಿದೆ, ವರದಕ್ಷಿಣೆ ತಡೆ ಕಾಯಿದೆ, ಮಹಿಳೆಯರಿಗೆ ಆಸ್ತಿಯಲ್ಲಿ ಸಮಪಾಲು, ಕೌಟುಂಬಿಕ ದೌರ್ಜನ್ಯಗಳನ್ನು ತಡೆಯುವ ಕಾಯಿದೆ ಇತ್ಯಾದಿಗಳು ಜಾರಿಗೆ ಬಂದಿವೆ.

